
⁂

	Уг номыг “Болор дуран“ шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Клим Иванович Самгиныг Берлин ороход мөн л Петербург шиг бороо шиврэн, чийг дааж тавгүйхэн байв. Галт тэрэгний буудлын ачаа зөөгчид нэгэнт ажил хаясан тул Самгин арга буюу лаг хүнд хоёр чемоданаа барьсаар ууртай царайлан олны дунд орж газрын хонгилоор явсаар нэгэн шатаар дээш гарав. Тэндхийн ихэнхдээ товир бүдүүн хүмүүс яншин загналдах агаад барьж явсан юмаараа нэг нэгнийгээ сүрхий шүргүүлэн орхивч уучлал эрэх нь эс үзэгдэнэ. Самгины өмнө цэргийн алхаа гишгээтэй хоёр шалмаг эр садаа болон тээглэнэ. Тэд ангуучны хувцас өмсөж, дугуй бүрх малгай тавиад малгайн бүслүүрт ямар нэг шувууны өд хатгажээ. Тэр хоёр ачаа зөөгчдөд уурласан олныг инээлгэх гэсэн шиг бяцхан сагс таягт өлгөж, дааж ядсан байдал үзүүлнэ. Гэтэл улс амьтан инээлдэх нь огт үгүй, гагцхүү хоёр гартаа чемодан сав барьж, элдвийн олон цаасан дугтуйтай юм мөрнөөс дүүжилсэн туранхай өндөр эхнэр л дооглон инээжээ. Тэр эхнэр хүн бүхэнд шахагдаж тун зовлонтой явах агаад инээхээ больж

	— Ай бурхан минь! Рихард аа, наана чинь шил, ваар хэмхрэх юм бий шүү гэж зовсон мэт бархирна.

	Буудлын өмнөд талбайд зөөврийн морин тэрэг үгүй. Гоёмсог, хувцастай улс нойтон чулуун гудамжаар бороон дундуур царайгаа барайлган дув дуугүй явна. Бороо шиврэх чимээ ор тас дуулдахгүй атал байшингийн тосгуураар нэгэн янзаар гоожих борооны ус, уурсангуй гишгэх хөлийн чимээ тодхон дуулдана. Том том байшин нягт эгнээд, усан бороонд зэвэрсэн төмрийн өнгөтэй болжээ. Зэвүүн уйтгар хувцас ба биеийг нэвтлэн орох мэт санагдаж Самгин чемоданаа газар тавиад малгайгаа авч духны хөлсийг арчингаа:

	«Аргалах аргагүй юм гэж байхгүй дээ» хэмээн боджээ.

	Самгины араас нэг хүн ирэхийг үзвэл, өвдгөө хүрсэн урт хөх цамцтай, савхин малгайтай, бор сахалтай намхан хүн байв. Учиргүй том шаахай өмсөж, энгэртээ зэс товруу зүүжээ.

	— Хоёр марк өгье. Ойрын дэн буудалд хүргээч? гэж Самгиныг хэлэхэд

	— Үгүй гээд нүүр өөд нь харах ч үгүй түлхээд авсан мэт дал мөрөө дальд үсэргэжээ.

	Пролетарийн эв санааны нэгдэл гэгч нь энэ үү, эсхүл цаадуулаасаа эмээж байгаа юм болов уу! гэж Самгин ёжтойгоор боджээ. Ачаа зөөгч өрөөсөн нүдээр Самгин өөд хараад эрүүгээ өлсхийлгэн нэг байшин зааж

	— Бальцын дэн тэр гэжээ.

	Самгин баярлав гэхээ ч умартаад чемоданаа барьсаар бороон дундуур цааш алхжээ. Тэндээс нэг цаг болоход Самгин хэдийнээ дэн буудалд хүрээд халуун усанд орж, нэгэн бяцхан өрөөний цонхны хажууд цай уухын зуур буудлын эзэн хөгшин эхнэртэй сая танилцсанаа бодон суув. Бараан дээл дээр саарал хормогч зүүгээд хамар дээрээ нүдний шил тогтоосон жинтүү шиг түнтгэр улаан хацартай, бөмбөлөг адил тарган эхнэр

	— Та еврей хүн биш биз? гэж асуужээ.

	Буудлын эзэн сайх эхнэр өөрөө дорхон нь аргагүй халуун ус бэлдэж, цай чанаж өгөөд ажил хаягсдын төрлийн нэг бүсгүйг ажлаас халснаа учирлаад нүднийхээ шилээр зочныг нэвт шувт харж, — Орост одоо юу болж байна? гэж асуужээ. Самгин германаар хэр ярьдгаа үзэх гэж хэдий товч боловч дуртайяа хэлэлцэж байхын зуур ингэж гадаадад гарч ирээд ард үлдсэн бүхнийг тас хаачхаад нутагтаа болж буй нөгөө ядаргаатай шуугианыг нэг хэдий боловч дуулахгүй, тэр ч байтугай мартаж орхидог бол юутай сайн бил ээ гэж боджээ. Гэтэл буудлын эзэн эхнэр нэг хүнд бус, олон хүнд ярих мэт эрс чанга дуугаар

	— Бебель бол рейхстагт биш, шорондоо л сууж байвал таарах хүн. Түүнийг хэдийгээр еврей биш гэх боловч мөн л социалист хүн шүү дээ. Самгин мушилзаж, 

	— Еврей хүн болгон социалист бөгөөд баян байдаг гэж та бодож байна уу? гэхэд эхнэр жигшиж

	— Тэгэлгүй яах вэ! Евгений Рихтерийн хэлсэн үгийг уншаарай. Социалистууд гэдэг чинь хууль ёсны эздийг тонож, Германаас үлдэн хөөх гэдэг улс юм. Тэгвэл ганцхан еврей нар л тэгж бодож чадах улс. Рихтерийн үгийг унш. Тэр чинь Герман хүний хэрсүү ухаан мөн! гэжээ.

	Чингээд эм тахиа далавчаа дэвэх мэт тохойгоороо дэвж байгаад янцгаах адил ярьсан нь

	— Германд хувьсгал болохгүй. Танай золгүй орны жишээгээр яасан ч орохгүй шүү. Герман бол бүх Европын үлгэр жишээ мөн. Манай хайзер чинь их Фридрихийн нэг адил суут хүн юм. Аль хэдийнээс түүхэнд гараагүй эзэн хаан даа! Миний эр нөхөр Мориц Бальц «Лизбет минь, бүх Европыг германчуудын өмнө сөгдүүлэн чадах эзэн хаантай болсондоо тэнгэрт залбир...» гэж надад ямагт захидаг сан гэжээ.

	Дэн буудлын эзэн үнэхээр шалхгар тарган эхнэр байв. Сандал дээр сууж байхад нь өгзөг нь сандлаас халин шахагдсан хөөс адил унжих агаад хэнхдэг, гэдэс нь мөн тийнхүү үзэгдэх ажгуу. Босож явахад нь мөнөөхөн шалхгар бөөрөнхий нь нийлэн, нэгэн том цулцан бөөрөнхий болон угийн хэлбэр янзандаашуу үлдэх ажээ. Харин бөөрөнхийн дээд хэсэгт онгорхой улаан нүд харагдаж дотроос нь үг урсан гарч байжээ. Гэвч Самгин тэр эхнэрийн тийм үзэмжгүйд онц юм бодсонгүй, харин түүнийг гарч явахад

	«Энэ мэтийн ажилтай манай орос эхнэрүүд ийм асуудал ярьдаггүй дээ...» гэж боджээ

	Бороо намдаж, гадаа бүрий барай агаад галт тэрэг хангинан, төмөр харшлах чимээ гарч, цонхны шил доргиж байв. Хөх хөх цамцтай, жигтэй шовгор малгайтай, ижил намхан загзгар хүмүүс дөрвөн давхар байшингийн сараалж модыг хурааж байхыг үзвэл Германы «Симплициссимус» шог сэтгүүлийн зурагтай туйлын адилхан харагдаж байжээ. Самгин цонхоор ширтэн тамхи татаж аанай улигт аар саар бодолдоо дарагдан суутал сэтгэл уярчээ.

	«Миний амьдрал үглэл үг мөн. Би юмыг ярьж бодно. Хэн нэгэнд ямар нэг юм үргэлж нотолж байна. Миний дотор нэг харш ондоо хүн ороод миний санал бодол бүхнийг хянаж байх шиг, би бол түүнээс айна. Юмыг үг хэлэлгүй бодож чаддаг хүн байдаг уу? Хөгжимчин хүн л тэгж магадгүй...  Би алжаажээ. Дэндүү ажигч зан дарамт болдог байна. Хэтэрхий утгагүй элдэв заваан бодолд аяндаа дарагдах болов».

	Чингээд нүдээ аньтал харанхуйн дотор эм хүний гоолиг шалдан, ягаахан бие харагджээ.

	«Хэрэв би Маринад дурласан бол тэр миний хамаг юмыг шахаж гаргах байсан даа. Хамаг юм гэж юу вэ? Марина намайг анагаашгүй цэцэн хүн гэж нэрлэсэн, миний мэтийн хүнийг хорвоогийн өвчин гэсэн шүү. Энэ буруу. Худлаа. Би бол номч, үхширмэл үзэлт, ёс журмыг номлогч хүн биш. Би ихийг мэдэх авч бусдыг сургах гэдэггүй. Би санаанаас онол чойр зохиодоггүй. Онол бол санаа бодлоо чөлөөтэй хөгжүүлэхэд ямагт садаа болдог».

	Энэхэн үес «Сүүлчийн туйлын эрх чөлөө», «хоосон мэдлэгийн эмгэнэлт явдал», «Эрдэм бол Нарцисс биедээ бахаддаг шиг уулгар гэнэн хэрэг» гэх зэрэг саявтар номоос олж уншсан бусдын үгс намрын ялаа адил санаанд нь эргэлдэж байжээ. Олон тийм үгс санаанд нь ортол тэдгээр үгс түүний сэтгэл дотор биш, тасалгааны дотор шуугьж байх шиг санагджээ.

	Чемоданаас хэдэн ном гаргаж үзвэл нэг номын оршилд, «Бид гагцхүү үнэн байдал дотор оршихгүй гэхдээ шашин, агийн бүх сургаалыг баримталдаг болой» гэжээ.

	«Энэ үг хэрэв маяг биш бол цөхөрсөн явдал мөн байна» гэж Самгин боджээ.

	Бороо дахин цонх шавшиж, гадаа салхин шуугих сонсогджээ. Самгин Миропольскийн найраглалыг авч уншив.

	Самгин тамхинд орсон шигээ уран зохиолын номд орсон байжээ. Ном уншсаар үг хэл баяжиж, чихнээ чимэг уран холбоо үгсийн утгыг ойлгож чаддаг болсны дээр онд ондоо зохиогчид нэгэн янзын утга санааг олон янзын үгээр хучиж байхыг ихэд сонирхоно. Ялангуяа харваас нийлэхгүй мэт санагдах янз янзын хүмүүст бас нийлэх юм байдгийг үзэхдээ Самгин сэтгэл аятай болдог авай. Муурын цээж хэржигнэх адил аястай мөртөө чоно ульж буй мэт болдог Леонид Андреевын номыг уншиж байгаад

	«Ер жигтэй аварга юм яагаад байдаг вэ? Жишээлбэл тэнгис далай байна. Далай бол хүнд гагцхүү уйтгар гунигийг төрүүлэх бөгөөд хүн түүнийг үзээд уйлмаар болдог. Далайн догшин давалгааны хүрхрэх дуун ер хүний чих сонорыг илбэн таалах нь бус. Далайн давлагаа бол ер анхнаасаа битүү утгат гунигт ганц дуугаа дуулсаар ажгуу» гэж Гончаровын бичсэнийг Самгин сэтгэл дүүрэн санав. Энэ үгийг санатал «Шөнийн салхин чи юуны тухай дуулна вэ?» гэсэн Тютчевын санаашрангуй асуулт,

	 

	Ая, балар цагийн самууны тухай 

	Аймшигт дуугаа бүү дуул... 

	 

	гэсэн түүний залбирал бас санаанд нь оржээ.

	«Байгалийн энэхүү улиглах дууны хажууд зэрлэг араатны хүрхрэх дуун юу ч биш юм. Хүний дуу ч юу ч биш, хүн өөрөө ч өчүүхэн хөөрхий амьтан...» гэж Гончаровын бичсэн нь бас л санаанд нь оржээ.

	Гэтэл Байроны «Харанхуй», Шеллийн «Озимандию» зэрэг зохиол, Эдгар По, Мюссе, Бодлерын шүлэг, Сологубын «Галт цагариг», ер энэ мэтийн аль хэдийнээ уншсан бөгөөд санаанд нь тогтоод хааяа ундран гарч ирдэг олон зохиол санагдаж иржээ.

	Гэвч байгалийн догшин хүчин, үхлийн өмнө хүн өчүүхэн амьтан мөн гэсэн үгийг санаад Самгин гуньсан нь огт үгүй. Хэрэв энэ үгсийг зохиогчдын бие цогцос энх тунх бол тэрхүү сургаал нь тэдний аж төрөхөд төдийлөн саад болдоггүйг Самгин мэддэг байв. Артур Шопенгауэр 72 хүртэл наслахдаа гутранги үзэл бол шашин шүтлэгийн үндэс мөн гэж нотолсон боловч ертөнц бол «уураг тархины хий үзэгдэл» гэсэн тун ч уйтгартай гүн ухаан гаргасныгаа XIX зууны шилдэг бүтээл гэж бодсоор жаргалтай нас нөгчсөнийг Самгин мэддэг байв.

	Шашин шүтлэг, авидармын ёсны асуудал Самгины сэтгэлийг хөдөлгөж байсан удаа үгүй. Түүний дээр Достоевский, Лев Толстой нарын шашин номын үзэл санаа түргэн үнээ алдаж, Мережковскийн будилаантай хоосон номлолд хүртэл буураад заримдаг үгүйсгэх үзэлт Владимир Соловьевын баахан дээрэнгүй үг хэлэнд дарагдан, тачаангуй Василий Розоновын заль мэхэнд муудаад бэлгэдэх үзэлтний харанхуй мананд живж алга болсныг Самгин үзсэн бил ээ.

	Самгин бол Достоевскийн номыг төдийлөн эс унших ба уншивч маш их бодлогод орох бөгөөд энэ туйлын хачин уран зохиолч бол хүмүүсийг нотод баримттайгаар доромжлохдоо бас цэцэн мэргэн хэлдэг байна гэж бодно. Аж амьдралын аль бохир мууг Чехов их л хүлцэнгүй гунигтайяа элэглэж байх нь Самгинд аятайхан санагддаг ажээ. Номоос үзэхэд хүмүүс гэдэг ер нь их хөөрхийлөлтэй агаад тэд аж амьдралын аар саар зүйлд, ухаан сэтгэл хоёрын зөрчилд, биеэ өмөөрөх булай тэмцээн дотор будилж орхисон байдаг ажээ. Эцэст уран зохиол бол Самгинтай үг хэлэлцдэг нэлээд цэцэн, заримдаа онц сонин хүнийг орлох бөгөөд номтой дуугүй маргаж, элэглэн шоолж, итгэж үнэмшихгүй байж болдог байжээ.

	Гадаа байшингийн норсон туурганд нарны шаргал туяа тусжээ. Самгин мөнөөхөн хачин номоо ширээн дээр чулуудаж орхиод яаран хувцаслаж гарав. Яагаад ч юм бэ, онц хатуу мэт санагдах явган замаар алхан явахдаа Берлин хот ер нь Петербургтэй адил юм гэж бодож явжээ. Цэргийн хүн их олон явахыг хараад эндхийн цэргийн дарга нар Петербургийнхныг бодвол их бүдүүн улс юм гэж бас боджээ. Худалдаа наймааны гудамжаар орж явахад гүнзгий сувгийн ёроолоор яваа юм шиг гудамжны хоёр талын бал цул байшин барилга түүний өөдөөс яваад байгаа юм шиг санагдах ажгуу. Дэлгүүрүүдийн үүд хаалга онгорхой, тэндээс арьс, тос, тамхи, мах элдэв олон амтат идээний үнэр ханхлах агаад цөм нэг ижил дургүй хүрмээр ажээ. Энэ байдал Лютовын хэлсэн үгийг санагдуулна. Тэр

	«Герман гэдэг бол юуны өмнө Прусс гэсэн үг. Шар айрагт хорхойсогчдын соёлын ордон гэсэн ч болно. Парис хотод Нотр Дам (Эх дагинын сүм) Тур Эйфель хоёрыг зэрэгцүүлэн харахад нь Мопассаны уйтгар, Бодлерын жигшил, Антоль Франсын чамин шоглол тодорно. Берлинд бол тэгж ухаж ядаад байх юм үгүй, Рейхстагийн байшин, Ялалтын цэцэрлэг өргөн чөлөө хоёр л юм бүхнийг хэлээд өгнө. Пруссийн нийслэл бол элсэн дээр барьсан хот, зүйрлэвэл Герман улсын бөөрөнд ургасан хавдар, элэгний чулуу гэсэн үг...» гэж бил ээ.

	Бараан үүлнээс дахин бороо шивэрч, Самгин хөлсний морин тэргээр буудалдаа харьжээ. Тэр бээр орой нь театрт уйтгартайхан сууж Бедекиндын жүжиг харж өнгөрөөжээ. Маргааш нь өдөржин хотоор тэнэж өнжөөд бас нэг өдрийг Подсдамд үржээ. Берлинийг тун тусгүй хот гэж Самгин мэдэж байсан бөгөөд түүн дээр нэмсэн юм ч үгүй Берлин үнэндээ, байшин барилга, хүмүүс нь ч нэг л түгшүүртэй мэт хүнд уйтгартай хот юм. Намхан бүдүүн шаварчин, модчид ажил хийж байхыг үзвэл цөм уруу царайтай, дуугүй. Бүдүүн тарган хүн маш олон. Самгин музей үзээд энэ хотоос явахаар шийджээ.

	Бүгчим халуун, чийгт гудамжнаа явж байгаад ханхай сэрүүхэн танхимд ороход нэн таатай. Самгин тэр музейн зургийг сонирхсонгүй, ер нь боловсон хүн болж, бас ярианы сэдэвтэй болох гэж ирсэн ажээ. Самгин бол зургийг гүнзгий ойлгохгүй, харагдаж байгаа юмсыг ном унших мэт гүйлгэн өнгөрөх тул уг зураг нэн өнгө чанаргүй болдгийг өөрөө мэддэг байна.

	Нэгэн нүцгэн хүүхний зургийн өмнө очиж, «Марина үүнээс гоё» гэж боджээ.

	Урлаг гэхэд бодит зүйлээс дээгүүр гарсангүйд сэтгэл дундуур болоод ч тэр үү, Маринын тухай их л эвгүй юм боджээ. Урлагт байгалийн зураг бол уг байдлаасаа ямагт сайхан гардаг болой. Байгалийг тийнхүү талбиун, уянгалаг бөгөөд оргилуун өнгө будгаар зурсан нүдэнд дулаахан зурагт Самгин дуртай бил ээ. Тийм зургаас л түүнд сэтгэлд гуниггүй ч гэсэн аялаг сэтгэл үүсдэг биш үү? Том танхимын дотор зөөлөн сандалд суугаад алжаасан нүдээ аньж, урьдын явдлын тухай энэ олон өнгийн зургийг юутай адилтгаж болох вэ гэж бодтол, сүүдрийн гэсэн Тютчевын санагалзалт шүлэг санаанд нь оржээ.

	Самгины сэтгэл уярч, тэндээс босож мөнөөхөн шүлгээ дурдан бодсоор нэгэн том дөрвөлжин бараан зургийн өмнө очив. Тэрхүү зурагт санаанд багтамгүй хачин янзын дүрс эх адаггүй зурлажээ. Үүнд хүний аль нэг эрхтнийг араатан жигүүртний хөл биетэй залгаад хоёр хөл бүхий нэгэн гурвалжны дотор нүүр ам гаргажээ. Зураач ер амьтан хүний бие эрхтнийг дураар салгаж, өвөр хооронд нь инээдтэй гэгч залгаж орхисон нь ер байж боломгүй муухай дүрс болжээ. Самгин тэр зургийг харж нэгэн хэсэг зогстол уг зураачийг дуурайн, мөнөөхөн олон амьтан хүний бие эрхтнийг эх адаггүй залгасныг дахин салгаж, өөрийн дураар дахин залгаж орхимоор санагджээ. Тэр саналаа өөрөө эсэргүүцэж уг зургаас холдон явсан авч дахин буцаж очоод зурсан хүний нэрийг харвал, «Иероним Босх» гэж бяцхан бүдэг гуулин дээр цохисон байв. Бас хэдий бага боловч бүр ч хачин хоёр зураг байхыг олж харжээ. Самгин зөөлөн сандалд шигдэн сууж, уран зургийн ухаанаар зураагүй бололтой тэр зургийг сайтар ажиглан суухдаа, зураач Босх бодит биет амьтны гар хөлийг тасалж, санаанд оромгүй жигтэйгээр ингэж залгаж зурахдаа чухам юу бодов? гэж тааж мэдэх гэж оролдон суужээ. Мөнөөхөн араатан жигүүртний дүр хэмжихүй ухааны дүрс мэтийн яахивч нийлмээргүй юмыг нийлүүлэн залгасныг харсаар суутал тэрхүү олон дүрсийг цөмийг эвдэж, тэр хөөрхий олон дүрсийн дотор нуугдмал буй санааг нь заавал олмоор санагджээ.

	Дэлхийн зураачдын тухай нэхэн санавч Иероним Босох гэдэг нэр хэрхэвч санаанд нь эс оржээ. Хүний зэвүү хүрэм энэ хачин зураг Германы нийслэлийн дээгүүр ордог музейд тавигдсан нь жигтэй.

	Самгин доош бууж, зургийн нэрсийн цэс, гэрэл зураг худалддаг газар очив. Гэтэл торгон малгайтай атигар шар хүн Босхын намтар зохиол байхгүй харин номын дэлгүүрт байж магадгүй гэж өрөөсөн нүдээ сонины хуудаснаас салгалгүй өгүүлжээ. Номын дэлгүүрт Босхын тухай нэгэн сэдэвт зохиол франц хэлээр байв. Самгин буудалдаа харьж Бальц авгайн бэлдсэн галууны шарсан мах, төмсний нухаш, мөрөг загас идэж цадаад тамхи асааж, диван дээр гэдрэг харан хэвтэж нөгөө зузаан номын зургийг үзэж гарав.

	Номын дотор далавчтай мич, араатны толгойтой шувуу, цох, загас, жигүүртэн хэлбэртэй чөтгөр ер олон зураг байжээ. Нэг зурагт ноорхой өвсөн овоохойн хажууд богд Антоний айж хорчийж хэвтэх агаад түүн тийш эм хүний хувцастай гахай, жигтэй шовгор малгайтай мич очиж яваагаар зуржээ. Бас элдвийн хорт могой энд тэндгүй мөлхөж байна. Яагаад ч юм, их цөлийн дунд байх нэгэн ширээн дор шалдан эм нуугджээ. Бас айсихь эмс нисэлдэж, ямар нэг амьтны араг яс ятга дарж байна. Агаарт нэг хонх нисэж яваа юм уу, дүүжлээстэй харагдах агаад гахайн толгойтой, ямаан эвэртэй хаан ирж явааг бас зуржээ. «Хүнийг бүтээсэн нь» гэдэг зурагт Саваофыг сахалгүй залуу хүнээр дүрслээд диваажингийн оронд нэг тээрэмчин зогсож байна. Зураг болгонд зурсан нь хэдий доожоогүй боловч улирсан баларсан юмыг нэг л инээдтэй зурсан ажээ.

	«Аймаар юм» гэж Самгин бодоод энэ бүхэн хүнд юу хэлж өгөх юм бэ? гэж харамсан боджээ.

	Босхын зурсан зургийг Испанийн догшин, дүнсгэр хоёрдугаар Филипп хаан их л дурлан худалдан авав гэж номын дотор бичсэнийг үзээд «Зургийн дотор гарсан гахай толгойтой хаан мөнөөхөн Филипп хаан байж магадгүй. Хүүхэд тоглоомоо эвдэж олон хэсэг болгоод санаснаараа эвлүүлэн наадаг шиг Босх бодит үнэн юмыг салгаж залгаж нааджээ. Шал дэмий юм. Энэ нь хөдөөгийн шог найруулал бичигчдэд л хэрэгтэй байж болно. Хэрэв Кутузов байсан бол Босхын тухай юу хэлэх байсан бол?» гэж боджээ.

	Самгины тамхи чийг аваад олигтой асахгүй, утаа нь амтгүй мэт байхад, «Эх нутгийн утаа нь хүртэл амттай сайхан» гэж үг байдгийг санаад миний эх орноос аягүй үнэр ханхалж байна. Хэтэрхий олон удаа их цус асгаруулж байна даа. «Эрэлхэг зоригтны ухаангүй явдал»...  «Зайлшгүй байдлаас эрх чөлөөт байдалд» үсрэн орох оролдлого...  Миний мэтийн хүмүүст социализм юу өгөх юм бэ? Мөн аанай ганцаар, тэгэхдээ магадгүй бүр ч «хүнтэй болохоос хоосон цөлд» суух болно...  Би бол тэр «эрх чөлөөт ёсонд» хүртэл амьд явахгүй нь мэдээж...  үхэхийн төлөө амьдрах гэдэг тун ч базаахгүй зүйл юм гэж боджээ.

	Энэ бодол нь хэдий гашуудалтай авч сэтгэлд аятайхан санагдаж байжээ.

	Самгины дотор элдэв бодол санаа намрын горхины хүйтэн урсгал адил тасралтгүй гүйн орж байв.

	«Би бол билиг бүхий хүн. Би бусдын олж хараагүй юмыг харж чадна. Миний өвөрмөц оюун ухаан миний бүр багад илэрсэн юм»

	Самгины дотор нэгэн шинэ санаа бодол төрж байх мэт атал чухам ямар болох нь ойлгогдохгүй байжээ. Тэрхүү санаа бодол нь түүний хэдийн мэдэх үг өгүүлбэр болж тодрох агаад Самгин тийм үг өгүүлбэрийг номоос олонтоо олж үздэг байв. Самгин хэдий зүүрмэглэх авч унтаж чадахгүй яагаад ч юм бэ сэтгэл зовж сэрэх бүлгээ.

	«Босхын зурсан зураг Испанийн хаанд яагаад тэгж аятайхан санагдсан юм бол?» гэж Самгин бодно.

	Үдэш Винтергартены ядуухан саравч дор Самгин хоёр илбэчний тоглолтыг их л сэжигтэйгээр ажиглан харж байв. Тэр шаламгай гэгч хоёрын элэг доог бүхий илбийн зүйлд ямар нэг хоёрдмол санаа илт байх агаад үзэгчид огт инээлдэхгүй байхыг үзвэл, тэд тийнхүү төв царайгаараа нийтийн журмыг гажуудуулж, хүмүүсийг гомдоож байна даа гэж бодож болмоор авай.

	«Босх ч мөн илбэчин байсан» гэж Самгин лавтай бодов.

	Самгины баруун гар талын нь урдуур саарал костюмтай, арвагар үстэй хүн сониноор нүүрээ сэвэн сууж байв. Самгин түүний шовх сахалтай бүлтгэр нүдтэй гонзгой ясархаг нүүрийг тайвнаар ажиглан суухдаа «Энэ орос хүн байна. Би үүнийг хаана үзсэн бил ээ» гэж бодож тэр хүнийг эргэн харах бүрд нь навтасхийж байжээ. Гэтэл завсарлага болж, нөгөө хүн Самгины хажууд ирээд бүдэг сөөнгө дуугаар

	— Та Самгин бил үү? Миний нэр Долганов гэдэг. Финляндын Выборгт уулзсанаа санаж байна уу? Та сонин олж үзэв үү? Уншаагүй гэнэ ээ? гээд мөрөөрөө Самгиныг туурга тийш түлхэж дуугаа бүр ч бүдэг нам болгоод,

	— Столыпины зусланг дэлбэлж орхижээ. Цаадах нь мэнд гарч, хорин хүнийг хядаж орхисон байна. Танихаас ганцхан Любимова оржээ гэж сандран ярихад нь Самгин цочиж,

	— Яаж орсон гэж? Баригдсан гэж үү гэв.

	— Алагдсан байхгүй юу. Хүүхэдтэйгээ...  

	— Любимова гэнэ ээ?

	— Таних уу? Би бас танина. Идэр залуудаа танилцсан юм сан. Марк Натансон, Ромась, Андрей Лежав мэтийн ардын үзэлтний хэрэгт татагдаж явсан юм. Биеэ тусгүй авч явсан даа...  Хүн, энэ муу саравчаар ямар золигоо хийх вэ! Гуанзанд очиж жаахан сууж ярилцъя гэж Самгины гараас угзран амьсгаадан, хуурай муухай ханиалгажээ. Тэнд сууж байсан улаан улаан нүүртэй, амгалан хүмүүс гөлийсөн нүдээр тэр хоёрыг ичгүүргүй харцгааж байхыг Самгин ажиглажээ. Самгин гарч явахдаа, «Любимова гэж нөгөө хүүхэн гэж үү?» гэж бодоод тодруулан асуухыг бодовч цаадах нь найгалзан мөрөөрөө түлхлэн, тасархай сөөнгө дуугаар

	— За галын наадам гэдэг энэ дээ. Улс төрийн алдаа. Төлөөлөх газар байсаар байтал ганц нэгээр алах гэнэ ээ, чөтгөр...  Би бол хөдөлмөрчин хүнтэй хамт. Хар ажлын төлөө зүтгэнэ. Та чинь социал-демократын талын хүн үү? Би огт ойлгохгүй юм. Ленин бүр галзуурчээ. Москвагийн бослогын сургамжийг большевикууд ухаарсангүй дээ. Одоо ухаа орох цаг болжээ. Эрүүл ухаантай хүний зорилго бол ардчилсан бүх хүчнийг зохион байгуулах явдал мөн гэж ярьсаар явжээ.

	Самгин бяцхан гуанзны үүдийг түлхэн орж, хаалганы булангийн сул ширээнээ очиж суув. Тэнд биллиард наадах чимээ гарна.

	— Надад хар пиво. Пиво ашигтай эд дээ. Би Давосаас ирлээ. Мэнгэр ханиадтай болчихсон доо. Тотьмед цөлөгдөж байгаад ирлээ. Давосын нэг адил мөн хогийн газар юм. Хүн амьтантай уулзах юм сан гэж их санадаг байлаа. Та гадаадад суухаар ирсэн үү? гэж Долганов асуув.

	— Үгүй дээ. Би жуулчилж явна.

	— Уухай. Та юу гэж бодно? Кадетууд нөгөө хаант засгийн үзэлтэн элдэв муусайн юмнуудыг хумиад авч чадах болов уу? Тэд чинь сэхээтнүүдийг цөмийг зохион байгуулаад авсан байна шүү...  гэж Долганов ярив.

	Герман хүмүүсийн үг ярилцах хүнгэнэсэн битүү шуугианд Долгановын бүдэг сөөнгө дуу муу дуулдах ба зарим үг нь эс ойлгогдоно. Долгановын хэл хэдийд цуцдаг бол гэж Самгин хүлээнэ. Долганов шар айраг ховдгоор залгилахад цээжин дотор нь хүд хүд гэх чимээ гарах бөгөөд гал бутарсан нүдээ онийлгон Самгины нүүрний арьсыг чимхэх мэт харна. Эрүүнээс нь давтал ургасан сахалд пивоны хөөс наалдаад түүний ярьсан үг хөөсөрч байх шиг харагдана. Уруулын сахал дороос хоёр алтан шүд эвгүй гялалзана. Долгановын үг ярих тусам нүд нь улам гялалзана. Энэ хүн үхсэн хэвтвэл, хөнхөр нүдний нь гал үхээд хамар нь улам шовх болж, газар өнгөт бор царайтай юм цагаахан дэрэн дээр хэвтэж байх биз. Ам нь онгойж, хоёр алтан соёо нь гялалзан харагдах биз гэж гэнэт бодохдоо түүнээс түргэн холдмоор санагджээ.

	— Любимова гэж эцгийн нь овог уу? гэж Самгиныг асуухад Долганов амьсгаадаж

	— Биш ээ, нөхрийн нь овог. Эцгийнх нь Истомин гэдэг юм. Тийм дээ гэж нойтон сахлаа хоёр тийшээ шувтарч, — Учир харанхуй эхнэр дээ. Гэвч хэн мэдэх бил ээ? Миний найз Савелий Любимов итгэсэнгүй тэр эхнэрийг өрөвдөөд ураг барилдсан юм. Тэр эхнэр магад овгоо солих гэсэн биз. Өөрийгөө мартуулах гэсэн биз гээд хажуугаар явсан зарцыг дуудаж, — Нох эйн маль1 гэж тушаан өгүүлэв.

	Тэр эхнэр ямаршуу царайтай, хэдий насны хүн бэ гэж Самгин асуух гэтэл цаадах нь зөөлөн сандал налж нүдээ аньсанд яаран босож

	— Би явах цаг болов. Сайн сууж байгаарай гэсэнд

	— Та маргааш юу хийх вэ? Хоёулаа рейхстагт очих уу? Маргааш хуралдахгүй юу? Ай золиг! Та хаана буусан бэ? гэжээ.

	Самгин, би маргааш өглөө Дрезден явах ёстой гээд тийм ч найрсаг биш гар барьж гараад алчуураар гараа ороож, эзгүй бүрэнхий гудамжаар түргэн түргэн алхан явахдаа сэтгэлээ илбэн засах юм уу, өөрийгөө ямар нэг талаар цагаатгах ёстой болов гэж бодож явжээ.

	«Любимова...»

	Энэ эмэгтэйг Самгин хэдийнээ мартсан байтал саяын мэнгэртэй хүн үхсэн хүнийг босгосон мэт дахин санагдуулжээ. Тэр эхнэр мөөмөө ихэд аригтай авч явдаг, дуу шуу цөөтэй, эелдэг хүүхэн байсныг Самгин санав. Тэр хүүхний талаар ондоо юу санаанд үлдсэн бэ? гэтэл юу ч үлдсэнгүй ажээ.

	Долгановтой уулзсан биш, энэ хотод ирээд Самгины дотор дүрэлзэн ирсэн мөнөөхөн тодгүй шинэ чухал бодол сарнижээ. Самгин явган зам дээр таягаар ууртай чанга тогшин, «Муу байна. Энэ хүн Орос явах замдаа вагон дотор үхэж болно. Тэгвэл германчууд түүнийг газар булж орхиод бичиг баримтыг Оросын консулд их л нямбай явуулах биз. Оросын консул түүнийг Долгановын оронд явуулах авч Орост энэ хүний хамаатан садан гэж юу ч байхгүй юм чинь» гэж бодож явжээ.

	Самгин ингэж бодоод гэнэт цочиж, таягаа сугандаа чанга гэгч хавчуулан, ямар нэг аюултай газар ойртсон мэт зөөлөн зөөлөн алхлав.

	«Хүн төрж, юм сурах санаатай удтал зүтгэнэ. Чингээд элдэв олон муу юм үзэж амсаж, үнэн бодит байдалтай харшлаад нийгмийн асуудлыг шийдвэрлэх гэж баахан явна. Эмстэй сэтгэлийн эрхшээл олж дотнолох гэж хамаг хүчээ талаар барна.

	Чингээд дөч хүрээд орь ганцаар болж одох нь тэр... 

	Самгин өөрийн тухай ингэж бодож яваагаа мэдээд Долгановын тухай «үнэхээр өчүүхэн амьтан» гэж ууртай бодов.

	Гэвч ганцаар хүний хувь заяаны тухай бодлоос салж чадсангүй. Буудалдаа ирж, унтахаар хэвтэвч бодогдоно. Самгины нойр хулжиж, аж амьдралын янз бүрийн зам мөр дээр өөрийгөө аваачиж тавих ба төмөр хангир жингэр хийж, бух тэрэгний байн байн хангинах чимээг чагнан хэвтэхэд том том борооны дусал цонхыг балбаж байснаа арваад минут болоод харанхуйн дотор залгигдсан мэт таг чиг болжээ.

	Самгин маргааш өглөө нь Бедекерын улаан номыг барьсаар хот үзэх гэж дуртай дургүй гарч цул бат чулуун байшингийн дундуур алхан явахад зайгүй олон барилга жигдхэн жагссан энэ хот хүнд их уйтгарыг төрүүлж байжээ. Чийгтэй салхин үлээж, хүмүүс зүг бүр алхалж явах нь үзэгдэх бөгөөд товхгор том туурайтай өтгөн сагагтай, их биетэй морьдын тах хангинан, цэргийн эрс бөмбөр нижигнүүлэн явна. Хааяа нэг машин харагдаж заан адил дуугарахад герман хүмүүс зогсож их л хүндэтгэн өнгөрөөгөөд хойноос нь ялдамхан харж байх нь үзэгдэнэ. Нэгэн их талбайд олон нүсэр барилга зэрэглээд бараг байшин бүрийн оройд бор тэнгэрт хэсэг хэсэг хөх огторгуй үзэгдэх агаад тэр олон барилга бол музей байжээ. Самгин алинд нь орохыг бодож шийдээгүй байтал гэнэт тэнгэр нижигнэж бороо цутгасан тул хамгийн ойрын нэгэнд гүйн оржээ. Тэнд зэвсгийн музей байв. Хана туурганд нь олон уйтгартай эрээн мяраан зураг өлгөжээ. Музейд дандаа Австри-герман, Франц-германы дайны үзмэрийн зүйл тавьсан байв. Тавиур дээр зүсэн зүйлийн үхэр буу, сэлэм, илд, жад, хутга өрж тавьжээ. Төмөр хуяг бүхий морины чихмэл дээр дундад зууны өвч бүрэн өмсгөлт баатар эр морджээ. Тэр олон элдэв өнгийн төмрийн зүйлээс бууны тосны жихүүн үнэр хангинан бөөлжис хутгамаар ажээ. Энэ олон зэр зэвсгээр цагтаа олон хүний толгойг хяргаж, гар хөлийг тас цавчиж, хэнхдэг гэдэс рүү нь дүрж, шавар шороог цусаар хутгаж орхисон байх гэж Самгин зэвүүцэн боджээ.

	«Шал тэнэг явдал. Энэ өвлөөс зохиол бичье. Лютоваас эхлээд олон хүний хөрөг дүр байдлыг бичье» гэж Самгин бодов.

	Лютовыг санах бүрд Самгины дотор мөнөөхөн огт байхгүй цулбуурт загас барих гэсэн нэгэн явдал дандаа санаанд нь орно. Тэгэхэд тэр тээрэмчин мэхэлж буй гэдгийг Лютов мэдсээр байгаад яагаад ихээр инээсэн бэ? Тэр болсон явдалд хүн гомдмоор нэг ёгт далд юм байсан шүү. Лютов бол ер нь их зальтай. Тэр удаа өөрийгөө залилсан байж болох биш үү? Лютов ер юу хүсэж явдгийг мэдэх арга байхгүй гэж үү? гэх зэргээр боддог байлаа.

	«Би бол хүмүүсийг муулах ч үгүй, надад ямар үзэгдсэн байдлаар нь шударгаар бичнэ» гэж бодсоноо бас, «Сайшаах ч үгүй» гэж бас боджээ.

	Самгины санаанд Степан Кутузов эрхбиш орж ирсэн боловч энэ хүнийг бусдын түрүүнд тавих нь зохисгүй гэж бодоод түүнийг гаргуунд нь гаргаж, Дунаев, Поярков, Иноков, нөхөр Яков, хүйтэн царайтай, амгалан харц бүхий цэнхэр нүдэт Елизавета Спивак, Стратонов, Тагильский, Умзад, Диомидов, Безбедов, ах Дмитрий...  Любаша...  Маргирита...  Марина мэтийн онцын талархал эс татах хүмүүсийн дунд хутгаж орхижээ.

	Огтхон ч аятайхан эс санагдах тэдгээр олон нэрийг санахаа болих гэдэг ихээхэн чадал шаардаж байжээ.

	«Олонх хүн бол нөгөө Иероним Босхын зурагт гардаг шиг нэг бүтэн биеийн тасархай уран зураачийн санаан зоригоор эвдсэн ертөнцийн олон тасархай юм гэж бодохдоо Самгин санаа алдаж, би хүмүүсийг хэрхэн үздэгээ тайлбарлах нэг юм олж авлаа гэж боджээ. Гэтэл миний талархдаг хүн хэн байна? гэж бодоод мушилзаж, «Анфимьевна шив. Энэ хүн бол ариун боол мөн. Насныхаа эцэст олны үймээнд оролцсон боловч мөн л боол адил байсан даа...» гэж боджээ.

	Цонхоор нар шагайж, бүрэнхий музейн дотор гэгээ татахад олон бууны жадны үзүүр улам хүйтнээр гялбалзан, ялангуяа нөгөө баатрын төмөр дуулга мөс адил гялтганаж байв. Самгин «Орост баатруудыг хэрхэн нүүлгэсэн нь» гэдэг эртний нэгэн шүлгийн мөрийг санаж ядаж байтал гэнэт урьд нэгэн шөнө Самгин өөрөө олон арав болж, тэр олон Самгины дунд хутгалдан аймаар зүүд зүүдэлсэн нь бодогджээ. Энэ бол нэн ч эвгүй дурсамж... 

	Үдшидээ Дрезден орж, Мадоннын зургийг их л удаан ширтэн суухдаа, энэ эмэгтэйн талаар би ер юу хэлж чадах вэ? гэж бодож суужээ. Гэтэл юу ч хэлж чадсангүй, энэ талаар ондоо улс аль заваан юм хэлж байсныг алийг гэх вэ. Самгин Мюнхен ороод Боварь нутгийн хүмүүс пруссийнхнээсээ илүү бүдүүн тарган болохыг олж харжээ. Тэрнээс гадна Мюнхенд Берлинээс дутахгүй их зурагтай агаад цаг уур нь бүр ч тусгүй байжээ. Олон музей, зураг, бас номхон томоотой герман хүн харсаар явтал Самгин ихэд алжаагаад Швейцар орохоор шийджээ. Тэнд Самгины эх бий. «Эх» гэдэг үг санаанд ортол, «Миний эх бол царайлаг, хувцаслаж чаддаг, бас эр хүнд эрхэлж сурчихсан хүн дээ. Ном зохиолоос цэцэн мэргэнийг сурах гэж биеэ зовоодоггүй их оновчтой хүн юм. Миний эцгийн чанарыг зөв таньж, сайн нөхөр олж авсан юм. Варавка бол тэр хотдоо л их сонин хүн байсан, «мөнгийг амар олдог...» гэж боджээ.

	Гэтэл бас нөгөө шар толгойт багш цэцэрлэгийн дотор эхийн нь хөлийн дор сөгдөн байсан нэгэн явдал бас санагджээ.

	— Томилин ч өөрийн бодол бүхий хүн байсан даа. «Танин мэдэх бол хүний төрөлхийн гурав дахь зан чанар мөн». Тэгээд бодол санаа бол тэнгэр бурхан бий гэдэг үзэлд хүргэдэг зүйл ажээ. Газар дэлхийн биет туршлагыг үнэн мөн гэж нотлох нь нэг бол тэр үнэнийхээ төлөө, эсхүл түүнийхээ эсрэг байхыг шаардах бөгөөд гэтэл тэрхүү үнэн нь нэг хэдий болоод худал хуурмаг болохоо илрүүлдэг болой. Хүний оюун ухаан ингэж үр ашиггүй хөдөлж эргэж байхдаа тэр дугуйн төв голд тэнгэр бурхан гэгдэх нэгэн нууц юм байдгийг огтас мэддэггүй».

	Самгин энэ үгийг хэн хэлсэн билээ гэж бодож ядан, уншсан ном зохиолоо дурдан санаж явтал галт тэрэг уулын нүх рүү шурган орж, нэвтэлшгүй харанхуй, ёроолгүй нүхэнд орчих шиг болжээ.

	Маргааш өглөө нь Женев орж, үдийн алдад эхтэйгээ уулзаар явав. Эх нь нуурын хөвөөнд нэгэн жижигхэн байшинд суух агаад байшинг хэтэрхий гоёж шавардсан нь хотол бялуу лугаа адилхан харагддаг ажгуу. Байшин тал дугуй тарьсан жимсний модон дотор эвтэйхэн нуугдах бөгөөд алимын модны ягаахан үр жимсийг нарны гэгээ ивээнгүй шарж байв. Тийм нэгэн модны ёроолд Вера Петровна сууж байв. Тэр бээр огторгуйн өнгөт хөх хувцас өмсжээ. Сууж байгаа байдал нь Монсо хэмээх цэцэрлэгийн дотор байдаг Мопассаны хөшөөний зургийг санагдуулах ажээ.

	— Пээ, хонгор минь, яасан баяртай сайхан юм бэ! гэж францаар дуугарч, хүүгээ тэвэрч аваад үнсэх вий гэж болгоомжилсон бололтой шууд түлхэх гэсэн шиг хүүгийнхээ урдаас гар өргөсхийн сарвайжээ. Самгин эхийгээ илэг адил гялганасан, хүжсийн үнэрт хүйтэн гарыг үнсэж, нүүр өөд нь хараад, «Залуугаараа байна шүү!» гэж сайшаан боджээ.

	— Чи дажгүй ирэв үү? Энэ миний дуртай газар, хоёулаа жаахан сууя. Хагас цагийн дараа үдийн хоол болно. Ярьж амжина гэж эх нь босож зай тавьж өгөөд дороо арьсан жинтүү дэвсэж дахин суув.

	— Царай чинь тун сайхан байна. Харин бага зэрэг буурал оржээ. Яасан эрт... 

	Самгин аятай хариу хэлэх үг олж чадахгүй, зөвхөн аялга үг, инээмсэглэх, дал мөрөө хавчих төдийгөөр санаагаа илэрхийлж байв. Эх нь урьдыг бодвол их л итгэл муутай, бүдүүн дуугаар аяархан ярьж байв. Нүүрээ хэдий ихээр будсан авч цаанаас нь улбар ягаан арьс эрхбиш нэвт харагдана. Хиймэл урт сормуус наасан будмал нүдний нь хөдөлгөөн эс үзэгдэнэ. Тод ягаан уруулын завсраар хэнд ч хэрэггүй яль шальгүй үгс дуржигнан урсана.

	— Орост одоо юу болж байна? Бас бөмбөг хаясаар уу? Улсын Дум яагаад тэр журамгүй явдлыг зогсоож чадахгүй байна? Энэ, Европынхны ярьж байгаагаар бид их юм алдаж буйг чи мэддэг ч болоосой! Бидэнд чинь мөнгө зээллэг өгөхийг больчих вий гэж би тун айж байна, мэдэж байна уу? гэхэд нь Самгин мушилзаж

	— Өгнө өө, өгнө гэжээ.

	Эхийн ярих үгний аялгууд сэтгэл түгшсэн байдал илрэх авч тэр нь зээлийн мөнгөнд биш, ондоо юманд зовж байх шиг Самгинд санагджээ.

	― Орос улс сүйрнэ гэж олон хүн ярьж байна шүү гээд хүүхдийн гарыг илж, — Чи гадаадад дүрвэн суухаар ирээгүй биз дээ. Зүгээр л жуулчилж явна биз? Тэгвэл би их баяртай байна. Чиний хэрсүү ухаантайд би итгэж байсан шүү гээд санаа алдаж улам тайвнаар, — Одоо юу болж байгааг би ойлгохгүй болов. Бид эсэргүүцэл тавьж, бидэнд үндсэн хуулийн эрх олголоо. Гэтэл бас л гадаад руу явцгааж, бөмбөг хаяж байх юм. Дмитрий бас л нэг эвсэлд байгаа биз дээ? гэв.

	― Үгүй биз. Гэвч ойрдоо захидал ирсэнгүй, би сайн мэдэхгүй байна.

	Вера Петровна үс гэзгээ сайхан янзалсан толгойгоо дохиж,

	— Дмитрий лав оролцож байгаа. Хувьсгалыг дандаа авьяас билиггүй, зөрүүд улс хийдэг юм. Цаадах чинь тийм хүн. Энэ бол миний санаа биш ч гэсэн яах аргагүй үнэн үг юм. Тийм биз? гэжээ.

	Самгин эхийн үгийг зөвшөөрөх боловч түүнийгээ хэлсэнгүй. Ер эхийгээ өрөвдөөд үг дуугарч чадахгүй байв. Түүний үг ярианд их л хүчлэн буй байдал үзүүлэх гэсэн янз илрэх агаад тийнхүү хуурмаг байдал гаргахад нэлээн бэрх байгаа бололтой. Модны мөчрөөс нэг алим өвсөн дотор унахыг үзвэл өвсөн дотор гэнэт ягаан цэцэг ургасан мэт харагдана.

	— Энд Орос хүн их олон шүү. Саяхан Алина нөгөө худалдаачинтайгаа явж байсан шиг санагдаж байна. Гэвч би эцэс төгсгөлгүй орос ярианд дургүй болжээ. Би ихийг дуулж, юм бүхнийг мэддэг мөртөө аж төрж чаддаггүй олон хүнийг үзлээ. Тэд бол тун ч бүтэлгүй улс юм. Бүтэлгүйдээ дандаа цухалдан явна. За гэр лүүгээ явах уу?

	Самгиныг нэгэн бяцхан өрөөнд дагуулан оруулав. Өрөөний дотор тавьсан тавилга цөм бүрээстэй ажээ. Хоёр цонхонд ягаавтар өнгийн сиймхий хөшиг унжуулсан авч гаднаас ногоон мод сүүдэрлэнэ. Бүүдгэр гэгээтэй тасалгаанд алимын үнэр учиргүй анхилж байв. Цонхоор орсон нарны туяа жижигхэн дугуй ширээн дээр буй долоон ясан зааны дүрс, цэнхэр шил дээр тусжээ. Вера Петровна нам дуугаар мэгдэн ярьсан нь

	— Би энэ байшинг тун хямдхан авсан шүү. Сууцныхаа талд доктор Ипполит Донадьег суулгадаг юм гэжээ.

	«Тэнгэрт алба өргөж үү?» гэж Самгин дотроо бодож эхийгээ хажуугаас харвал чих нь чичирч байгаа мэт санагджээ.

	— Энэ доктор хөгжмийн их мэдлэгтэн, гайхамшигтай илтгэгч, үнэхээр соёл номтой хүн юм. Эндхийн ариун цэврийн нийгэмлэгийн дэд ерөнхийлөгч юм. Энэ газар өвчтэй хүн олон, тэгэхлээр эрүүл нэгний нь биеийг тун хамгаалах хэрэгтэй байдгийг чи мэднэ биз дээ?

	Самгины сэтгэл хүнд зовуурьтай болов. Эхтэйгээ ингэж ярьж суухад тун эвгүй уйтгартай агаад уйдсанаасаа ичиж байх шиг санагджээ. Цэцэрлэг тийш харсан хаалгаар цагаан костюмтай өндөр хүн орж ирээд дэлбэгэр малгайгаар даллан гүжир бүдүүн дуугаар,

	— За хонгор минь, би юу гэсэн бил ээ...  гэхэд нь Вера Петровна түүний тэврэх гэсэн буюу оруулахгүй цааш нь түлхэх гэсэн мэт гараа дээш өргөөд ер бусын чангаар

	— Энэ миний хүү Клим гэжээ.

	Доктор Донадьё машид баярлан, Самгины гарыг чанга атгаж, ялгай үг урсгаж гарав. Түүний ярьсан зарим тасархай үг, өгүүлбэрийн утгаас үзвэл, энэ хүн орос хүнтэй уулзахдаа ямагт сэтгэл дүүрэн байдаг ажээ. 1903 онд Одесст байсан агаад бараг Европын маягтай тэр сайхан хотыг хувьсгал баллаж орхисон гэж сэтгэл ихэд гунигтай явдаг гэнэ. Донадьё юм бүхнийг нарийн ойлгодоггүй байж болох авч ганц Донадьё ч биш, ер нь франц хүмүүс Орост хувьсгал гардаг нь эртдэж байна гэж үздэг ажээ. Донадьё нүдээ ирмэж, инээмсэглэн

	— Энэ талаар франц хүн бага сага мэднэ шүү, тийм биз? гэжээ.

	Амтат гуаны хэлбэртэй шар гавлын дээр бодвол их ширүүн бололтой буурал орсон хар үсний ор үлдээсэн, том хамартай, ямаан сахалтай тэр өндөр зэгзгэр хүн үг ярихдаа ямагт өтгөн хөмсгөө өргөх агаад жигтэй зузаан уруулын нь өтгөн сахал мөн хөдөлж, тосолсон мэт онц гялгар нойтон хар нүд нэгэн үе гэрэлтэн, нэгэн үе бүдгэрч байжээ. Хүүгээ францаар төдийлөн чөлөөтэй ярьж чадахгүй байхыг эх мэдээд үг хэлж өгч, зарим өгүүлбэрийг орчуулж байхад Самгин бүр ч ичиж байжээ.

	— Франц улс бол ертөнцийг зоригжуулдаг гэж доктор ярьж, хантаазны өврөөс цаг гаргаж Вера Петровнад харуулсанд цаадах нь

	— Одоохон болно гэв. Самгины эхийнд суудаг тэр тэжээвэр эр Францын алдрыг өргөн ярьж, Тургенев бол Францын нэрт зохиолчдын найз байсан. Оросын уналтын үзэлтэн бол Франц хүмүүсийн шавь нар мөн, Орос шиг Францад халуун дотно орон хаана ч байхгүй гэж Вера Петровт итгүүлэн ярьж байв.

	— Туркчүүд, япончууд гээд л германаас бусад нь бидэнд сайн юм. Туркчүүд Фаррерад, япончууд Лотид учиргүй дуртай. Та «Адгуусны диваажин» гэж Франсис Жаммын номыг уншсан уу? Ёстой сайхан даа!

	Донадьё ингэж ярихдаа хааяа тийм үү? гэж асуухаас биш, Самгины чагнаж байгаа эсэхийг эс сонирхоно. Үдийн хоол болж, Донадьё босож Климийг сугадаад Австрий бүжиг хийсэн мэт найгалзсаар хоолны өрөө тийш явах зуур

	— Би бол юмыг дандаа сайнаар боддог хүн. Хүн бүхэн их бага ялгаагүй тэнгэр бурхан гэдэг нэртэй агуу их жүжигчний нэг бүтээл юм гэв.

	Самгин «Донадьё» гэдэг нэрийг санаж, наадан үг хэлэх гэтэл эх нь

	— Энэ хүний хэлэхийг чи ойлгож байна уу? гэжээ.

	Хоолны газар ороод Донадьёгийн ярьсан зүйл тийм ч уран биш, харин сургаалын чанартай болж байв. Түүний ярих нь

	— Би бол гоо сайхны хүн юм. Миний хувьд хувьсгал бол мөн л урлаг, цөөн хүний эмгэнэлт урлаг, баатруудын урлаг мөн. Гэхдээ энэ нь Германы социалистуудын боддогоор олон түмнийх биш юм. Олон түмэн гэдэг бол баатруудыг эсгэж хийдэг эд мөн. Олон түмэн гэдэг эд бөс болохоос биш, юм биш гэж яриад том цагаан шүд гялалзуулан, хоол идэж гарав. Хоолны амттай сайханд сэтгэл дүүрэн болж нүдээ онийлгоод чихээ 9-ын тоо шиг болгон хөдөлгөж байв. Самгины эх мөн докторын нэг адил хоолыг амтархан их идэх авч үг ярихгүй зөвхөн толгой дохиж суув.

	«Манай эх энэ ариун цэврийн хүнтэй хамаг мөнгөө баран суудаг» биз гэж Самгин бодоод эхийгээ өрөвдөөд дургүй хүрч гэнэт нүүр улайжээ. Доктор дарсаар дайлж

	— Та энэ дарсыг ууж үзэгтүн. Провансаас миний нэг ах илгээсэн юм. Энэ дарс бол манай өмнөд нарлаг нутгийн цэвэр идээ юм. Францад юм бүхэн бий, бас Эйфелийн цамхаг мэтийн илүү ч юм бий. Мопассан тэгж хэлсэн юм сан, зайлуул! Венера түүнд өршөөлгүй байсан даа...  гэж ярив.

	Хоол идэж дарс уугаад Донадьё мансуурч кофе цай уухгүй гээд бяцхан янжуур гарган асааж ихээр амьсгаа авч

	— Би цагийн дараа хуралтай, харамсалтай байна. Гэвч дараа уулзана биз дээ гэв.

	— Тэгнэ биз дээ гэж эхийн хэлэхэд надаас асуув гэж Самгин ойлгоод

	— Би өнөөдөр Парис явна гэв.

	Доктор ч сэргэж баяртай гээд явахад эх нь дуугарсангүй, цай хутгаж байгаад

	— Чи тийм их яарч байна уу? гэжээ.

	— Яарч байна. Тэнд түнш хүлээж буй.

	— Ажил явдал чинь гайгүй сайн уу?

	— Тун сайн. Намайг яваад өгвөл та гомдох уу? Энэ хотоор явж үзмээр байна. Одоо таны амрах цаг болсон биз дээ.

	Вера Петровна босов. Түүний царайг үзвэл эрүү нь чичирч, нүд нь хөөрхийлөлтэй том болж ирэхэд Самгин эмээж «Одоо л учир ярьж эхлэх нь дээ» гэж бодов.

	— Клим чи ойлгож байна уу? Би энэ хорвоод ингэж ганцаар амьдарч байна шүү дээ гэж эхийн яриагаа эхлэхэд Клим гарыг нь барьж үнэхээр аль болох эелдгээр

	— Саяын хүн их сонин хүн байна гэхдээ, «Тэр хүн чамайг тонодог биз» гэж нэмж хэлэх гэснээ больж, — Ээж ээ, сайн сууж байгаарай! Та тун аятайхан суудаг юм байна гэжээ.

	Вера Петровна үг дуугарсангүй буруу харж нүдээ арчиж байв. Хүүгээ цэцэрлэгийн хайс хүртэл үдэхдээ мөн дуу гарсангүй. Самгин нэг хэдий яваад эргэж харвал эх нь нөгөө хайсны шонг хоёр гараар бариад хүүгийн хойноос харсаар байхыг үзээд Самгины дотор хачин болж, амьсгаагаа ямагт хураагаад байсан мэт ихээр гаргажээ. Самгин цааш явахдаа, «Эх минь намайг юу гэж бодож байгаа бол?» гэж санаад өөрийгөө зэмлэн

	«Сэтгэл уярам аятай үг хэлэх хэрэгтэй байсан шүү» гэж боджээ. Гэвч даруй эхийгээ зэмлэн

	«Өдий их хөрөнгөтэй хүн энэхэн төдий нэг хэвийн байдалд арай ормооргүй сэн. Донадьё! Лав малын эмч биз» гэж боджээ.

	Самгин хотын цэвэрхэн гудамжаар эцтэлээ тэнэж, сэтгэл маш тавгүй явжээ. Гэвч сэтгэл тавгүй байсан ч олон цагны дэлгүүр үзэв. Бас урт удаан насалж, амгалан аж төрөхөд зохистой бөх хувцас өмссөн өвгөд эмгэдийг олж харжээ. Эх нутгийнхаа өвгөчүүлийг санатал хамгийн түрүүн түүхчин Козлов санагдаж. «Би цайнд их дуртай. цайнд чихэр давс элдвийг хийлгүй уудаг...» гэж ярьсан нь хүртэл бодогджээ. Тэр Козлов хаант засгийн үзэлтний тэргүүнд таяг бариад бяцхан амаа ихээр онгойлгоод хашхирч явсныг санав. Нөгөө Умзад, ардын үзэлт, цагаан сахалт зохиолч... 

	«Өвгөчүүлийг ер бага мэднэ дээ».

	Үдэш Самгин Хотын захад нэгэн жижигхэн гуанзны тагтан тавцан дээр пиво захиад тамхиа асааж ийш тийш харсхийн суув. Зүүн талын ногоон хөндийд Рона гол гялтганан, баруунтаа нуурын усанд жаргаж буй нарны улаан туяа тольдож байв. Уулсын дээгүүр хөх манан татаад Дан-дю-Миди уулын ноён оргил тунгалаг хөх тэнгэрт тулжээ. Нуурын хөвөөгөөр жижигхэн байшин ярайж, алсад буй тийм байшингууд бөөгнөөд бяцхан хот шиг харагдана. Хотын дээгүүр хөхөмдөг уулс үелж, алсад цасан оргил дүнхийнэ. Хотын хөгжим нуурын дээгүүр хөвж анир чимээгүйн дунд тодхон сонсогдох авч зэс бүрээний дуун холын зайд бүдгэрэн санаашрангуй гунигтай сонстоно. Нуурын дээгүүр хөгжмийн аялгуугаар цагаахан цахлай нисэхэд усанд туссан дүрс нь ягаавтар юм шиг харагдана. Энэ бүхэн зураг шиг нэн сайхан харагдах ба шуудангийн ил захидлын эрээн мяраантай тун ч адилхан авай.

	«Ялаа бараг байхгүй, ер нь хорхой шавж ховор юм. Гэвч тэр мурий сарий бөгтөр амьтад надад ямар хэрэгтэй юм бэ».

	Бүдүүн гуятай, том мээмтэй, өргөн нүүртэй бүлтгэр хүүхэн сайхан хүйтэн пиво авчирч өгөв. Тэр хүүхэн онц зузаан уруулаар инээмсэглэхийг үзвэл ялдам зантай буюу алжаасан янзтай үзэгдэнэ. Хэрэв алжаасан гэж бодвол энэ цэвэрхэн, нам гүм хотод юу ч бодож санахгүй жарган суудгаас буюу хадамд очихын зайлшгүй жаргалыг хүлээн суудгаас алжаасан биз... 

	«Миний амьдралд эмс ер тун бага юм нэмэрлэжээ».

	Дөрвөн лут эр пиво ууж, бие биеэ янжуурын утаагаар утаж тайван үг ярилцан суухыг үзвэл маргах юмаа барсан бололтой авай. Цонхны дэргэд ах дүү хоёроос ч адилхан хоёр өвгөн суугаад дуугүй хөзөр наадна. Ер эндхийн улс газар дэлхийтэйгээ адил болхи, том том цагаан шүд ил гарган инээмсэглэх боловч томоотой гөлийсөн царай нь бараг эс ондоо болно.

	«Эд байгальтайгаа зохицоод мэнгэр ханиадтай гадаадын хүний мөнгөөр амьдран суудаг биз» гэж Самгин ёжтойгоор бодохдоо хэн нэгэнд зэвүү хүрч байжээ.

	«Миний бодол санаа яагаад этгээд, олиггүй аястай болдог вэ? Би үүнийг мэдсээр байгаад яагаад зайлж эс чадна вэ?»

	Тагтан давхрын хажуугаар хоёр хүн яаран өнгөрөхийг үзвэл нэг нь толгой нүцгэн агаад жүрж арилган явна. Нөгөө нь алчуур буюу цаасаар даллаж, оросоор 

	— Плехановын зөв гэж ярьж явав.

	— Тэгээд кадетуудтай хамт явах гэж үү? гэж толгой нүцгэн хүн онц чанга асуутал барьж явсан жүржийн хальсыг унагаж авах гэж бөхийхдөө нүднийхээ хавчдаг шилийг унагах шахаад яаран эгц болж, оосроос нь барьж авахдаа нөгөө хальсыг авахаа мартжээ.

	Энэ зуур цаас барьж явсан хүн

	— Ардчилалгүй социализм бол утгагүй юм, харин ардчилал түүнтэй хамт гэж хэлж амжив.

	Хоёр хүн өнгөрөв. Тэднээс арваад алхмын зайтай явсан өндөр өвгөн өтгөн цагаан хөмсгөө сэжиглэсэн мэт өргөж, жүржийн хальсыг таягаар этэж зайлуулахыг оролдоно. Гэтэл жүржийн хальс түүний санаснаар болохгүй явган замаас хальж унахад өвгөн дахин этэж явган зам дээр гаргаад туусаар усан сувгийн төмөр сараалж дотор хийж сая санаа амарсан мэт таягийнхаа үзүүрийг годосхийлгэн дээш өргөж байхыг Самгин үзээд

	«Аж ахуйч эр юм» гэж боджээ.

	Харанхуй болж, уулын зүгээс ариун салхин үлээн, гал гэрэл гялбалзаад нуурын усны бараан мандал дээгүүр зэсийн өнгөт зураас татна. Манарсан хөх тэнгэр газарт тун ойрхон мэт санагдах бөгөөд гэгээ туяагүй од мичид хэсэг хэсэг хув шиг харагдана. Тэнгэр огторгуй гэдэг тун ч ядуухан, гунигтай ажээ гэж Самгин анх удаа боджээ. Цагаа харвал хоёр цаг гаруйн дараа Парисын галт тэрэг хөдлөх болсон байв. Самгин пивоны өртгийг төлж зураг адил мөнөөхөн гуанзны хүүхэнд цайны мөнгө ахиухан харамж өгөөд яаран гарч нөгөө өвгөн, жүржийн хальсыг бодсоор буудалд харихаар явжээ.

	«Орос хүний хувьтнуур биш зан Европ газрын ахуйн сахилга батыг элэглэн шоолох боловч...» гэж бодож явтал нарийн гудамжнаас нэг эмэгтэй уулан дээрээс өнхөрсөн мэт гарч ирээд Самгиныг мөргөж хажуу тийш үсрэхдээ оросоор

	— Ай чөтгөр ав...  уучлаарай гэснээ Самгины дал мөр ханцуйнаас зэрэг барьж, ихээр амьсгаадан, — Өө, чи юм уу? Одоо явъя. Лютов биеэ буудав...  Явъя явъя. Чи яав? Танихгүй байна уу? гэжээ.

	Самгин ихэд гайхаж

	— Дуняша гэж арайхийн өгүүлээд нүүр өөд нь харвал нулимстай нүд гялбалзаж байв. 

	Дуняша хуурай өмөлзөн Самгиныг чирч явах зуур

	— Лютов өчигдөр үдэш урьдын адил зугаатай наргиантай байв. Сая очсон чинь цагдаа нар бужигнан, намайг оруулахгүй гэв. Тэнд Алина ч байхгүй. Макаров ч алга. Би ямар хэл мэдэх биш, цөмийг түлхлэн тасалгаанд орж үзвэл Лютов тэрийгээд дэргэд нь шал дээр гар буу хэвтэж байв. Тэгээд би Иноков руу гүйж явтал чи тааралдав. Бушуу явъя гэж мэгдэн ярив.

	— Чи өөрөө тээгэлдээд байна шүү дээ гэж Самгиныг хэлэхэд,

	— За яах вэ, Ийшээ ийшээ гэж чирнэ.

	Дуняша Самгиныг цэцэрлэгийн төмөр хайсанд оруулав. Тэнд арваад эрэгтэй эмэгтэй улс дув дуугүй зогсож, байшингийн довжооны чулуун гишгүүр дээр нэг цагдаа сууж байв. Цагдаа босож хаалга халхлан зогсохыг үзвэл их өндөр том хүн байв. Цагдаа нэг үг аяархан дуугарсан авч ойлгогдсонгүй. Дуняша цагдааг мөрөөр түлхлэн

	— Хойшоо бай, тэнэг амьтан. Хүний хэл мэддэггүй золиг гэж Самгиныг үүд тийш түлхэж оруулав. Тасалгааны дотор цонхны дэргэд янжуур зуусан цагаан хувцастай хүн зогсох ба бас хиазтай бараан хувцастай хүн сандал унаж суугаад

	— Та төрөл садны нь хүн үү? гэж ширүүхэн дуугарав.

	Клим Иванович дуугүй толгой дохисонд Дуняша ууртайгаар,

	— Наашаа яв яв. Эдэнтэй ёсорхох явдалгүй, эд бидэнд ёсорхдоггүй гэж бас нэг тасалгаанд түлхэн оруулаад өөрөө үүд түшиж, нүүрээ алгаар шувтраад алчуур гарган хумьж амаа дарав. Энэ нь намайг харах хэрэггүй, тэр дэнлүү тийш харагтун гэсэн үг болохыг Самгин ойлгов. Тэр зүг яаралгүй эргэж харвал Лютов зөөлөн захтай цагаан цамцтайгаа урт зөөлөн вандан дээр дээш хараад хэвтэж байв. Бяцхан ширээн дээр ногоон бүрхүүлтэй дэнлүү ноцож Лютовын царай духнаас дээш ногоовтор, нүднээс доош хачин аймаар бараан өнгөтэй харагджээ. Тэр бээр нүдээ онийлгоод уруулаа мурийлгаад урьдын адил инээвхийлж байх шиг Самгинд харагджээ. Самгин тэндээс гарч явахыг бодовч нөгөө хиазтай цагдаа үүдэнд зогсоод дөрвөлжин цаас Дуняшийн нүүрэн дээр барьж мөөрөх мэт дуугарна. Чингээд Самгины хажууд ирж

	— Та орос хүн үү? Энэ үхсэн хүн таны хамаатан уу? Энэ зурвасыг энэ хүн бичсэн үү? Энд юу гэж бичсэн байна? гэсэн дөрвөн асуулт зэрэг тавьжээ. Самгин дугтуйг авч үзвэл, хаяг бичдэг зайд:

	 

	«Хонгор найз Аля минь, хэрүүл гаргасанд уучлаарай...

	Гэвч надад ондоо арга байсангүй. 

	Влад Л.» 

	 

	гэж том том үсгээр шулуухан бичсэн байв. Самгин юу ч бодож санасангүй бичгийг цагдаад орчуулж өгөөд үүд тийш дөхвөл цагдаа улам чанга ууртай мөөрч, Дуняша түүнийг

	— Цаашаа зайлаад өгөөч! гэж ятгаж байв.

	Цаг туйлын удаан өнгөрнө. Самгин ямар нэг хоосон хүйтэн дотор орж, бодол санаа алдагдах шиг болжээ. Нэг мэдвэл Дуняшийн цайвар толгой үзэгдэхгүй болж, оронд нь Алина орж ирээд дүүхийн зогсож байв. Тэр бээр өвч цагаахан хувцас өмссөн нь цагаан гантиг адил харагдах ажгуу. Алина нэг хэдий хормын төдий зогсоод шуугьтал амьсгалж байхыг үзвэл, улам өндөр болсон мэт ажээ. Мөнөөхөн зураг шиг сайхан царай нь цайгаад нүд нь эвгүй бүлтгэнэж, ер бусын нам зөөлөн дуугаар

	— Ай даа, Володька минь арай ингээгүй...  гэж сөхрөн суугаад бээлийтэй гараар Лютовын толгой, гар цээжнээс шүүрэн шүүрэн алаг эрээн дэрэн дээгүүр сэгсчин бөндгөнүүлж, хөдөөгийн хүүхэн адил хэнгэнэтэл уйлж гарав. Дуняша ч хэнгэнэж, түүний нүднээс бөмбөрөн гарах нулимс Алинын мөрөн дээр дусалж байх нь үзэгдэв. Макаров орж ирээд

	— Володя минь дутаах...  гэж амандаа бувтнав.

	Зөөлөн вандан дээрээс Лютовын гар унжиж, хумс нь аягүй махийгаад ямар нэг юм базах гэж байгаа шиг харагдах агаад долоовор хуруугаар шал руу юм заасан мэт үзэгдэнэ. Алина бээлийгээ аваад

	— Хонгор хайрт минь, ялдамхан нөхөр минь...  Чи ухаантай сан гэж унших мэт өгүүлэв. Дуняша өмөлзөж, малгайг нь автал Алина өөдөө болохыг үзвэл салхинд явж явж ирсэн шиг үс гэзэг нь сэгсийжээ.

	— Би энэ хүнийг хайхарсангүй. Би энэ хүний сэтгэлийн зовууриас алжаажээ. Володя минь яах гэж ингэв? Одоо надад юу үлдэв? гэж Алинагийн гинших дуун улам чангарч, уур хор нь буцалж байх шиг болов үс гэзэг нь нүүр лүү нь унжаад өрөвдмөөр жижигхэн харагдах ба усан нүд нь мөн бага болсон шиг авай.

	— Биеэ хайрладаггүй хүн байсан даа. Гэтэл бусдыг өрлөг эх адил асардаг байв. Юм бүхний учрыг мэднэ. Хүн бүхний төлөөнөөс ичиж зовж явдаг байлаа. Тэр юм бүхний учрыг мэддэгээ далдлах гэж дандаа алиалж хошигнож явсан хүн дээ... 

	Макаров хүүхний мөрнөөс татаж

	— За одоо боль доо. Энд их шуугианд дургүй газар юм гэхэд Алина

	— Чи дуугүй бай! гэж хашхираад захны товчийг тайлж, цаана нь ямар нэг уяа таслав.

	— Талийгаачийн биеийг эндээс түргэн зайлуулахыг цагдаа нар гуйж байна. Бид Москвад аваачиж оршуулна биз.

	— Яасан ч үгүй, энд оршуулна. Би бас энд үүрд үлдэнэ. Тэр Москва, ер та нар цөмөөрөө тонилбол таарна! гэж Алина галзуу мэт хашхирч байв.

	Дуняша Лютовын гарыг элгэн дээр нь тавьтал дахин гулсаж шаланд хүрэхэд үхсэн хүний гар атал ийм зөрүүд ажээ гэж Самгин хэрдхийн цочжээ. Макаров Алинаг тасалгааны буланд аваачиж нэгэн хаалга өшиглөн нээгээд «Алина дээр оч» гэж Дуняшад хэлээд мөн Самгинд хандаж

	— Энэ хоёр эхнэр тусгүй явдал гаргах вий, харж байгаарай. Би цагдаагийн газар очоод ирье гэжээ.

	Самгин дал мөрөө хавчиж, хойноос нь гарч цэцэрлэгийн дотор чулуун сандал дээр суугаад тамхиа гаргав. Берлин хотын хөлсний морин тэрэгний хөтөч адил өндөр малгайтай бүдүүн хүн ирж өөрийгөө «Оршуулах товчооны» төлөөлөгч гэв.

	Самгин тэр хүнээс холдож, «Лютов, Дуняша, Макаров эд ер яасан дэмий улс вэ! Энэ дэлхий яасан давчуу, бас хүн болгоны зам тавилан яасан ижил бэ!» гэж бодов.

	Тамхиа асаагаад цагаа харвал Парисын галт тэрэг хоёр цаг арай илүүтэй үгүйтэй болоод хөдлөхөөр байв. Бүдэг бадаг дугуй саран мандаж, нуурын дээгүүр цагаан манан татаад уулын тэндээс үүл гарч хормой нь бараантана. Хотын дотор хоёр газар хөгжим хангинаж, нэгд нь эвэр бүрээ, нөгөө газар эхил хуурын дуу онц чанга ялгарна. Хөгжим хэдий сонсовч Самгины санаанд оновчтой мэргэн үг, сайхан тохиол эс орох тул нэг л хоосон юм шиг санагдаж байжээ. Гэтэл Спивакийг үхэхэд жигүүрийн байшингийн яндангаас нүднээ үл үзэгдэх халуун тунгалаг хий гарч байсныг Варвара ажиглаж, миний сэтгэлд мөн тийм үл баригдах үг санагдуулж байж бил ээ гэж Самгин бодов. Самгины нүдэнд нимгэн хар уруул мурийлгаад инээвхийлж буй бор царай, шаланд хүрсэн долоовор хуруу харагджээ. Лютовтой уулзаж явснаа агшин зуур дарцаагаар санатал түүний нүд тайван бус гүйлгэнэж, дандаа хоёр утгатай үгээр наргиан болгон ярьдаг байсан нь санагдана. Тэр бүхний цаана юу нуугдаж байв? «Лютов бусдын төлөө ичиж зовж явдаг хүн байсан. Бүхний учрыг мэддэгээ хүнд мэдүүлэхгүй гэж алиалдаг байсан» гэж Алинагийн хэлсэн үг үнэн гэж үү? «Сайн номыг эцсийн хуудсыг хүртэл уншиж байж сая учрыг олдог шиг зарим хүн гагцхүү үхсэн хойноо учир нь танигддаг» гэж бичсэн Питер Альтенбергийн нэгэн гунигт үгийг санав.

	Дуняша гарч ирээд уйлж хавдсан нүдээ анивчин, Самгины дэргэд суугаад

	— Хөөж орхилоо. Алинын төлөөнөөс би айгаад байна. Тэр одоо яана даа? Володя бол түүний эцэг, найз нь байсан юм...  гэж аяархан ярив.

	— Тэгвэл Макаров амраг нь юм уу?

	— Хаанаас даа! Чи юу бодов. Тийм...  хөлдүү...  Чи явах нь уу? Эндээс бүү яв. Макаров цагдаагийн газар очсон, би хэл мэдэхгүй. Алиныг орхиж болохгүй шүү гэж Самгины гараас татаж хажуудаа суулгаад

	— Чи гадаадад суухаар ирсэн үү? гэжээ.

	— Үгүй.

	— Харин Иноков гадаадад суух болсон.

	— Тэр энд үү?

	— Тийм ээ, бид хоёр хамт суудаг... 

	— Уухай, удаж байна уу?

	— Жил илүү болж байна. Тэр их сайн хүн.

	— Баяр хүргэе гэж Самгин санамсаргүй хэлээд, ― Мэдэлтэй байгаарай. Цаадах чинь чамайг шоронд хийчих вий гэв.

	— Пээ, юу гэнэ ээ? Чи жөтөөрхөж байна уу? гэж хүүхэн гайхан асуужээ. 

	Дуняшаг Иноковтой холбоотой болсныг дуулаад баахан гомдох сэтгэл төрсөндөө Самгин өөрөө ч бас гайхжээ.

	— Хаанаас даа. Гэвч бага зэрэг байж болох юм гэжээ.

	Макаров гарч ирээд тамхиараа цонх тийш зааж

	— Самгин, чамайг уулзъя гэж байна гэжээ.

	Самгин дотроо дургүйцсэн боловч байшинд оров. Алина цамцныхаа энгэрийг яраад хүзүү мөрөө ил гаргаад алчуураар амаа таглаад зөөлөн сандалд шигдэн сууж байхад төвөнх нь жигтэй хөдөлж байв. Өрөөсөн гартаа сам бариад сандлын хашлага дээгүүр унжуулсан нь чичрэн ер нь бүх бие нь салганаж байх шиг харагдах агаад гагцхүү нүд нь гөлөрч Лютовыг ширтжээ. Лютовын үсийг тослоод гялайтал самнасан нь царай ч аятай болжээ. Самгин ямар нэг жигтэй үг олж хэлэх гэж бодож байтал Алина түрүүлж үг ярихыг үзвэл мөнөөхөн шимтэй намуухан хоолой нь бүдэг тасархай, ойлгомжгүй болжээ.

	— Энэ явдал бол ямар боловч хар амиа бодсон хэрэг юм. Хүмүүстэй холбоогоо тасална гэдэг...  аймшигтай гэхэд нь Самгин

	— Тийм ээ, гэж зөвшөөрөв.

	— Лютов чамд дургүй байсан даа.

	— Тийм гэж үү?

	— Чамайг хүн бүхнийг тоодоггүй бусдыг зэвүүцдэг гэж ярьдаг байлаа. Чамайг хүний нүдэнд оюун ухаанаа гаргадаггүй, гаргавч өчүүхэн төдий харуулаад жинхэнэ ухаанаа сүйд майд болсон цагт гаргах гэж хадгалан явдаг хүн гэж ярьдаг юм сан... 

	— Энэ чинь цэцэн үг байна гэж Самгин аяархан дуугарахдаа «Энэ эхнэр юу гэж дэмийрч байна?» гэж боджээ.

	Самгин Алинагийн саяын ярьсан үгийг түргэн зуур бодож үзвэл Лютовын тэр ярьсан үгэнд хүн гомдмоор юм алга шиг санагджээ.

	— Лютов бол хүмүүсийн тухай үнэнээсээ, өөрийн тухай худал алиалан ярьдаг байсан юм гэж Алина яриад салгалан босож алчуураа шал дээр чулуудаад хажуугийн өрөөнд орж ямар нэг хайрцаг түржигнэтэл татахад холбоотой түлхүүр унах чимээ гарчээ. Тэгэхэд Лютов цочиж нүдээ харах шиг болжээ. Гэвч Самгин «Энэ бол би цочсон хэрэг» гэж санаагаа илбэн засаад нөгөө өрөө рүү шагайвал Алина сөхрөн суугаад шүүгээний нүднээс элдэв алчуур, хайрцаг, бүрээс гаргаж шидэлж байхад, «Энэ маань гар буу эрж буй биш үү?» гэж Самгин боджээ.

	Гэтэл Алина босож нэг хар юм сэгсрээд найгалзан орон дээр сууж

	— Яасан аймшигтай юм бэ? Лютов үг яриад байх шиг чихэнд дуулдаад байх юм гэж нойтон нүдээ бүлтийлгээд амаа ангайн байх нь айсан биш гайхсан юм шиг харагдах ажгуу. Самгин, «Ус ууна уу?» гэхэд хэрэггүй гэж толгой сэгсрээд

	— Би чамаас нэг юм асуух гэтэл юу асуухаа мартаж орхив. Дараа саная,нгарч бай. Би хувцсаа солих минь гэжээ.

	Гэвч Самгин гарч чадсангүй.

	«Намайг гарахаар...  бас...  Учрыг бүү...»

	Алина багадаа Брюсовын шүлэг уншдаг хөөрхөн охин байсан даа. Хожим том болоод тавилангаар цэвэрхэн төрөх гэдэг хар дарамт юм гэж ярьдаг сан. Омоны жүжгийн хүрээлэнд мандаж байсан даа. Туробоевыг оршуулахад мөн хачин жигтэй загнаж байсан шүү гэж Самгин санав. 

	Алина,

	— Гараад Дуняшаг дуудаад ир гэж шаардаж, цамцаа тайлахыг завдахад нь Самгин сая гарвал Дуняша вандан дээр сууж байснаа

	— Намайг дуудаж байна уу? гэсээр босож иржээ.

	Тэр сандал дээр сүрлэн бүрхтэй хүн хоёр тохойгоор сандлын арыг налж, хөлөө жийгээд сууж байв. Сүрэл малгай нь сарны туяанд гууль адил харагдах бөгөөд газарт толгойгүй хүний сүүдэр тусна. Тэр хүн боссон ч үгүй.

	— Сайн байна уу? гэж мэндлэн гар барьж Самгиныг өөр тийшээ татаж, — Хачин байдалд уулзаж байх шив, тийм үү? гэжээ. 

	Тэр хүний саарал өнгийн гөлгөр костюм төмөр адил гялалзана. Самгины гарыг өвдтөл чанга атгав.

	«Нөгөө байгуулсан гавьяагаа ярьж надад талархал хүргэх биз» гэж Самгин бодтол Иноков тэгсэнгүй аяархнаар

	— Одоо худалдаачны зах зээл дуусжээ. Хачин юм, өчигдөрхөн үдэш урьдын адил сэргэлэн зугаатай байсан хүн шүү...  гэв.

	Самгин түүнийг нүдний үзүүрээр харвал өтөлж тураад, шанааны яс гозойж, нүд нь их хөнхийжээ.

	— Өвчин хүрсэн үү?

	— Хүнд жанчуулсан юм аа. Манай Орост дүүжилсээр л байна уу? Гахайнууд бүр галзуурчээ! Би ч бас бараг дүүжлүүрээс мултарч гарсан даа. Тэгэхдээ муу сайн хуягтай үзэлцэж гарсан шүү. Нэг хуяг намайг сэлмээр цавчих гэсэн байхгүй юу. Одоо биеэ бага амрааж юмны байдлыг чагнаж харж байна. Энэ газар оросууд олноор ирж байна. Тэд их л эвтэй үг хэлэлцэж, зарим нь гэмшиж, зарим нь ээрч, ер зугаатай байх шив.

	Иноков их л наргиа болсон мэт чанга чанга ярьж заримдаа цэцэн мэргэн үг хэлээд тачигнатал инээж байтал гэнэт амаа барьж инээдээ татахыг үзвэл Дуняша цонхоор шагайж толгой сэгсэрч байжээ.

	— Миний буруу, миний буруу гэж Иноков малгайгаа хүртэл авч ёсолно. Зүүн хөмсөг дээр нь том ташуу хүрэн сорви цухуйв. Иноков тэр сорвио илэхийг үзээд «Энэ маань байлдааныхаа гавьяаг харуулж байх шив» гэж Самгин бодож байжээ. Энэ хүний гарт Дуняша ямаршуу янзтай байдаг бол гэж бодтол, «Энэ лав айхтар хатуу гар биз» гэсэн бодол төржээ. Харин Лютов бол хүний учрыг олж чаддаг саруулхан хүн байсан даа.

	Цонхоор утаа гарч байгаа мэт Дуняшийн цөхрөн гуйх үгс сонсогдоно. Иноков ч ямар нэг юм аяархан ярьж байв. Тэртээ дор хотын зүгээс хэдий хүнд дүнсгэр боловч шал шалхийх зөөлөн чимээ гарах нь нэг асар том гуталтай хүн чулуун гудамжаар явж байсан шиг дуулдана. Самгин цагаа харвал бас л яагаа ч үгүй.

	— Та мөнөөхөн зоригоор үзэлтэн мөн үү?

	— Би бол Кропоткин, Штирнер мэтийн энэ төрлөөр эцэг болсон улсын ном зохиолыг унших нь уншсан даа. Гэхдээ би бол онолч хүн биш, би ер үгэнд итгэдэггүй. Танин мэдэх гэдэг бол төрөлхийн гурав дахь зөн мөн гэж Томилин бидэнд зааж байсныг санана уу? Одоо бодоход амьдралыг сэтгэлийн зоригоор үздэг миний мэтийн зарим хүний хувьд үнэнтэй тал байх шиг санагдана...  гэж Иноков дурамжхан ярив.

	«Зэрлэг хүн шиг» гэж Самгин бодож тамхиа асаав.

	— Томилин уг нь тэр төрөлхийн зөн гэдгээрээ тэнгэрт тулсан атал заяагүй хулчгар амьтан юм. Тэр ямар учир шалтгаанаар тэгэв? гэж би бас бодож үзсэн юм. Гэтэл ердөө хувь заяандаа гомдсоноос тэгсэн байх юм. Ер театрын тул театр байдаг гэдэг нэг онол бий. Би л тийм болж өөрөө өөртөө ший гаргадаг болов. Тун уйтгартай бас тэгээд хариуцлагагүй юм.

	— Хэнд ший гаргаж буй хэрэг вэ? гэж Сажин санаандгүй асуув.

	— Хэнд гэдэг чинь юу гэсэн үг вэ? Та наадам хийж байна... 

	Иноков бас тамхи асааж нэг хэдий хором сарыг хараад

	— Уралд хэдэн сайхан залуу дээрэм хийж олон мянган төгрөг олоод Уфа хотод байдаг саарал ч биш буурал ч биш өөр нэг байгууллагын нөхдөд хүргэж өг гэж нэг нөхөртөө даалгажээ. Саарал, буурал гэдэг бол эсер ч биш, социал демократ ч биш гэсэн үг шүү дээ. Гэтэл замд нөгөө залуугийн гутал нь урагдаад хүргэж явсан мөнгөнөөсөө гурван төгрөг авч нэг савхин гутал авч өмссөн байхгүй юу. Мөнгө хүргэж өгөхдөө гурван төгрөгөөр нэг гутал авч өмсөөд мөнгийг эгүүлэн хийсэн гэж хэлсэн боловч цаадуул нь мөнгө авсан гэж буудан алсан байхгүй юу. Тэр их зэрлэг явдал уу? Зөв? Тэд тун сайн залуус юм. Хувьсгал бол үнэнч шударга үйл хэрэг гэдгийг ойлгосон байхгүй юу гэж ярив.

	Самгин түүний ярьсныг зөрөх санаатай дутуу татсан тамхиа зориуд газар хаяж улаар нитгэртэл Иноков

	— Хувьсгал бол хариуцлагагүй явдлын эсрэг юм...  гэж хэдий аяархан авч эрс хэлжээ. Самгины эсэргүүцэх үг хэлж амжаагүй байтал Макаров ирж, аль ч орны цагдаа нар адилхан тэнэг улс байх юм гэж ууртай өгүүлэн тамхи байна уу гэж ээ. Гоё дэгжин хувцастай гоолиг нуруутай, буурал үстэй Макаров нэг чүдэнз зурж тамхиа асаалгүйгээр лаа адил дээш өргөтөл унтарсанд дахин нэгийг зурж нүдээ онийлгоод хоёр хүүхний намуухан ярилцахыг чагнан зогсов. Самгин цонхон тийш дохиж

	— Чи энэ хэргийг юу гэж бодож байна? гэхэд Макаров сууж, хөлөөр газар үрж санаа алдаад

	— Лютов надад илгээсэн нэг захидалдаа, «Москвагийн тэргүүн зэргийн хөрөнгөтөн хэнд ч хэрэггүй хүн болжээ» гэсэн байсан юм. Орост ер илүү хүн элбэгжиж байна. Тайж нарын дотроос зарим нь илүүдэж өөртөө гэмшиж байсан бол одоо мөн гэмшдэг худалдаачид гарч ирэв. Тэд биеэ буудаж эхлэв. Саяхан Москвад хоёр эрэгтэй, Грибова гэдэг хүүхэн ийм гурван хүн нэг дор биедээ гар хүрсэн байна. Тэд цөм баян худалдаачны гэр бүл юм. Тарасов гэдэг нь тун авьяас билигтэй хүн байжээ. Манайхны хөрөнгөтнүүд ер их мунхаг юм. Ахуй байдлаа бат гэж итгэдэггүй шиг байгаа юм. Бас олон хүн мэдрэлийн өвчтэй шүү...  гэж ярив.

	Макаров үг ярих дургүй бололтой ихэд залхуутай ярина. Самгин түүнийг хялайн харж сууна. Энэ хүн тун саяхан болтол дэвтэй юм ярьдаггүй, дандаа асууж лавладаг хүн байв. Гэтэл одоо юмыг тайлбарлаж сургах зантай болжээ. Түүний царайлаг гоё байдал нь ч одоо нэг л эвгүй хиртэнги янзтай болжээ.

	— Лютов царай муутай ч их сонин хүн байсан шүү. Би түүнийг хараад ухаан нь хүртэл яагаад салганаж байдаг вэ? гэж боддог байлаа. Амьд явахад аймшигтай байсан уу, аль эсхүл ичдэг байсан уу? Одоо бодвол ажилгүй баянаасаа, энэ шалиг эмтэй явдгаасаа ичдэг байсан байж болно...  Ер их ухаантай хүн байсан даа гэж Иноков сулхнаар ярив.

	— За даа, бидэнд ажил хөдөлмөрт дуртай нэг ухаан бий, гэхдээ ашиггүй юм даа гэж Макаров өгүүлээд Самгиныг харж, ― Цулбуурт загас барих гэж яасан бил ээ, санана уу? Сая Парист ирээд Лютов надад ярихдаа тэгэхэд ямар ч цулбуурт загас байгаагүй, гагцхүү биднийг элэглэх гэж тэр тээрэмчинтэй урьдаас ярьсан байсан юм гэсэн шүү. Тэгж наадам хийснээ их муухай явдал боллоо гэж үздэг бололтой. Тэр нь ёгт утгатай байсан юм уу? Би хэлж мэдэхгүй байна гэв.

	Самгин тэр хоёрын ярианд эгдүүцэж, Лютовын ямар нэг сайн талыг бодож олоод ярихыг хүсэвч улиг болсон латин зүйр үгнээс ондоо юм санагдсангүйд урамгүй байжээ. Гэвч

	— Би бол Лютовт тийм ч сайн байсан биш, гэхдээ Лютов их өвөрмөц хүн байсан гэж шууд хэлнэ. Ондоо тийм хүн байхгүй ч байж болно. Ер аж амьдралдаа их шуугиан тарьж, жигтэй аялгуу оруулсан хүн шүү...  гэж ярьж эхэлтэл Макаров тамхиа бутан дотор чулуудаж орхиод

	— Үнэндээ ашиггүй эд юмс байдаг боловч тэр нь сайхан юмыг дуурайлгаж зориуд хийсэн байдаг нь илэрхий юм шүү дээ гэв.

	— Би эд яриагүй байна... 

	— Хүмүүсийн дотор ч ер бусын юмыг дуурайдаг явдал бий... 

	Дуняша гарч ирээд

	— Дор хоолны өрөөнд орогтун. Тэнд цай, дарс бий гэв.

	― Алина яаж байна? гэж Макаровын асуухад

	— Хэвтээд юм шивгэнээд байна. Ямар сайхан шөнө вэ! гэж Самгинд хэлээд санаа алджээ. Нөгөө хоёр байшинд ороход Дуняша Самгиныг ширтэж

	— Хүмүүс ингээд л өнгөрдөг байна даа. Орох уу? гэж аяархан шивгэнэн хэлжээ.

	Галт тэрэгнээс хожимдож байгаа болов уу гэж Самгин бодсон боловч Дуняшаг дагаж оров. Макаров тэр хоёр Лютовыг тусгүй хүн гэж гомдсон мэт аялгуугаар ярьж байх шиг Самгинд санагджээ. Бодвол Макаров, Алинатай бөөн паянтай болохоор Лютов хардаад биеэ буудсан биз гэж бодож байжээ.

	Гал тогооны өрөөнд халуун хий үнэртэж зуухан дээр том данхтай ус пор пор буцалж, цагаан вааран туурганд зэс савны туяа тусна. Буланд хатаж хорчийсон цэцгэн дотор Мадонна хүүхэд тэврэн буй будагтай бяцхан баримал харагдана. Макаров ширээ тохойлдож толгойгоо тэврээд сууна. Иноков дарс аягалж

	— Тэр зөв. Тэр чинь хий бишрэгч хүн биш тооны ухаантан хүн. Хэрэв Москвад мужийн сайд Дубасов олон «мянган хүнийг шүүхэд шилжүүлэх боломжгүй учраас үймээн гаргагчдыг хядагтун» гэж тушааж, хэрэв Петербургт Трепов «хоосон бүү бууд, сум битгий хайрла» гэж захирч байгаа бол энэ чинь засгийн газраас ард түмний эсрэг дайн зарлав гэсэн үг. Хаан, жанжин сайд, үйлдвэрийн эздийн эсрэг өөрсдийн засгийн төлөө тулалдахын тул зэвсэглэгтүн, зохион байгуулагтун! гэж элдвийн эвлэрэнгүй үзэлтэн, меньшевик гахай толгойтны дээгүүр Ленин ажилчдад хэлж байна шүү дээ. Тэгэхдээ ядуу тариачдыг хойноосоо дагуулагтун. Тэгэхгүй бол та нарыг устгаж орхино гэж байна. Энэ бол нэгэнт илэрхий юм гэж ярив.

	Дуняша цай аягалан Иноковын үгийг чагнаж байгаад явахдаа

	— Битгий их шуугилдаарай гэжээ.

	Иноков аягатай дарс Самгинд барьж тулгаад үг хэлэх гэтэл Самгин

	― Нэгэнт илэрхий юм гэж та нар хэтэрхий наагуур бодож байгаа биш үү? гэв. Чингээд Макаровыг өдөж

	— Хөрөнгөтний хүчийг чи дутуу үнэлж байна...  гэтэл Макаров дарсыг ууж, өрөөсөн гараар толгойгоо тэвэрсэн хэвээр шилэн аягаа ширтэж

	— Би түүнийг эмнэж байна. Би бодохдоо түүнийг мэднэ. За би сая «Эмэгтэйчүүдийн голын хийтэй болдог нийгмийн шалтгаан» гэдэг ном бичлээ. Форельд үзүүлсэн чинь магтаж хэвлүүлэх хэрэгтэй гэж байна. Гар бичмэлийг нэг нөхөр германаар орчуулсан нь бий. Гэтэл би бол хэвлүүлэх дургүй юм. За хэвлүүлэв гэж бодоход долоо юм уу, далан хүн уншина биз, ондоо яах юм? Эмнэх бас дургүй хүрэх болов гэж дурамжхан ярьж байв.

	Байшингийн гадаа ойрхон морин тэрэгний чимээ гарч нэг бүдүүн дуутай эр германаар

	— Энд буулга гэх нь дуулдав.

	Морины хөлийн чимээ таг болж, таван амьд хүн сууж буй тэр байшинд, ер эргэн тойрон нэг хэдий аймаар чимээгүй болов. Энэхэн үес төмөр хангинах чимээ гарахад Иноков

	— Авс авчрах шиг болов гээд соруулаа хүчтэй үлээхэд хоолны байшингийн буланд улаан гал бутран унажээ. Макаров уруу царайлж

	— Энэ зүгээр цайртай авдар авчирч буй. Эд чинь оршуулах товчоонд аваачсан хойноо авсанд хийдэг юм. Үхсэн хүний хүүрийг даруй зайлуулахыг цагдаа нар шаардаад байгаа. Алина орь дуу болно. Иноков чи очооч, цаадах чинь чиний үгэнд орно гэв.

	Цонхны доогуур хоёр адилхан бараан хувцастай бүдүүн эр өнгөрөв.

	― Эмч оточ хүн бол ахуй амьдралын бохир, бузрын тухай хялбар сонин товхимол бичих ёстой. Ахуй ёсны муу муухай юмс эмч хүнд илүү мэдэгддэг юм. Гагцхүү эдийн засгийн ухаанаар ажилчдыг тэр муу муухайд дургүй болгож болохгүй юм. Ажилчдын шаардлага бол даанч бүдүүлэг бодгаль байдаг. Ажил хийж арав таван мөнгө олж байвал эхнэр хүүхэд нь сэтгэл дүүрэн байдаг. Нийгмийн хувьсгалын хамгийн гүн утга санааг ухамсарласан хүн манайд цөөн байна. Тэд уг явдалд зүгээр аялдан дагалдаж байна...  гэж Макаров их л ууртай чанга ярьж байв.

	«Энэ бол Кутузовын санаа байна» гэж Самгин бодож, дээд давхарт хэрүүл цуугиан гарахыг чагнаж байжээ.

	— Тэр нийгмийн хувьсгал гэдгийг чи хаана олж үзэв...  гэж ярих гэтэл Алинын дуу галзуу юм шиг хадаж гарав.

	— За тэр дээ гээд Макаровын гүйж гарахад Самгин дагаж гараад байшингийн довжоон дээр зогсов.

	— Өгөхгүй! Чадахгүй! гэж Алина сөөнгө дуугаар бархирах нь сонсогдоно. Дээд давхраас мөнөөхөн хоёр бүдүүн эр нэг нь Лютовын хоёр хөлийг сугандаа хавчуулж, нөгөө нь мөрнөөс нь өргөсөөр цэцэрлэгийн дотор ороход Лютовын толгой жигтэй эвгүй унжиж, ёсолсон мэт санжганана. Алина учиргүй их сэгсийж сагсайгаад өрөөсөн гараар толгойгоо базаж, нөгөө гараар Дуняшаг чирч явав. Макаров, Иноков хоёр түүнийг барьж авах гэхэд урдаас нь өшиглөж, ар шилээрээ Иноковыг мөргөнө. Цагаахан нүүр дээгүүр үс гэзэг нь сагсайжээ.

	— Байг битгий! гэж Алинын амьсгаадан бархирахад ам нь онгойгоод нүдний нь хар толботой нийлж, царай нь жанчигдсан юм шиг үзэгдэх ажгуу.

	— Болиоч! Хаашаа зүтгээд байгаа юм бэ! гэж Макаров чанга орилж байв.

	Гэвч Алина морь шиг хурхиран, түүний гараас мултрахад Иноков инээд алдаж, нусаа нийгээд эрүү амаа арчсаар хойноос нь очив. Тэд дөрвүүл нийлж, хөлөө чирэн найгалзсаар ногооны хашааны цаана гарахад Самгин дагаж явснаа тэднийг доош буухыг мэдээд өөдөө өгсөн явав. Түүний араас төмөр хангинах чимээ гарна.

	— Авдар...  ямар заваан юм бэ! Авдар дотор шүү...  Тонилцгоо! гэж Алинагийн бархирах нь дуулдсаар байжээ.

	Самгин яаран сандран явж харанхуйд бүдрээд, «Таяг олж авахаас» гэж бодож чимээ чагнав. Тэртээ дор морины тах чулуун гудамжинд хангинах авч тэрэгний дугуйн чимээ эс гарахад «резин дугуйтай тэрэг байжээ» гэж бодно.

	Оршуулах товчооны хоёр хүн Лютовыг дамжлаад явахад Н үсэг шиг харагдаж байсныг санав.

	Гэвч энэ удаа аар саар юм бодовч саяын үзсэн харсныг нь түүний сэтгэлээс үлээн арилгаж чадахгүй байжээ. Газрын өөд яаралгүй сэмхэн алхалж явахад дотор нь нэг шинэ бодол төрж байхыг ажвал, бодол санаа урьдын адил гүйж, ганц нэг үгс аяндаа нийлж хэдийн мэдэх өгүүлбэр болж байх агаад нэгэн онц хачин юм сэтгэлд нь орж, «үхэл» гэдэг үг бүр арьсны нь цаана ороод идээ бээр адил буглаж байх шиг санагджээ.

	Аягүй дөрвөн авианаас бүрдсэн тэр үгийг Самгин өөрийн эрхгүй шивгэнэв. Нэг жигтэй хөөрхийлөлтэй, гунигтай зовуурь төрж хамаг тэнхээ тамирыг нь барж байхад Клим Иванович Самгин зогсож духныхаа хөлсийг арчаад эргэн эргэн харжээ. Сарны туяанд гүвээ толгод адил үзэгдэх бараан модны дунд орших цагаан цагаан байшин баян хотын хүүр оршуулах газрын бунхан адил харагдана. Зам тэрхүү цагаан цагаан сэрүүн лавирангуудын дундуур орж доош уруудан явжээ.

	«Тэдэнтэй салах ёс гүйцэтгэсэнгүй тоогүй юм болов» гэж санаад яаран буцав. Явсаар байтал Алина, түүний нөхдийн байшингаас доош буусан мэт санагдсан атал цэцэрлэгийн хайсны цаана, нягт ханалж тарьсан сөөгийн цаана Макаровын дуу гарч

	— Дүйрэнгүүд, хүнийг захирахдаа сайн, хүүхэд гаргахаас айна! Юу гэнэ ээ? Асуу л даа...  гэж ярьж байх нь тодхон сонсогджээ.

	Самгин дээшээ болж, алчуураар нүүрээ сэвээд цэцэрлэгийн хаалгыг эрэв.

	— Үгүй, хэзээ ч үгүй. Хүүхдээ авхуулсаар байгаад сэг болж, одоо хүүхэд төрүүлж чадахгүй. Нөхөр нь биш, зарц нь болох гэсэн хүн л энэ эхнэртэй сууна гэж Макаров ярьж байв.

	— Тэжээгч нь болно биз гэж Иноков үг шургуулна.

	Самгин цэцэрлэгийн хаалга үүдийг эс олоод буруу талаас нь очсоноо мэдэв. Тэдний байшин модон дотор байх агаад Иноков, Макаров хоёр байшингаас хол, ногооны газар ойрхон сууж байв. Самгин чангаар дуудах гэтэл Иноков

	— Чи Самгины талаар юу гэж боддог вэ? гэх нь сонсогджээ.

	Макаровын хариу хэлсэн үг дуулдсангүй, харин Иноков инээвхийлж байх шиг санагджээ.

	— Яг үнэн. Тэр чинь бодохоосоо шүүмжлэх нь илүү аппарат юм гэж ярихдаа онц сэргэлэн дуугарч байв.

	Самгин тэндээс үтэр түргэн зайлан явахдаа, «Би Иноковт хоёр удаа тус болсон доо. За тэр яах вэ! Яль шальгүй гомдол уйтгараар сэтгэлээ бузарлах хэрэггүй» гэж боджээ.

	Энэ үг нь аятайхан санагдтал саяхан дээр байхдаа үзсэн хүнд их гунигт байдалдаа дахин оржээ.

	Самгин тэр шөнө ямар ч учир холбоогүй тод биш бодол саналд орооцолдон огт унтсангүй хоножээ. Владимир Лютовын толгой, гар санжганаж, өрөөсөн гар нь нөгөөгөөс богино юм шиг харагдаж байжээ. Маргааш өглөө нь эрүүл өвчтэйн хооронд шуудан орж, Берлин хотоос баахан захиа аваад буудалдаа очиж үзвэл олон бичиг захидлын дотор Маринын гарын үсэгтэй бяцхан шалчгар захиа байжээ. Нимгэхэн хөх ягаан цаасан дээр бичсэнийг уншин үзвэл, Марина хоёр хоногийн дараа Парис орж, «Терминус» буудалд бууна. Тэнд арваад хононо гэсэн байжээ. Самгины сэтгэл машид хөдлөн, түүнээсээ зовох шиг болж өөрийгөө толинд очиж хараад бүр ч ичингүйрчээ.

	«Балчир хүүхэд шиг гэж өөрийгөө зэмлэн бодож хөмсөг зангидавч нүдээр инээмсэглэн, «Миний Маринад сэтгэл татагддаг бол зөвхөн сонирхол юм» гэж толинд харж эрүүний сахлыг мушгиж, «магадгүй, оргилуун сэтгэлийн зарим хувь ч байж болно. Марина ер юу юм бэ? Орчин үеийн хөрөнгөтөн, заяанаасаа тийм ч тэнэг биш, бас ном уншсан нь их...» гэж боджээ.

	Гэвч түүний дотор төрсөн баяр эс унтрах агаад, «Би яагаад юунаас ичингүйрэв?» гэж бодох зав гарсангүй. Одоо Марина хаана байгаа бол? гэж хоног тоолж үзээд Парист очоод гурав хонож буй гэж мэдмэгц юм хумаа чемодандаа хийж эхэлжээ...

	Самгин Парис ороод Марины буусан буудалд бууж, хувцас хунараа сайтар янзлан өмсөж, Маринын өрөөний үүдэнд очиход хаалганы цаанаас түүний танил өтгөн дуу дуулдаж

	— Үгүй, үгүй Захар Петрович минь, яасан ч тэгэхгүй гэх нь сонсогджээ. Хариуд нь исгэрсэн мэт нарийхан дуутай хүн

	— Харамсуузай та, баяртай гэж гарч ирэхийг үзвэл бөлцийсөн шар царайтай, хурц зоримог нүдтэй, намхан тарган цүндгэр хүн байв. Тэр хүн хүнд ихээр амьсгаадан Самгиныг ууртай ширвэн хараад цүндгэр гэдсээрээ дайрч, занасан мэт

	— Гэвч бодож болгоогоорой доо. Сайн бодоорой! гээд балтгар хөлөө хөнгөнөөр зөөж буудлын гудмын хивсэн дээгүүр хөвсөн шиг чимээгүй одов.

	— Аа чи ирэв үү? гэж Марина өрөөсөн гараар ямар нэг цаас сэгсэрч байх зуур нөгөө гараа Самгины уруулд ойртуулан өгөв. Марина ингэж гараа хэзээ ч үнсүүлж байгаагүй тул Самгин энэ байдлыг үзээд нэг юм боджээ.

	— Би гоё байна уу?

	— Тун гоё.

	— Олигтой магтахгүй байх шив.

	— Хэтэрхий гоё байна.

	— Гоёд хэтэрхий гэж байдаггүй. За суу, хаана юу үзэв ярь даа

	«Үүний сэтгэл хөдөлжээ» гэж Самгин бодов. Марина Орост байснаасаа улам залуу сайхан болсон шиг агаад энгүүн цагаан саарал бошинз өмссөн нь биеийн галбирыг улам гоолиг болгожээ. Үс гэзгээ овоолсон нь нуруу өндөр харагдах ба дээрэлхүү гялбам царай нь хаан суусан шиг үзэгджээ.

	«Энгүүн худалдаачин эхнэр гэхэд хэтэрхий ихэмсэг юм» гэж Самгин харамсан бодсон боловч энэ эхнэрийн нэг согогтой талыг олсондоо сэтгэл дүүрэн болж, бас «хувцас нь ч зохисонгүй» гэж бодоод

	— Чи францчуудын дээр гарах гэж их гоёсон байна шүү гэжээ.

	― Yс гэзгээ энд ирээд янзлуулсан юм. Харин энэ бошинзыг Москвад хийлгэсэн юм, муухай байгаа биз гээд мөнөөхөн бичиг цаасаа нэгэн бяцхан хар чемоданд хийж, ширээн доогуур өшиглөөд

	― Манай Орост банк олон болж, их хөрөнгө бэлдэж байхыг чи ажиглаж байна уу? «Хүдрийн худалдаа, Зэсийн синдикат» гэдэг нийгэмлэг байгуулагдаад байна гэж ярив.

	— Саяын хүн юун хүн бэ?

	— Захар Бердников гэдэг юм.

	Маринын шимтэй сайхан дуу хоолойд ууртай аялгуу илрэх бөгөөд тамхи асааж чүдэнзийг ширээн дээр чулуудаж, галтай зуруулыг Самгин хэрхэн хуруугаа түлэн авч хаяхыг харж суужээ.

	— Хувь ахиутай бол газар хөдлөлийн төхөөрөмж хийхэд ч хамаагүй банкны эзэд мөнгө олгодог гэж өнөөдөр Бердников ярив. Би бол банкны эздийг сайн мэдэхгүй юм. Харин Захар бол ямар ч гэсэн өгөх хүн гэж цагаа хараад, ― Өглөөний хоолонд орох арай эрт юм уу даа. Чи цай уугаагүй юу? Би хэдийнээ уусан...  гээд, — Би Москва, Петербургээр баахан тэнэж яваад ирлээ. Худалдаачдын нэг ордонд шинээр тодорсон хувилгаан, оюун ухааныг жолоодогч нэг хүнийг үзэж, үгийг чагнав. Тэр хүний тухай чи надад ярьж байснаа санана уу? Яагаад вэ, Томилин гэж сая гаргасан бялуу адил дан тосон толбо болсон шар юм. Түүний үгийг шүлэгч, өмгөөлөгчид, баян авхай нар мэтийн оюун сэтгэлээ барсан улс их чагнаж байна. Ном үзсэн тариачин эр ихэд унтууцаж байхыг үзвэл, эрх тушаал олж чадаагүй бололтой гэж ярив.

	
Гадаа их хотын нэгэн жигд хөлийн чимээ онц тод дуулдан Маринын үгийг чагнахад саад болохын дээр бүлтгэр хархан нүдтэй, шувуун царайтай гэрийн шивэгчин эм бас саад хийнэ.

	— Хүмүүсийн аж ахуйч байдал бол уг чанартаа шашны холбогдолтой юм. Яагаад гэвэл газар дэлхийн үр шимээр амьдарч ирсэн Авелийн сэтгэлийг Христос гийгүүлсэн байхад харин Каинаас элдвийн шунахай сэтгэлтэн, чөтгөр шуламд уруу татагдсан инженер, хувилахуй ухааны хүмүүс гарсан юм гэж Томилин ярьж байна. Тэр дэмий үг Туган-Барановскийн сэтгэлийг хөдөлгөсөн бололтой. Бид чинь үнэхээр газар тариалангийн улс юм! гэж бархирч байв. Дараа нь нэг том хамартай шүлэгч шүлэг уншиж байх юм гэж яриад Маринын инээмсэглэхийг үзвэл зөвхөн атирсан хөмсөг нь тэнийснээс биш нүд нь мөн ууртай хэвээр гялалзаж байв. Маринын ариг цэвэрхэн гар зөөлөн булбарай байдлаа алдсан шиг ширээний дээр буй аяга сав тэргүүтнийг зайлуулж байх нь их л болхи харагдах ажгуу.

	— Ер нь уйтгартай байна даа. Улс амьтан баяраа хийгээд одоо юм хумаа хурааж байх шив. Хүмүүс ер баахан согтжээ. Баяр болно гэж гаргаж тавьсан өнгөтэй өөдтэйгөө арчиж цэвэрлээд далд хийхдээ баахан зовж байгаа бололтой. Өчигдөр тэд эрх ямба, хэргэм зэргээ бодолгүй баахан авирлажээ. Дээд дарга нар нь ч тайван болгохыг бодож хортой нэгийг нь дүүжилж байх шив. Уг нь багалзуурдахаа жаахан хүлээх хэрэгтэй байсан даа. Тэд чинь өөрснөө бас шалчийна шүү дээ. Ер нь хөдөө нутагт суудаг хүн төв суурин газрын улсын тухай бодохдоо их баян гэхээс цаашгүй. Гэтэл дотроо их сонин юм байна шүү гэж Маринын ярихад Самгин, «Энэ маань юу хэлэх гээд байна даа?» гэж бодоод түүний яриаг ондоо тийш аваачих гэж

	— Нөгөө Безбедов яасан бэ? гэв.

	— Доод Новогородоос нэг захиа бичсэн байна. Яармаг дээгүүр тэнэж яваа юм байх. Намайг харааж мөнгө өг, уучлал эрье гэсэн байна. Би түүнийг уучилж болно, мөнгө яасан ч өгөхгүй. Бид хоёрын явдал ч муугаар төгсөх байх даа гэхэд нь Самгин

	— Чи хүнийг уучилж чаддаг юм уу? гэж өөрийн мэдэлгүй дуугарчээ. Марина маш эрс хариу үг хэлэх болов уу гэж бодтол тэгсэнгүй зөвхөн дал мөрөө хавчиж

	— Яагаад чадахгүй гэж? Уучилна гэсэн чинь нулимж орхино гэсэн үг. Би бол ямар ч хүний нүүр лүү нулимж чадна гэжээ.

	«Марина хэзээ ч ингэж бүдүүн гүжир ярьдаггүй бил ээ» гэж Самгин бодохдоо ямар нэг эвгүй юм болох вий гэж сэтгэл зовж байжээ. Маринын тийнхүү болхи хөдөлж барих нь заяаны нь чанарт яагаад ч таарахгүй ажээ. «Энэний маань сэтгэл сарнижээ...» гэж бодоод хаана юу үзэв? гэсэнд Луврын үзэсгэлэн хоёр удаа үзэв, нөгөөдөр парламентын хуралд сууж, Брианы үг хэлэхийг чагнана гээд, — Өчигдөр Булоны ойд очиж завхай эмсийн жагсаал үзэв. Тэд цөм эм тахиа биш ч гэсэн цөм тиймэрхүү улс юм. Тэнд ёстой л баясгалан төрүүлдэг газар бололтой гэж яриад өрөөсөн нүдээ жигтэй онийлгож

	— Чи мөнгөө базааж ав. Чи жаахан зугаалах хэрэгтэй яагаад гэвэл чиний сэтгэл тавгүй байх шиг байна гэжээ.

	— Миний бодвол харин чи намайг... 

	— Би юу? Уухай! Би уурлана. Эр хүн биш гэж уурлана шүү гэж тамхи асаагаад босож толинд нүүрээ харж утааг үлээж

	— Би Богданович генералын эхнэрийнд очлоо. Тэр эхнэрийн тухай чамд ярьсан шүү. Нөхөр нь генерал, Исаповскийн сүмийн даамал, баахан дүйрэн янзтай атал луйварчин хүн дээ. Эхнэр нь бол тийм ч биш, тун жигч эхнэр юм. Мөнгөний талаар ямар ч ястан хамаагүй хүн болгонд тус болж явдаг хүн. Би тэднийд урьд нь очиж байв. Энэ удаа Бердниковтой уулз гэж урьсан юм. Тэр тухай би чамд дараа ярина гэв.

	Марина ингэж ярихдаа тасалгааны нэг булангаас нөгөөд алхан, тамхи татаж хөмсгөө хөдөлгөн Климийг эс харна.

	— Би бол хөдөөгийн уулгар гэнэн хөгшин эхнэр юм. Надад цэцэн явдал зааж өгсөн хүнийг хүндэлнэ. Гэтэл тэр генералын эхнэр бол тийм ашиггүй хэрэгт дуртай юм. Орост одоо байдал тун муу байгааг би мэдэж байна. Орос улсад хаан хатан хүн болгон дургүй болжээ. Орост шударга эх оронч хүн үгүй, харин шударга бус улс олон болсон байна. Столыпин бол хааныг хэн дуртай хүнд худалдаж, өөрөө эзэн захирагч болохыг хүсдэг хоёр санаат, нууцгүй эвлэрэнгүй үзэлт мал мөн! Харин Столыпины зусланг эсерүүд дэлбэлсэн биш, үнэн итгэлт үзэлтнээс тасарч гарсан нэг бага шиг бүлэг бөмбөг хаяжээ. Тэр үнэн итгэлтний төвд базаахгүй, хэн нэгийгээ цагдаагийн байгууллагатай сүлбээтэй гэж хардаж байгаа бололтой гэж Марина тоомсоргүй яриад бас нөгөө генералын эхнэрийн тухай ярихдаа

	— Тэндхийн хүмүүс цөм хэргэм цолтой, одонтой юм уу эсхүл Библийн судар шиг зузаан зузаан хэтэвчтэй юм. Цөм тэнгэрт сүсэгтэй бас хүний юмыг бие биедээ зарахыг боддог улс юм гэжээ.

	Самгин Маринын нүүрний зураг байдал, бяцхан ягаахан чихийг, гоолиг сайхан нурууг харсаар байтал нүдээ анимаар санагджээ. Марина түүний өмнө ирж зогсоход нүдний нь алтлаг хүүхэн хараанаас оч бутран гялалзаж байжээ.

	— Хэрэв намайг хадамд очно гэвэл надад ямар нэгэн баян өвгөнийг зуу, хоёр зуун мянган төгрөгөөр худалдаж чадах юм...  гэж Маринын ярихад Самгины дотор сэтгэл түгшим оньсого адил айхтар бодол гэнэт төрж нүдээ агшин зуур аниад, «Энэ эхнэр цагдаагийн газар албан хаахад юу садаа болох вэ? Миний үзвэл юу ч болохгүй...» гэж бодов.

	Самгин нүдний шилийг авч бяцхан илгээр зүлгэж байв. Ер хүнд бэрх байдалд орохдоо тэгдэг зантай бил ээ.

	— Чи яагаад гэдэс нь өвдсөн хүн адил агзайж орхив? гэж Маринын асуух дуун чих дүлийрэм чанга сонстох шиг болжээ.

	— Чиний яриаг сонсоод хүнд бодолд оров гэж Самгин амандаа үглэв. 

	Марина тасалгааны дотуур бас л алхлан нам зөөлөн дуугаар

	— Тийм ээ, цаг тун зэвүүн болжээ. Одоо тэнэг шунахай, залхуу юмнууд хууль дүрэм гаргаж, Орос улсыг хуваан худалдах болно биз. Дундад Ази руу хэдийн зүтгэх болов. Дундад Ази бол манай нүцгэн тал нь юм. Нүцгэн гэдгийг англичууд сайн мэдэж байгаа юм гэв.

	Марина ингэж их л удаан ярихдаа хэн нэгний нь мөнгөний тоо, зарим үйлдвэр, газрын эздийн нэрсийг дурдан, сайд нарын нэрсийг хэлж байхад Самгин бараг эс чагнан

	«Салбар шашинд сүсэглэж байсан нь түр зуурын наадам байжээ. Одоо эх оронч үзэл гэнэ ээ? Энэ нь бас л наадам байж болно. Кутузовын хамсаатан...  Энэ бүхний учрыг мэдэхэд бэрх, энэ хүн цагдаагийн газар байж болох л хүн. Ер юу саад болох юм бэ? Тийм чиг тэнэг биш, ном их үзсэн атал баахан балмад үзэлтэй юм. Гагцхүү мөнгөний хүчинд итгэнэ, бусад бүх юмыг шүүмжилнэ, үгүйсгэнэ...» гэж бодоод энэ эхнэрийн талаар харш юм бодож чадав гэж бараг баярлаж байжээ.

	— Эндхийнхэн өдийд хоолондоо ордог, хоёулаа орох уу гээд Марина унтлагын жижигхэн өрөө тийш бөгсөө хаялсаар одов. Марина урьд нь ер ингэдэггүй бил ээ. Унтлагын тасалгаанд ороод цоож цуурга хангинуулах зуур 

	— Степантай уулзлаа. Эхнэрийг нь Загалмай шоронд хийж орхисон гэнэ. Эхнэр нь гэж загасны нэртэй бяцхан хүүхэлдэй шиг амьтан байсан даа... 

	— Сомова

	— Тийм байх аа. Степан нэг удаа эхнэрээ над руу явуулсан юм сан. Степан бол нугаршгүй хатуу сэтгэлтэй зөрүүд хүн юм. Би тийм зөрүүд хүнд дуртай гэв.

	Маринаг гарч ирэхийг үзвэл, цагаан үнэгэн нөмрөг нөмөрч, сайхан хүрэн үс гэзгээ алтан саатай алчуураар боож, хүзүүндээ маргад эрдэнийн зүүлт гялбуулжээ.

	— Би гоё байна уу?

	— Гоё байна.

	— Тэгнэ ээ!

	Тэд буудлын гуанзанд хоол идээд сүйх тэргэнд сууж цэцэрлэгийн дотуур зугаацан, Эв найрамдлын талбайд Эх дагинын сүм үзэхэд жигтэй хулдаасан малгайтай цагаан сахалтай, бүдүүн хөтөч

	— Үүнийг шөнө харвал сайхан байдаг гэж бахдан өгүүлжээ.

	Москвагийн хөтөч нар Кремлийг хэдийд үзвэл дээр болохыг хэлдэггүй гэж Самгиныг хэлэхэд Марина дуугарсангүй. Нөгөө Берлиний дэн буудлын эзэн авхай мөн ийм зантай билээ гэж Самгин санав «Манай Орост эх оронч үзэл байхгүй, бусад улс үндэстэнтэй эв саналаа нэгтгэж, тэднийг хүндлэн, хүн төрөлхтний өмнө тэдний байгуулсан гавьяаг хүндлэн үздэггүй» гэж Катков хэлсэн бил ээ. Катковыг оршуулахад Поль Дерулед ирж, түүнийг Оросын агуу их эх оронч гэж нэрлэж бил ээ. Самгин энэ мэтийн аар саар юм бодож байхдаа энэ хотын талаар Марина юу хэлдэг бол гэж дотроо хүлээж байжээ. Гэтэл Марина

	— Парис бол наргианы хот юм. Гудамжинд өчнөөн төчнөөн эрчүүл явах атал дандаа манайхны вятскийн үүлдрийн морьд шиг намхан жижигхэн улс юм гэжээ.

	Самгин түүнийг хялайн харж, энэ эхнэр ямар нэг юм нууж зориуд ингэж заваан ярьж байх шив гэж боджээ.

	Марина Фоли-бержерт очиж ший үзье гэв. Тэд гол танхимд билет автал Марина

	— Лоожид авдаг байж гэжээ.

	Үнэндээ үзэгчид Мариныг ичгүүргүй харцгааж, суудлаасаа өндөлзөн, өвөр хоорондоо шивгэнэлдэнэ. Эмэгтэйчүүдийн нүд Маринад атаархсан буюу тоомсоргүй байдлаар гялалзаж байхыг Самгин олж харжээ. Эрэгтэйчүүд нь хорхойтсон мэт мушилзаж, өтгөн сахалтай, бужгар буурал үстэй бараан царайтай хээнцэр эр хархан нүдээ жигтэй том болгоод ширтэж байхыг үзвэл, Маринаг урьд олж үзсэнээ сая санасан мэт харагджээ.

	— Тэр гүн юм уу, үсчин юм уу? гэж Маринын шивгэнэн асуухад Самгин

	— Увайгүй амьтан байна. Бодвол согтуу биз гэж ууртайхан өгүүлэв.

	Тайзнаа тун ч учир начир олдохгүй юм гарч байв. Нэг шалмаг жижигхэн жүжигчин жигтэй том булчинтай боксчин болж, хүүхдийнх шиг бяцхан нүүрэндээ тайрмал бор сахал наажээ. Тэр жүжигчин урт хормойтой дээлтэй лут том эрд ямар нэг юм итгүүлэн ярьж хивсэн дээгүүр өнхөрч байв.

	— Энэ бол Лепин байна. Бодвол Парисын дарга юм уу цагдаагийн түшмэл биз. Гэрийн ший адил сонирхолгүй эд байна гэж Марина өгүүлэв.

	Дуучин, илбэчин, хар арьст бүжигчид гарч орж байв. «Доод Новогородын яармаг дээр үүнээс илүү сонин байдаг» гэж Марина яншина. Гэнэт хөгжим учир тоймгүй нижигнэн, гоё хувцасласан гучаад залуу охид гарч ирээд цогтой хөгжмийн аясаар дэвхцэн бүжиглэхэд бөөн сиймгэр эд, өнгө өнгийн туузан дотроос тэдний нүцгэн хөл, гуя гялалзаж байв. Тэд цөм асар том гэсэр цэцэг адил агаад нүцгэн хөл нь цэцгийн дэлбийн дотор буй дохиур адил харагдана. Тэд тайзан дээр маш хурдан эргэх тул нэгэн жигд будмал инээмсэглэсэн нүүр харагдах ба ямар нэг айхтар хүчтэй салхинд хуйлран хөөгдөж байх шиг санагдах ажгуу. Хуйлран бүжигч охид бутран задрахад дунд нь нэгэн өндөр уяхан хүүхэн улаан өмдтэй цэргийн эр дагуулан гарч ирэв. Муухай улаан хамартай цэргийн эр үрчгэр саравчтай малгай тавьжээ. Уяхан бүсгүйг гарч ирэхэд үзэгчид нижигнэтэл алга ташиж, нөгөө гоолиг бүсгүй мөн ямар нэг үг хашхиран хажуугийн лоож тийш нүд ирмэж инээж байв. Цэргийн эр хөлөө мэхийн ёсолж, тэр өөрийнхөө гарыг үнсээд хий агаарт царван талархал хүргэнэ. Эмэгтэй нь учиргүй чарлан нөгөөгөө шүүрэн бариад хоёул тайзны голд дугуй болж зогсоод бүжиглэж гарав.

	— Энэ чинь цагаандаа гарчээ гэж Марина дуу гарахад Самгин харвал хацар нүүр нь улайж, чихэнд нь хүртэл цус буужээ. Самгин түүнийг «Рашаан үйлдвэрийн газарт» нүцгэн байхыг харснаа санаж «Ийм юмнаас Марина ичих ёсгүй сэн» гэж боджээ.

	Бүжигчин хүүхэн чарлаж, цэрэг эр гаагалж, гучаад бүсгүйчүүл тэврэлдээд хөгжмийн аясаар найгалзан тасралтгүй алга ташиж байхад бөмбөр нижигнэн, гуулин бүрээ хүнгэнэж, өнгө өнгийн нүд гялбам хурц гэрэл бүжигчид дээр тусна. Тэр бүхнийг харахад бүх л танхимаар эргэлдэн дэвхэрч нэг тийш хөмрөн унаж байх шиг санагдах ажгуу.

	Том хөшиг буув.

	— Чадаж байна шүү. Тэр энэ өмхий зовлогыг үнэ хүргэж чадаж байна шүү гэж их л бодлогошронгуй өгүүлэв.

	Үгээ ингэж санаандгүй төгсгөсөнд Самгин цухалдаж, ёс журам гэдэг дандаа зохистой байдаггүй гэж хэлэх гэснээ больж

	— Чи Москвагийн Омоны шийний газар очиж үзсэн үү? гэжээ.

	— Нэг удаа очсон, юу гэж?

	— Тэнд харин элбэг сонирхолтой шүү.

	— Санахгүй байна.

	Тэр хоёр харихаар явган явав. Энэ тансаг хот баярын янзтай шуугьж, гал гэрэл гялбалзан, дэлгүүрүүд элбэг дэлбэг гоё ганган эд бараагаар гайхуулан, цэцэрлэгийн дотор хүмүүс наргин инээлдэх нь сонстоно. Бараг салхигүй атал туулайн бөөр модны навч хийсэн унахыг үзвэл тэр хүмүүсийн зугаатай үг ярилцан инээлдэх дуун, хөгжмийн эгшгээр хийсэн унаж байх шиг санагдах ажгуу.

	— Хувьсгалын хуучин авьяастнууд аятайхан сууж байна шүү. Урьд хувьсгалын авьяастан, одоо бол бидэнд мөнгөн зээлдэгч юм даа гэж нэмж хэлэв.

	Тэдний урд яваа хүмүүсийн дээр туулайн бөөр модны сүүдэр хээлэн тусна.

	— Эднийг харав уу, цөм сэгсгэр нөмрөг өмссөн юм шиг гэж Марина бас дуугарав.

	Маринатай сугадалцаж явахад тун эвгүй, алхаа эс таарахын дээр бөгсөөрөө түлхэлнэ. Эрэгтэйчүүд Мариныг эргэн харахад Самгин цухалдан явжээ. Өчигдөр үдэш Маринын захидлыг үзээд сэтгэл ихэд хөдөлснөө санаж, «Би яагаад баярласан бэ? Энэ эхнэр цагдаагийн газар зүтгэдэг болов уу гэсэн санаа надад хаанаас төрөв? Хачин юм...» гэж боджээ.

	Марина замдаа хоол идье гэж тэд нэгэн гуанзанд орвол дугуй танхимын дотор хэдий хурц авч зөөлөн гэрэлтэй ажээ. Хэдэн цөөн хүн утсан хөгжим дарах бөгөөд тэр хөгжим хүмүүсийг үг ярилцах, эмсийн инээлдэх, шил сав хангинах чимээг онц сайхан давтаж байжээ. Хүн тийм ч олон биш, тэд бие биеийг хэдийн таних мэт ажээ. Эмсийн хувцсыг харж суухад зохицуулсан мэт ширээнүүдийг өржээ. Дугуй танхимын голд урт хормойтой дээлтэй өндөр цайвар хүн улаан бошинзтой туялзсан авхайтай бүжиг хийж байв. Тэр авхайн толгой дээр ер бусын жигтэй шувууны хөхөл шиг том залаа эрдэнэсийн өнгөөр гялбалзаж байна. Самгины зүүн гар талд гялаан гавлын дээр хэдэн буржгар үсний ор үлдээсэн нүдэнд дулаахан царайтай томоотой эр ганцаар суугаад захиа уншиж байснаа Мариныг харж инээмсэглэн, уруулаа хөдөлгөөд хархан нүдээр Мариныг ширтэв. Самгин тэр хүний хөргийг нэг сэтгүүлд гарсныг үзсэн боловч чухам хэн болохыг санаж ядав. Францын томхон этгээдийн нэг бололтой хүн чамайг хараад байна гэж Маринад хэлбэл

	— Чи танихгүй юм уу? гээд ичгүүргүй эргэж хараад тоомсоргүйгээр

	— Бие сэтгэл цатгалан нэг амьтан биз гэжээ.

	Самгин хөмхий зуув. Маринын биеэ авч явах байдал түүнд тун ч аягүй санагдана. Маринын нүдний шаргал хүүхэн хараа бүдгэрээд хөмсөг атируулан, амны алчуур авч уруулаа будаагүй гэж улсад таниулах гэсэн шиг чанга гэгч арчжээ. Гурван хос эр эмс жигтэй аягүй бүжиг хийж, олон одонтой майга хөлтэй сөлөр хүн Маринын хажууд эргэлдэнэ. Тэр хүний шар царайд үхсэн хүн инээсэн мэт жигтэй инээвхийлэл тогтжээ. Тэр хүний ойртох бүрий Марина сэжиглэсэн мэт дээлийн хормойг татаж байв.

	— «Эд менуэт бүжгийг завхруулжээ» «Бүжгийн хаан, хааны бүжиг» гэж Мопассан хэлснийг чи санана уу? гэж Марина дуугарав.

	Эр эмгүй цөм Мариныг ширтэх нь Мариныг хэзээ бүжиг хийх бол гэж харж байх шиг авай. Тэднийг манай хүн огтхон ч тоохгүй байна шүү гэж Самгин бодно. Марина лийрийн хальсыг учиргүй зузаан зүсэж арилгаж байхад хажууд нь суусан хүзүүндээ очир алмаас чимэг зүүсэн, цайвар үстэй авхай мөн лийр арилгаж хальсыг цаас адил нимгэхэн хэрчиж байв.

	«Энэ маань Оросын үгүйсгэгч үзэлтний дүрийг үзүүлж байна уу даа? Үнэндээ ч үгүйсгэх үзэл бий шүү. Марина цагдаагийн газартай сүлбээтэй юу?» гэдэг мөнөөхөн хурц ёворгон асуулт нь дахин бодогдоно.

	Хэрэв энэ эхнэр тийм холбоотой бол үүнийг хөдөө биш Москва юм уу, Петербургт суулгах байсан биш үү?

	Энэ хачин санаа надад юун дээрээс төрөв? гэж бодож олохыг оролдов.

	«Миний сэтгэл зовоод тэгж бодов уу? Надад тэгж сэтгэл зовох шалтгаан байхгүй».

	Бодоод олсон нь, Маринаг цагдаагийн газартай холбоотой байж болно гэж миний бодсон бол ердөө гайхсаных юм. Хүмүүсийн инээлдэж, хөгжим эгшиглэж байхад тийм юм бодож суух гэдэг эвгүй харамсалтай авч бодохгүй байж чадахгүй байжээ. Самгин дарсыг урьд урьдаас илүү ихээр уугаад мансуурч сэтгэл уяран байвч тийнхүү уянга Марина хоёр огт зохилдохгүй байжээ.

	— Энэ францчууд бид хоёрыг эр эм хоёр хэрэлджээ гэж бодож байх шиг байна гэж Марина хэлээд таваг дотор тавьсан мөнгөний хариулт хэдэн франкаас нэгийг авсангүй, жимсний хутгаар хатгаж орхиод гуанзны хоол зөөгч «баярлав авхай» гэж дор гэгч мэхийн ёсолсонд хүний урамд толгой дохисонгүй Самгиныг сугадан гарч одохдоо, 

	― Миний сэтгэл нэг л жигтэй байна. Гэвч аргагүй юм. Хүнийг дүүжлэн хороож буй орноос тэр дүүжилдэг улсад мөнгө хөрөнгө өгдөг оронд гэнэт ирээд байна биш үү...  гэжээ.

	«Чиний энэ үгэнд би итгэхгүй» гэж Самгин чанга хашхирмаар санагдсан боловч зүрхэлсэнгүй.

	— Чиний ярихыг би огт ойлгохгүй байна гэж аяархан өгүүлжээ.

	Гэтэл Марина

	— Золгүй муу ёрын юм санагдаад байх шиг миний сэтгэл нэг л эвгүй. Муу ёрд би дургүй юм...  Зовж зүдрэхийг үзэн ядна. Манай оросуудын хамгийн дуртай гар үйлдвэр...  гэж ярьж байснаа дуугүй болов. Тэд явган таван минут хэртэй яваад буудалдаа хүрчээ.

	Самгин өрөөндөө ороод пальто малгайгаа ч тайлсангүй цонхыг ууртайяа нээж доош харав.

	«Маринын хамгийн эс ойлгогдох харанхуй тал бол түүний хувьсгалч үг яриа юм. Тэр одоохондоо түүндээ итгэж талархаагүй байгаа ч гэсэн түүнд нэг...» гэж Самгин хэдий бодовч Маринын тэр өвөрмөц үг юу гэсэн үг болохыг ухаж чадсангүй. Самгины толгой бага зэрэг эргэх агаад цонхоор харвал бяцхан бүрэнхий талбайд хүмүүсийн жижигхэн дүрс чимээгүй гулгаж, сүйх тэрэгний чимээ тодхон дуулдаж байжээ. Тэд өдөржин шогшсоор алжаагаад зогсож амрахыг хүссэн мэт үзэгдэх агаад дахин нэг хором болоход тэрхүү явж байсан газраа таг зогсчих гэж байгаа адил санагдах ажгуу. Самгин пальто малгайгаа зөөлөн сандал дээр хаяж суугаад тамхиа татав. Сэтгэлийн үзүүрт Маринын тухай бодол хэдий ихээр торолзох авч сэтгэл арай хөнгөрсөн юм шиг санагдаж байжээ.

	«Би юу олов, юу алдав? Би Маринад сэтгэл татагдахгүй болсон боловч ямар нэг найдвараа алджээ. Би юунд найдсан бэ? Маринын амраг байх гэж үү?».

	Мариныг шалдан байхыг нь үзсэнээ дахин санатал

	«Үгүй тийм биш. Марина бол нэг юмыг гуйвалтгүй бат эзэмшсэн ондоо төрхийн хүн юм шиг байна. Харин түүнд шүүмжлэлт үзэл айхтар халдварлажээ. Бусад бүх хүний нэгэн адил аж амьдралыг шүүмжлэн үздэг өвчтэй болсон хүн юм. Номчин хүн бүхэн аливаад итгэлийг алдаад гагцхүү үг хэлэх, юм бодох эрх чөлөөг хамгаалан үлдсэн нь бий. Тэр эрх чөлөөг...  тэр замбараагүй сэтгэдэг явдлыг хязгаарлах нэг үзэл санаа заавал хэрэгтэй»...  гэж боджээ.

	Марина бол ямар ч гэсэн хачин зантай хүн. Мөнөөхөн:

	 

	Давхиж буй морийг бариад авдаг 

	Дүрэлзэж буй галд ч ороод явчихдаг

	 

	жинхэнэ Орос эхнэрүүдийн хэв шинжит дүр мөн гэж бас боджээ.

	Гэвч тэр эхнэр юу бодож санаж явдгийг хэн мэдэх бил ээ гэж Самгин бараг дотроо уурлаж «Марина цагдаагийн газартай холбоотой байж таарахгүй. Тэр бол би л тэр эхнэрээс хөндийрөх гэхдээ санаанаас зохион бодсон хэрэг. Столыпины зусланг дэлбэлсэн гэж түүний ярихад би Любимоваг санасан хэрэг...» гэж боджээ.

	Нэг хэдий хормын төдий юм бодохгүй гэж аргалан байснаа «Чи олон эмийг үзсэн амьтан эм хүнийг л хүсжээ. Самгин минь тэрэнд орвол балга дарс уувал дээр биш үү! Одоо орой болжээ...  дарс өгөхгүй болов уу...» гэж тэр боджээ.

	Тэгэвч дуудах хонх дарсанд жижүүрийн зарц ирэв. Самгин таван минут хэртэй болоод амтат дарс аяга уугаад тэр тасалгаанд сая буусан хүн адил дотор байдлыг ажиглан харвал, энгүүн зөөлөн тавилга тавьж зузаан зузаан хивс дэвсэж, цонх хаалганд даргар хөшиг унжуулсан нь тасалгааг сэгсгэр сагсгар юм шиг болгожээ. Тэр байдал юутай адил бэ гэж бодоод олсонгүй. Хувцсаа яаралгүй тайлж дахин нэг аяга дарс уугаад орон дээрээ суутал Женевт байхад нь дотор нь нэгэн бодол буглан идээлж байгаа мэт санагдсан нь дахин сэргэн иржээ. Гэвч энэ удаа тийм ч эвгүй бодол төрсөн нь үгүй, харин ч түүний дотор ямар нэг ноцтой бодол боловсорч, ямар нэг шинэ нээлтийн ирмэг дээр ирээд байгаа юм шиг санагджээ. Самгин цонхоо хаахыг мартсан тул гадаа талбайд гэнэт хүмүүс нирхийтэл инээлдэж, исгэрч шуугилдах их чимээ гарсанд Самгин цонхны дэргэд очиж

	— Инээлдэж байгаад үхдэг дүйрэнгүүд гэж амандаа хараажээ. Энэ хэдэн үгийг шивгэнэж бодсон шиг санагдаж

	«Балай юм. Юмыг шивгэнэж боддоггүй, юмыг дуу үгүй, тэр ч байтугай үггүй...  зүгээр л үг хэлний сүүдэр төдийгөөр боддог шүү дээ» гэж боджээ.

	Энэхэн үеэс түүний дотор ямар нэг юм хагарсан шиг болж,

	«Би ганцаар хүн. Ямар нэг ичээнд орсон мэт энэ дэлхийд ганцаар хүн юм. Би энэ дэлхийд ганцаараа ийм төрж, миний сэтгэл мэдрэл нэг л чигээр хэлбэржин тогтжээ. Миний санаа бодол дэлхийд хортой наадам болжээ. Санаа бодол бол эхээс авч гардаг өвчин байж болно гэж Леонид Андреевын хэлсэн үг үнэн байна...» гэхчлэн бодогджээ.

	Самгин өвдгөө тулаад тонгойн суухад хонхны хэл зэс хонхыг доргиодог шиг түүний бодол санал бүх биеийг найгуулж байх шиг санагджээ.

	«Прометей бол шулмын баг» гэдэг үнэн байна. Ертөнцийг өөрийн үздэгээр зоригтой дүрслэн гаргасан хүн Иероним Босхоос ондоо хэн ч байхгүй... 

	Мөнөөхөн сэгсгэр тасалгааны юм бүхэн найгалзан эргэлдэж ирэхэд Самгин босох гээд чадсангүй, хөлөө ч шалнаас салгасангүй дэрэн дээрээ өнхрөн унажээ. Өглөө оройхон сэрж буудлын шивэгчнийг дуудаж, Зотова авхай парламентын хуралд очих гэж байна уу гэж асуулгасанд очих гэж байна гэжээ. Самгин бол францын хууль тогтоодог тэр газар хэрхэн ажилладгийг үзэх эрмэлзэлгүй, ер тийм том хуралд дургүйн дээр франц хэл тун муухан мэддэг учраас тийш очих дургүй байжээ. Гэвч Марина тэнд ямаршуу янзтай байхыг яагаад ч юм бэ үзэх хэрэгтэй байжээ. Чингээд нэг хэдий болсны хойно үзэгчдийн лоожид Маринатай зэрэгцээд сууж байхад Марина

	— Эрх баригч ардчилал гэдэг энэ дээ гэж шивгэнэжээ.

	Танхимын дотор дандаа хар, цагаан үсний оромтой халзан толгойтой хүмүүс эгнэн зөөлөн сандалд шигдэн суусныг үзвэл толгой нь их биеэс хамаагүй том юм шиг харагдах ажгуу. Эдний эцэг өвгөд «аугаа их хувьсгалыг» хийж, Наполеоныг бий болгосон юм биз дээ гэсэн сэтгэл аяндаа төрөх бүлгээ. Энэ орон гучин онд, дөчин найман онд, далан нэгэн онд ямаршуу байсныг номоос уншсанаа Самгин санав.

	— Эд Либертэ эгалитэ2 гээд парламентынхаа депутатад эмэгтэйчүүдийг оруулдаггүй гэж Марина эгдүүцэнгүй хэлэв.

	Их хамба Мазаринийн царайтай нэг хүн аятай шингэн дуугаар ямар нэг бичиг уншиж байхад хүн бүхэн дув дуугүй чагнах бөгөөд гагцхүү зүүгээр суусан хэдэн хүний хааяа эгдүүцэх чимээ гарна.

	— Урвагч Аристид гэдэг энэ дээ гэж Марина өгүүлэв.

	Индэр дээр илгэн хүрэн үсээ хааш яаш самнасан мөн том толгойтой хүн зогсож байв. Тэр хүн бол хүнд маягийн зузаан агаад яльгүй бөгтөр мэт харагдах ажгуу. Түүний өргөн нүүрний цулцгар хацар шалхайгаад инээвхийлсэн нүдээр олон бүгдийг гүйлгэнүүлэн харна. Тэр хүн нүдээ онийлгоод хүзүүгээ гүлдийлгээд эхний эгнээнд суусан олон депутатын хэн нэгэнд толгой дохиж, шүдээ ил гаргаад өрөөсөн гараар дээлийн энгэр индрийн ирмэгийг илбэж, нөгөө гараар үл үзэгдэх утааг хөөж байсан шиг сарвалзуулж байгаад энгүүн эелдэг дуугаар ярьж байв. Ялимгүй сөөнгөдүү авч хүчирхэг чанга дуутай тэр хүн төвөггүй амархан ярьж байхад түүний амнаас алиа зөөлөн, цогтой гунигтай үгс урсан гарч, бас ёгт аялгуу илэрч байх шиг авай. Цуглагсад түүний үгийг маш анхааралтай чагнах ба олон хүн тааламжлан толгой дохиж, энд тэнд товч аялга үгс сонсогдоно. Тэр хүний найзтайгаар инээмсэглэж байхад хүмүүс мөн инээмсэглэж байх агаад бүр мулзан халзан нэг депутат туулай чихээ хөдөлгөсөн шиг бор чихээ хөдөлгөж байв. Бриан бүр хөмсгөө ихээр өргөөд дуугаа улам дээгүүр гаргаж байгаад ярихад нүд нь том болж, хацар нь улайна.

	— Бидний цаглашгүй хайртай, манай орон, манай сайхан Франц улс хүн төрөлхтнийг чөлөөлөх үйлсэд зүтгэж байна. Гэвч эрх чөлөөг тэмцэж олно гэдгийг санах хэрэгтэй гэж онц цогтой өгүүлснийг Самгин сайтар ойлгожээ.

	— Тэгвэл зэвсэг авах мөнгө аль гэж Марина дуугараад цагаа харав.

	Брианыг үг хэлэхэд хүмүүс алга ташиж байхад бас зарим нь эсэргүүцэн хашхиралдаж байв.

	— Миний хувьд одоо боллоо. Үдийн хоол идэхэд дөчин минут үлджээ. Чи хоол идэх үү? гэж Маринын хэлэхэд Самгин,

	— Дуртайяа дагая гэжээ. 

	Марина гадаа гараад

	— Нэг бага шиг гуанзны эзний хөвгүүн энэ хүн урьд өөрийн нөхөр Мильераны нэг адил социалист байсан хүн. Зургаан оны намар ажил хаягсдыг буудах тушаал өгч байсан хүн дээ гэв.

	Парламентын байшингаас холгүй нэгэн бяцхан гуанзанд орж хоол захиад

	— Их уян улс шүү. Шатаар явж байсан шиг ямар ч үзэл санааг баримтлан явж чадна. Бриан ерөнхийлөгч ч болж магадгүй дээ гэж санаа алдаж, архи хундагалаад

	— Жигтэй овсгоотой, башир улс шүү. Болхи бүдүүн германчуудыг хэзээ нэгэн цагт балбах вий. За Францын төлөө ууя гэжээ.

	Марина архийг ууж, үг дуугүй хоолоо идэж дуусаад явахдаа,

	— Үдэш Монмартрын гудамжинд нэгэн зугаатай гуанзанд очъё. Зүйтэй биз? гэхэд нь Самгин

	— Маш зүйтэй гэжээ.

	Гэвч үдэш очиж Маринын хаалгыг тогшиход үүд нээгдэж, өргөн цээжтэй намхан хүн цааш харж зогсоод

	— Тэр өөдөлшгүй амьтан элэглэж байгаа юм...  гэтэл Марина инээмсэглэж

	— Ор, ор гээд, — Энэ Григорий Михайлович Попов гэдэг хүн гэв.

	— Тийм ээ гэж цаадах нь батлаад урт урт халуун хуруу бүхий урт гараар Самгины гарыг барьсан боловч атгасангүй, гараа суга татан авахад тэр хүн Самгиныг юу гэж үзэж буй нь бараг мэдэгджээ. Марина харин

	— Клим Иванович гэж Самгиныг тэр хүнд танилцуулав.

	— Тийм бий гэж Попов тоомсоргүй хэлээд гадуур шаахай углаж байсан шиг хөлөө жигтэй үрж давтаж байв.

	— Цааш нь ярь гэж Марина дуугарна. Марина явахаар зэхэж малгайгаа өмсөөд өрөөсөн бээлийгээ тохойдоо хүртэл татаж нөгөө гартаа бичгийн арьсан сав хуйлаад барьсан байв. Попов түүний өмнө зогсоод дүлий хүнтэй ярьсан мэт хуруугаар агаарт элдэв дүрс гаргаж дохиж байв.

	— Хэрэв торгон цэргийн олон хуарантай нийслэл хотод цагдаагийн газар мэтийн бас олон газар бий гэж ярьж байгаа бол ажилчин депутатуудын хувьсгалт зөвлөл зургаан долоо хоног тогтож болно гэсэн үг, хэрэв Москвад гудамжны хориглолт барьж, усан цэргийн дотор бослого гарч, улс орон даяар үймээн самуун болох нь гэж байгаа бол хувьсгалын сургууль хийж буй гэж ойлгох хэрэгтэй юм.

	— Ямар мэргэн таадаг юм бэ гэж Марина цагаа харав.

	— «Танай мөнгө, манай эрдэм» гэж би үүнд хэлж байгаа юм. Гэтэл энэ маань «Тэгвэл та нар хувьсгал гарахгүй гэж баталгаа гарга» гээд байна.

	— Тэр тэгэлгүй яах вэ! Мөнгөөр наймаалах гэдэг бол үйлдвэр барих, ажилчидтай зууралдахаас хамаагүй амар хөнгөн ажил юм...  гээд Марина босож бичгийн саваар өвдгөө мөргүүлэн ойлгож, — Гриша минь, банкны эзэд цөөн байна. Томхон түшмэд юм уу, ордны шадар хүмүүс хэрэгтэй байна...  За би явах болов. Би цагийн дотор эгж чадахгүй бол танд утасдана...  гэжээ.

	Попов Маринаг үүд хүртэл гаргаж, эгж ирээд зөөлөн сандалд эвгүй шигдэн суугаад арьсан ууттай тамхи гаргаж нэрэх зуураа

	— Та бид уулзаж байгаагүй байх аа? гэж хайхрамжгүй асуужээ.

	— Үгүй гэж Самгин эрс хэлэхэд

	— Тийм бий...  тэгвэл би буруу боджээ. Би хүний царайг муу тогтоодог юм. Тантай адилхан овогтой нэг хүнийг би мэддэг байлаа. Угсаатны зүй судалдаг хүн гэсэн, бид цөллөгт хамт явж байсан юм.

	«Тэр чинь миний ах» гэж хэлэх гээд Самгин больж, Надтай адил овогтой улс тийм ч олон эс тааралдана гэв.

	Попов тамхиа асаах гэж олон чүдэнз зурж хаях зуур, зөрж,

	— Ока мөрөн дээр Качков, Самгины хөлөг онгоцны үйлдвэр бий. Бас Софрон Самгин гэж уулын үйлдвэрийн эзэн байдаг гэв.

	Үүл адил өтгөн хар утаа татаж, Поповын нүүр эс харагдах агаад ер түүний царай бол өргөн магнайтай, чулуу адил хөшүүн бор нүүртэй хүн байв. Хацартаа хөх хөх толботой, эрүүний сахлыг хусаж, уруулын хар сахлыг богинохон танасан агаад түүхий мах шиг улаан зузаан уруултай, үрчгэр том хамартай, бут сөөг адил өтгөн хөмсөгтэй, буурал орж буй өтгөн ширүүн хар үстэй ийм нэгэн ажгуу. Хөдлөх барих нь болхи удаан, хавийн юмыг дайрч шүргэж байх нь үзэгдэх бөгөөд ангуучин адил хачин гадартай хар хөх богино хүрэм өмсжээ. Сөөнгөдүү нарийхан хоолой нь эвгүй дуугарах ба ямар нэг хортой гүжир үг хашхирах гэж байгаа юм шиг ууртай байдал, аялгуу илэрнэ. Ялангуяа интоор адил бүлтийсэн хар нүд нь нэг л аягүй харагдах ажээ.

	«Энэ хүн увайгүй, тэнэг амьтан биз» гэж Самгин бодно. Самгин босож явахыг завдсан боловч энэ хүн Маринын тухай сонин ярьж юуны магад гэж бодоод дахин суув.

	— Тэр Софрон гэдэг гайхалтай албин байсан даа. Би Барнаулд уулзаад танайд геологийн ажил хийе гэсэнд «Би эрдэмтдэд итгэдэггүй, өөрөө хүнийг эрдэмтэн болгодог хүн. Урьд Томскт гуанзны шал арчигч байсан хүн одоо миний үйлдвэрийн хэргийг удирддаг юм. Тэр бол арван гурван жилийн өмнө болсон хэрэг. Би нэг гуанзанд орж суугаад юм бодож байтал гуанзны зарц хурц зоримог нүдтэй залуухан хөвгүүн ирж, «Та юу захих вэ?» гэхэд нь би «Нэг аяга шувууны сүү аваад ир!» гэсэн чинь гайхсан ч үгүй, «Шувууны сүү дуусжээ!» гэж дажгүй өгүүлсэн юм. Тэгэхээр нь би, «Хөвгүүн минь чи энэ зарцын ажлаа орхи, миний үйлдвэрт очиж ажил хий» гэсэн юм. Арван нэгэн жил болгоод би түүнийг үйлдвэрийн даргаар тавьсан даа. Одоо хашаа байшинтай, хотын Думийн төлөөлөгч, бас их хөрөнгөтэй, лав хэдэн зуун мянгатай хүн болсон юм. Тийм хүн миний үйлдвэрт гурав бий. Тун үнэнч зүтгэдэг юм. Харин эрдэмтэдтэй ажиллаж болохгүй, тэд чинь мөнгө зоосны үнэ цэнэ мэддэггүй улс. Эрдэмтэдтэй үг ярихад сонин, заримдаа ашигтай шүү» гэж тэр Софрон ярьдаг юм.

	Попов энэ яриагаа анхлан их залхуутай эхэлсэн атал сүүлдээ сэргэж өөрөө тийм гайхалтай албин юм шиг болжээ.

	Шувууны сүүний тухай хуучны нэг тийм хошин шог яриа байдаг гэж Самгиныг ярихад

	— Юм бүхэн хуучин болжээ! Харин тэр Софрон одоо далан гуравтай хүн байтал хорь гучин мод газар дан морьтой явдаг, ямар ч хамаагүй архи уудаг хүн дээ гэв.

	Самгин түүний яриаг тоомсоргүй чагнаж Маринын тухай үг асуух аятай тал эрж суужээ. Самгин ер Марина, Парист юу хийнэ вэ? Одоо хааш явав? Энэ хүн түүний юу нь юм? гэх зэргээр үргэлж түүний тухай бодож суужээ.

	«Энэ юу болж байна? Би хардаж байна уу?» гэж Самгин бодож дотроо мушилзаад Маринын тухай ер бусын сонин юм олж дуулах юм сан гэж гэнэт боджээ.

	— Манай шавар намагтай эх оронд сэхээтэн бид их бэрхтэйхэн байдалд байна даа. Бид аж үйлдвэрийн хөрөнгөтөн нарт шинжлэх ухаан гэдэг ямар үнэтэй болох тухай анхны үнэнийг мэдүүлэх хэрэгтэй байна. Гэтэл бид буруу үзүүрээс эхэлжээ. Та социал демократ хүн үү?

	Самгин дуугарсангүй уруу харав.

	— Би бас цагийн аяыг хүндлэн явсан хүн юм...  гэж гаансныхаа үнсийг саванд асгаад, ― Таван сар шоронд сууж, гурван жил цөлөгдлөө. Гэвч би харамсдаггүй, цөллөг бол эрдэм ном үзэхэд нэмэр боллоо гээд гансаа өвөртлөөд босож нужигнатал суниагаад сугаа барьж үзээд мөнөөхөн бут сөөг адил өтгөн хөмсгөө атируулан, ууртайгаар өгүүлсэн нь

	— Ленин холион бантан хутгаж, хэрэг явдлыг бусниулж, Оросын социал демократуудын нэрийг гутааж орхилоо. Энэ бол улс төрийн бодлого биш, хоосон гайхуулах гэсэн хэрэг! Германчуудаас үлгэр жишээ авах хэрэгтэй. Эдний социализм бол ажилчин ангийн дотроос сайныг шилж, эрх баригч ангид татан оруулах замаар хэвийн явж байна гэж Попов тасалгааны дотуур явж байгаад зөөлөн сандлын хөлийг дайрч өвдгөөр түлхэж орхиод нуруу үүрч хажуу тийш болж, —  Бид энд сууж өөрийн улс орныг муу мэддэгээс хоосон бодолд орж байна. Манай орон их будилаантай орон юм! Хүмүүс нь цугаар үгүйсгэх, бэлгэдэх үзэлтэй, ер хоосон юм бодож суудаг улс даа. Эрдэм номтой боловсон хөрөнгөтөн, дээд мэргэжил бүхий техникийн сэхээтнүүд их хэрэгтэй байна. Тэгэхгүй бол германчууд биднийг идэж орхино. Бас англи руу япончуудыг турхираад, өөрсдөө манай Дундад Ази, Кавказ руу зүтгэх болжээ...  гэж ярив.

	Самгин тэссэнгүй, 

	― Марина хаачсан юм? гэсэнд

	— Мэдэхгүй, элчин консул юм уу, нэг хүн утасдсан гэжээ.

	― Та Мариныг эртнээс таних уу?

	— Оюутан байхаасаа танина. Юу гэж?

	Поповын хавчийн нүд шиг нүдний өнгө ондоо болж урагш хойш найгалзана.

	— Та энэ эхнэртэй суух гэж байгаа юм уу?

	— Ондоо ярих юм алга уу? гэж Самгин үг ярих гэтэл Попов тас дайрч, исгэрсэн мэт дуугаар

	— Мариныг бүр бяцхан охин байхад бид нэг дугуйланд сууж мэргэлэх ухаан заалгаж байлаа. Ноднин уржнангаас дахин тааралдав. Их сайхан эхнэр шүү! Үүнээсээ ч сайхан амьтан байхыг нэг хоосон сэтгэгч амьтан тааралдаж үрэн таран хийж орхисон юм даа. Анхны дурлал бол...  гэж ярьж байснаа дуугүй болж, дахин гансаа гаргав. Поповын үгний аялгуу Маринад гомдох сэтгэлийг Самгинд төрүүлэн тэр инженерт улам дургүй хүргэх бодовч Марины тухай бас л бодсоор суужээ. Попов урт хуруугаар гансаа илж таалж байтал гэнэт

	— Ер нь Марина бол зохиомол дүр юм. Ихэнх сэхээтнүүд тийм байдаг. Бид юмыг түүхийн мэдээ сэлтээр шууд бодож чадалгүй дандаа зүүн тийш халтирах улс юм. Нэг баруун тийш эргэвэл бүр социализмын шашны ач холбогдлын тухай ном зохиоход хүрч, дуган сүмтэй нийлэх нь тэр! Социал демократууд тодорхой нэгэн өртөө хүртэл эвлэрэнгүй үзэлтэнтэй нэг вагонд явж болно гэж Плехановын хэлснийг би зөв гэж үздэг. Ленин бол тариачны бослогыг тунхаглаж байгаа юм гэж ярив.

	Тамхиа нэрээд мушилзан инээхэд нь бэдэртэй нүүр нь жигтэй том болж, хөмсөг нь нүдээ дарж халхлав.

	— Хүмүүс хэрхэн санаанаас зохиож худал ярьдаг тухай маш сонин баримт ярья. Хэсэг оюутан цуглаад анх яаж эм хүнтэй хавьтсаныгаа дурсан ярилцжээ. Зарим нь сайхан гэж магтаж, зарим нь харамсаж, зарим нь худал залж дээ. Нэг нөхөр би «төрсөн дүү хүүхэнтэйгээ анх явалдсан юм» гэжээ. Чингээд хүн гайхмаар дэмий балай юм ярьж гарчээ. Тэнд баян худалдаачны хүү, хөгжимд сайн, цэцэн ухаантай даруу зантай нэгэн хөвгүүн байсан юм. Түүний охин дүүг ч би таньдаг байв. Тэр их ялдам царайтай, ширүүн ааштай охин байлаа. Герьегийн сургуульд сурч, Францын сэргэн мандалтын үеийн түүхийн талаар сүрхий ажил хийсэн юм. Тэгээд би тэр хөвгүүнд, «Чи худал хэлсэн дээ» гэсэнд «Худал ярьсан үнэн» гэлээ. «Яагаад худал ярьсан бэ?» гэхэд, «Тэгэхэд би эм хүнтэй хавьтаж үзээгүй байсан юм. Тэгээд нөхдөөсөө ичээд тэгж хэлсэн юм» гэлээ. Ямар вэ дээ?

	— Инээдтэй юм байна гэж Самгины дуугарахад Попов босож, бүр муухай сөөж

	― Та энэ хошин ярианы цаад утгыг олсонгүй юу? Инээдтэй юм!... 

	— Уучлаарай, би ондоо юм бодож байлаа. Зотова авгайн талаар танаас юм асуух гэсэн юм.

	Попов хаалганы наана зогсож байхад гудамд харанхуй, Поповын ард Марина зогсож байжээ.

	— Та нар үүдээ юунд онгойлго оо вэ? гэж Маринын дуу гарахад Самгин түүнийг сая харжээ.

	— Та яасан хурдан ирэв? гэж Попов гайхан асууна. Марина үг дуугарсангүй унтлагын өрөөнд орж цоож цуурга хангинуулан

	— Григорий нааш ирээч! гэж дуудав.

	Далдаас суран бүсний горхи, чемоданы шир чахрах чимээ гарах бөгөөд тэр хоёр маш аяархан бараг шивгэнэн ярилцаж байтал Марина

	— Тэгж хэлээрэй гэж чанга дуугарчээ.

	Марина малгайгаа ч авсангүй, түрүүлэн гарч ирээд

	— За тантай хаашаа ч явахгүй боллоо. Би одоо галт тэрэгний буудал орж тэндээс Лондон явлаа. Лондонд долоо хоногоос илүү болохгүй, эргэж ирээд наргия даа! гэлээ.

	Попов би хүн үдэх дургүй юм. Түүнээс гадна хоолонд ормоор байна, намайг уучлаарай гэж тун бүдүүн уучлал эрээд Самгинтай гар барьсан боловч нүүр өөд нь харалгүй яваад өгчээ. Самгин босож,

	— Би чамайг хүргэж өгөх үү? гэв.

	— Зүгээр, зүгээр,

	— Тэгвэл баяртай...  гэж гар барих гэтэл Марина түүний гарыг барьсангүй мушилзаж, аягүй аялгуугаар

	— Намайг ямар хүн бэ гэж чи Поповоос асуугаа юу? гэжээ.

	— Та нар эртний танил юм уу? гэж асуусан юм.

	Марина уруулаа арчиж инээвхийлэхийг больж

	— Чи ондоо юм асуух гэж тэгж асуусан биз. Надаас асуухгүй яагаа вэ? Ямар ч гэсэн чамд сануулан хэлэхэд Попов бол гагцхүү залхуу, тэнэг болохоос өөдөлшгүй амьтан бас биш шүү...  гэжээ.

	Самгин түүний үгийг гүйцэд сонссон ч үгүй.

	— Чи бол тун, ер бусын сайхан эмэгтэй юм. Чи үүнийг мэдэж буй. Би бол энэ хүнтэй ганцхан удаа уулзсан мөртөө энэ ер ямар хүн болохыг мэдэхийг тун ихээр хүсэх болов...  Чи битгий уурлаарай. Харин...  гэж үгээ айхтар цэнэж намуухан ярих гэтэл Марина

	— Надад уурласан явдал өчүүхэн ч байхгүй. Учрыг сайн ойлгож байна. Үнэндээ гэвэл над шиг ийм лут хүүхэн амраггүй байна гэдэг бол хачин хэрэг. Түүнээс гадна би бол мөнгө цаас олохоос ердөө буцдаггүй, бас сэтгэл бол анхдагч гэж ярьдаг биз дээ. Хувьсгалын тухайд бол үл итгэх мөртөө сайнаар ярьдаг нь бүр ч хачин байгаа биз дээ гэж өөртөө хэлж буй мэт тун ч тайван ярьжээ.

	Чингээд Самгинтай гар барьж,

	— Галт тэрэгний буудал явах цаг болов. Хэрэв чи хүсвэл дараа энд чөлөөтэй уулзаж ярилцъя. Баяртай гэхэд нь Самгин түүний гарыг барьсан хэвээр нэг үг хэлэх гээд олсонгүй тул Марина мушилзаж

	— Надад сэтгэлтэй болчихсон юм шиг санагдаад байгаа биш биз дээ? гэжээ. 

	Марина Самгины гарыг дугтарч

	— Найз минь, энэ бүхэн бол туйлын энгүүн юм. Чи бид хоёр бие биеийгээ сонирхдог учраас хэрэгтэй юм. Ер бидний насанд хүнийг сонирхдог явдлыг үнэлэн үзэх хэрэгтэй. Пээ, за чи минь явж үз дээ гэж яаран өгүүлжээ.

	Буудлын зарц тооцоо хийхээр ирэхэд Самгин Маринын гарыг үнсэн ёс гүйцэтгэжээ. Тэндээс тасалгаандаа ирээд тамхи асааж гадагш цэцэрлэгийн дотор гарах гэсэн боловч байрнаас хөдөлж чадсангүй, байшингийн дээвэр дээгүүр татах орог саарал хоосон зайг цонхоор ширтэн тамхиа баран татаж, бороо орох нь гэж бодоод зарцыг дуудаж, нэг лонх архи захиж, Мережковскийн ондоо нэг «Хүний мөс муудахуй» гэсэн ном барьж хэвтэв.

	Маргааш өглөө нь цайгаа уугаад гүн нүхний ирмэг дээр зогсож байгаа мэт цонхны дэргэд зогсоод байшингийн туурга, гудамж, талбайгаар үүлэн сүүдэр хэрхэн түргэнээ цоохортон өнгөрч байхыг ажиглаж байжээ. Тэртээ дор нар сүүдэр ээлжлэн наадахын эрхээр оодой хүмүүс ийш тийш тэвдэн гүйлдэх агаад тэднийг дээрээс харахад шавар чулуу бүхий газарт наалдаад бараг тэг дөрвөлжин юм шиг харагдаж байжээ.

	Мөрнөөс хүнд ачаа авч хаясан мэт Клим Самгины бие хөнгөрөөд бүх биеэ шилгээж хөдөлгөмөөр болж байжээ. Тэр бээр эрүүний сахлыг мушгин имэрч, ер түрүүлж учирлахын хорыг бодож байв. Маринын талаар Орост байхдаа боддог байсан шигээ тод зураглалтай бодож үзмээр санагдаж байжээ.

	«Миний сэтгэл юунд уймарна вэ? Санаа бодлоор жигтэй дүр бүтээдэг газар хоосров гэж айна уу?»

	Ард нь үүдний бариул торхийхэд Самгин цочиж, мөрөн дээгүүр эргэн харвал нэг бүдүүн эр хаалгаар багтан ядан орж ирээд амьсгаадаж, ширээн дээр малгайгаа орхиж дээлийн энгэр заамыг ярж, торхны хэртэй цүндгэр гэдэс түрж, Самгины тийш ойртож баруун гараараа цохих гэсэн шиг дээр далайж

	— Би Бердников, Захар Петров байна гэж бараг эм хүн адил нарийхан дуу гаргаад онц дулаан, болцгор гараар Самгины гарыг чанга атгаж дугтраад дээлийн хормойг сөхөж зөөлөн сандалд бөх гэгч сууж, алчуур гарган бамбагар өргөн нүүрээ зориуд харуулах гэсэн шиг учиргүй ширүүн арчиж

	— Дахин дахин орж ирсэнд уучлаарай гэж хацраа төмбийлгөж Самгины энгэр лүү хүчтэй үлээжээ.

	Булдруу болсон гавлын дээр хэдэн шингэн шар үс наалдуулжээ. Нүүр нь тайган хүний адил сахал үсгүй мулзан, гагцхүү хөмсөгний оронд хэдхэн ширвэгэр шар үс боссон харагдана. Хавчийн нүд шиг хүйтэн цэнхэр нүдний нь барьц эс олдох агаад бодвол нэлээн наргиа бололтой. Нүдний доохон улаан буудайн гурилаар зуурсан талхны хөрөнгө шиг өнгөтэй цулцгар хацарт нь хөхөвтөр үрчлээ унжиж, хоёр жинтүү шиг хацрын хооронд жижигхэн мөгөөрслөг шовх хамар шигдэн түүний өргөн царайд зохихгүй ондоо хүний хамар тавьсан мэт харагдах ажгуу. Ам нь мэлхийн ам шиг том, дээд уруул нь татанги, доод уруул нь ялаанд хазуулсан мэт хавдаж ярвайн эргэсхийсэн ийм нэгэн байв.

	Самгин тэр хүний бие царайд аятай харагдах юм нэгээхэн бээр эс олсон тул, «Хошин шийний жүжигчин шиг амьтан байна» гэж боджээ.

	— Судалж байна уу? гэж Бердников асуугаад толгой ганхуулж, ― Дур булаамаар ч юм байхгүй дээ. Бид хоёр Маринын үүдэнд тааралдсанаа та санаж байна уу? гэж эрс чанга сануулан асуухад Самгин үг дуугарсангүй. «Бодвол их увайгүй эр биз» гэж боджээ.

	— Маринатай уулзаар иртэл алга. Тэгээд тан дээр ороод ирлээ гэж зочин өгүүлж амьсгаагаа үлээв.

	— Танд юу хэрэгтэй байна? гэж Самгиныг асуухад Бердников өрөөсөн нүдээ аньж, хүзүүгээ шилгээж тасалгааны дотор байдлыг ажиглаад ширээн дээр байсан сонин цаасыг хөдөлтөл чанга амьсгалж

	— Аяга ус байвал зүгээр байна гэж хурц зоримог нүдээр инээмсэглэхэд нь Самгин «Сонин адгуус байна» гэж бас боджээ.

	Ус авчрах хооронд Бердников тэнгэр аягүй, зүрх өвдөөд гэж гомдоллон яриад авчирсан усыг яаралгүй ууж долоовор хуруугаар ширээ тоншиж байгаад ихэд ажилч мөртөө тоомсоргүйгээр:

	— За цаг дэмий нөхцөөгөөд юу хийх вэ. Би бол наймааны хүн болохоор шуудхан л ярина. Та бид хоёрын аль алинд нь ашигтай юм хэлэх гэж ирлээ. Та үнэн голоос надад тус болбол ихээхэн мөнгө олж болно. Ганц надад ч биш, танай түнш миний зүрхний найз, хүндэт бэлэвсэн гэргий Маринад ч...  гэж ярихад «Энэ хүн л Маринын талаар юм ярих нь дээ» гэж Самгин боджээ.

	Зочин шалхгар биеэ урагш ганхуулж

	— Сайхан эхнэр шүү, аан? Дуунд орж болмоор гэсэнд Самгин:

	— Ховор сайхан эхнэр! гэж нотлон өгүүлсэнд,

	— Яг үнэн, үнэхээр ховор хүн! гэж Бердников зөвшөөрч толгойгоо хоёронтоо ганхуулахыг үзвэл тийм богинохон бүдүүн хүзүүтэй хүн толгойгоо тийм хялбархан ганхуулж байх нь сонин харагджээ. Бердников сандалтайгаа хамт Самгинаас жаахан холдоод эх хүний жигтэй жингэнэсэн дуу гаргаж, тоомсоргүй, зүтгэнгүй атал эелдэг бас итгэл муутайгаар ярихдаа, —  За ажил хэрэгтээ оръё. Миний үгийг туйлын анхааралтай чагнахыг хүсэж байна. Нэг ийм явдал болоод байна. Юу гэвэл Маринушка нэг хэсэг зальт луйварчны бүлэгт орчжээ. Улсын Дум тийм луйварчдын цаашдын ажилд ихээхэн бололцоо олгож байгааг та бэлхнээ мэдэж буй. Чингээд Уралд буй ямар нэгэн эдлэн газрыг худалдах тухай нэг англи хүнтэй гэрээ байгуул гэж Маринад итгүүлэн ятгаж байгаа юм...  Бодвол та тэр эдлэн газрыг мэднэ биз дээ? гэжээ.

	— Би мэдэхгүй.

	— Та мэдэхгүй гэж үү? хэмээн Бердников наргиантайгаар дуу алдаж, хоёр гараар гэдсээ тэврээд, —  Та бол Маринын итгэмжлэгдсэн хүн байтлаа яагаад мэддэггүй бил ээ. Та наадам хийж байх шиг байна гэж хөвөрсөн олон үг хялбархан ярьж, санаа сэтгэл нь мэдэгдэхгүй онд ондоо болж байхад Самгин ихэд гайхжээ.

	Бердников хүйтэн дугариг, цэнхэрдүү нүдээр Самгиныг харж инээмсэглэн, зузаан уруулаа сэжиглэсэн мэт хөдөлгөж, балцгар бүдүүн хуруугаар гэдэсний тус унжих цагны цагаан алтан оосроор оролдон, долоовор хуруугаар ширээ тогшиж байхыг үзвэл түүний зан байдал, үг яриа, дуу хоолойн уяхан аялгуунд гомдмоор тусгүй байдал илрэх тул Самгин

	― Таны сонирхон буй гэрээг би мэднэ гэж бодъё. Тэгвэл яах гэж? хэмээн асуусанд Бердников

	— Тэр гэрээ бол их мөнгөтэй гэрээ юм. Тиймийн тул би уг гэрээний бүх зүйлийг нэгд нэггүй мэдэх хэрэгтэй байна. Ийм учраас би танд... 

	Самгин суудлаас үсрэн босож

	— Та энэ яриагаа татахыг гуйя. Та надад тийм санал тавих гэж яаж санав? гэж мэгдэн хашхирчээ.

	Самгин санаандгүй бас хэдэн үг хашхираад яаран хэтэрхий ихээр уурлав, гол нь энэ бүдүүн хүний ярьсан үг намайг доромжилсон биш, харин надад айх гайхах сэтгэл төрүүлжээ гэж бодоод түүний өмнө очиж

	— Та яагаад тийм юм хийж чадна гэж намайг үзэв? Та намайг тийм сайн мэддэг юм уу? гэж ууртай асуужээ.

	— Үгүй, би таныг мэдэхгүй гэж Бердников дор дуугаар баахан дурамжхан өгүүлж, сандлын хашлагаас барьж шалхгар биеэ найгуулаад үүнийг зүрхэлж ядаад байх юу байв. Би танд ашигтай юм хэлж байна. Би бол үүнийгээ ондоо ямар ч өмгөөлөгчид хэлэх л байсан...  гэхэд нь

	— Би тэгвэл тэр ямар ч хүн биш гэж чанга хэлэв.

	— Тэгвэл та ямар хүн бэ? гэж Бердников бүр сонирхжээ. 

	Түүний энэ балай асуулт Самгины дургүйг бүр ихээр хүргэжээ. «Инээд хүрэм увайгүй амьтан байна» гэж Самгин бодоод тамхи асааж нэлээн ширүүхэн

	— Дахин хэлэхэд, би таны тэр сонирхож буй гэрээ мэрээг огт мэдэхгүй гээд «Дэмий ингэж хэлэв» гэж даруй боджээ.

	Бердников сандлын хашлагыг тулж яаралгүй босож балтгар хөл дээрээ тэнцэж зогсоод цэнхэр туяа татах шувуун нүдээ ирмэж,

	— Та өнөөдөр мэдэхгүй байсан ч маргааш мэдэж болно. Марина танд бодвол мөнгө зоос төлдөг биз, гэтэл та...  гэхэд нь Самгин

	— Та энэ тухай ярихаа болиоч гэж бараг гуйж хэлжээ.

	— За больё, та битгий бархираад бай гэж Бердников хөлөө аяархан тийчиж, өмднийхөө түрийг буулгаад, —  Марина тийм ажлаар ямар чөтгөрөө хийнэ вэ! Эр хүн бол зүрхийг базах сан, гэтэл Маринын дэргэд ганц ч эр хүн харагдах биш. Эр хүн байсан бол саяар, саяас илүүгээр ярих хүн дээ. Ноён Самгин, одоо цаг хэцүү байна шүү. Шал дэмий юмнаас, архины мухлагийн орлогоос болж олон хүнийг алж, бөмбөг хаяж, дүүжилж байна биш үү? гэж загнаж байсан шиг урт гар далайжээ.

	Бердников бас буцалж бургилж байсан шиг

	— Бу-бу-бу гэж инээгээд уруулаа сөхөж хамартаа хүргэж нэг жигтэй булдруу болгоод

	— Намайг энэ хэргээр тан дээр ирсэн гэж Маринад битгий хэлээрэй. Бид дараа өөрснөө уулзана биз гээд үүд тийш хөвсөн мэт одож, утаа адил сэмхэн хялбархан алга болжээ. Түүний сүүлчийн хэлсэн үг далайлгасан буюу нөхөр ёсоор сануулан хэлсэн алин болох нь мэдэгдсэнгүй.

	— «Нөхөр ёсоор гэж бодохдоо Самгин мушилзан тасалгааны дотуур мөн холхиж цагаа хараад, — Энэ хүн хэдий хэр суув, арав хорин минут, хагас цаг болов уу? Энэ хүний хоосон балай санал намайг доромжилсон нь огт бус, яагаад гэвэл, би бол нэр төрөө алдах ажил хийхгүй нь мэдээж юм...» гэж боджээ.

	Ингэж сэтгэлээ илбэн засаад Бердниковыг жаахан байлгаж, Маринын тухай асуудаг байж гэж боджээ.

	«Ийм хүмүүстэй уулзан ярилцсаныгаа тэмдэглэн авдаггүй их тусгүй юм болж байна. Тэмдэглэнэ гэдэг бол тэр бодлыг биеэс зайлуулж мартана гэсэн үг юм. Өөрөөр хэлбэл бодол саналаа хамжаартай байлгана гэсэн үг юм. Ер миний санаа сэтгэлд нийгмийн хог новшоор хэтэрхий дүүрчээ.»

	Нийгмийн хог новш гэсэн үг түүнд аятайхан санагджээ. Самгин зогсоод түр зуур нүдээ аньтал урьд үзэж өнгөрүүлсэн амьдралын эрээн бараан хуй салхин, хоорондоо холбоогүй залхуутай хүмүүс түүний нүднээ агшин зуур харагджээ. Ялангуяа Варавка, Кутузов нарыг аль хэдийн мартсан байлтай атал тод харагдана. Лютов, Марина хоёрт нэг адил юм байна уу? Митрофанов, Любимова, шар толгойт Томилин, Варварын ногоовтор дүр харагдаж, номхон хэдэн хувь заяат Куликова, Анфиньевна бас бус таних хүмүүсийн байдал агшин зуур бодогджээ. Тэдний амьд авсны утга санаа эс ойлгогдоно.

	Самгин улирсан явдлаа нэхэн санатал анх удаа нэг шинэ юм сэтгэлд нь бууж, тэр бүх явдал бодогдож байгаа биш, алс холхи харш мананд дотор торолзож байх шиг. Самгин өөрөө тэр дугуй нягт сүүдрийн төв голд зогсоод санаа дуртгалаараа гэрэлтүүлж байв. Тэр олны дотор өөрийн санаж бодож явдаг чухал асуудлыг ярилцмаар хүн Маринаас ондоо хэн ч эс санагджээ. Нүдээ нээж үзвэл өөрийн нь дүрс, толин дотор тамхины утаан дунд харагдаж, царай байдал болхи уйтгартай ажээ. Толин дотор толгойгоо далд болгох гэсэн шиг хоёр мөрөө хавчиж өргөсөн хүний дүрс харагдаж байхад Самгин танихгүй хүнийг харсан шиг нүдээ онийлгоод их л болгоомжтой харав. Самгин биеэ ууртай сэгсэрч хөмсөг атируулаад тасалгааны дотуур бас л алхлав.

	«Бодит байдал бол хүнийг сулдаргүй болгодог гэж батлан өгүүлдэг хүмүүсийн тэр үнэнд би автаж байна. Бодит байдалтай холбоотой байж болохгүй тал надад бий. Холбоотой байх гэдэг бол харилцан ажиллана гэсэн үг. Үнэнийг хэлбэл би биеийг бүтээгч явцуу нөлөөний эсрэг өөрийгөө хамгаалахаас ондоогоор орчин тойронд нөлөөлөхийг хүсэх үү?»

	«Хүн хэрэв сэтгэлийг тулахгүй бол хорвоогийн явцууралд орно» гэж Маринын хэлсэн үг санаанд нь орно. Томилин бас танин мэдэх бол төрөлхийн авьяас гэж ярихдаа ингэж нотолсон бил ээ.

	«Үнэндээ танин мэдэх гэдэг бол билгийн төрөлхийн зөн авьяас адил өөрөө гарч ирдэг бараг утгагүй зүйл юм» гэж Самгин бат бодоод дахин Мариныг санатал Марина инээвхийлж

	«Найз минь, ямар ч үндсэн хууль, ямар ч хувьсгал хүнийг чөлөөт иргэн болгохгүй, гагцхүү өөрийн ухамсар мэднэ. Жишээ нь чи урьдаар Шопенгауэрын номыг сайтар уншаад «Пирроныхны онолын» тухай Секст Импикийн номыг уншаад үзээрэй. Бодвол тэр ном оросоор байхгүй биз би англиар уншсан юм. Франц хэвлэл бий. Хүний бодол санаа бол юмыг үл итгэн муугаар бодох үзлээс дээш гараагүй юм. Түүний тэр хоёр туйлыг мэдэхгүйгээр юмыг гадарлаж болохгүй» гэж ярьж байсан нь бодогдов.

	Самгин туурга түшиж зогсоод тамхи татна. Юмыг ингэж нарийнаар хэзээ ч бодож байгаагүй шиг түүнд санагдаж, нэг онц чухал асуудлын ээдрээ тайлдаж, «нийгмийн хог новшинд» дарагдан явдгийнхаа учрыг олоход садаа болж байсан нэг юм тас үсрэн тайлагдах гэж байгаа юм шиг санагджээ. Гэвч туурга түшин их л удаан зогсож, тамхиа их л удаан татсан боловч юу ч тийнхүү тас үсрэн тайлагдсан нь үгүй, харин эцэж алжаагаад нэг тийш явмаар болжээ. Тэндээс Люксембургийн зургийн музей үзэж, нэгэн бага шиг тохитой гуанзанд үдийн хоол идээд үдэш орой болтол Парисын гудамжаар явган, унаатай явж байхдаа яваандаа хэн нэгэнд ярьж болох зүйлийн талаар дотроо бодсоор явжээ. Тансаг хотын цэцэрлэгийн дотуур, туулайн бөөр модны ялдамхан сүүдрийн доогуур, баян тансаг дэлгүүр хөгжимтэй шуугиантай гуанзны үүдээр зугаатай наргиатай баян эр эмс, залуучууд охид өөд сөөргөө шуугилдан явахыг үзвэл тэд цөм амар хөнгөн аж төрж чаддагаа гайхуулан, бархиралдаж, хоргүйгээр инээлдэж байх нэг боломжийг эрж байх шиг санагдаж байжээ. Тэр баясгалант дуу шуугиан удаан дарсан сайн дарс адил сэтгэлийг хөөргөх бүлгээ. Самгин тэр олныг харж францчууд бол англи, герман хүнийг бодвол бага цэцэрхдэг болов уу гэж боджээ. Имманауил Кант, Шопенгауэр юм уу, Гоббс нарт Парисын цэцэрлэг таарахгүй мэт санагдах ба энэ хотод Достоевский мэтийн хүн төрж болно гэж бодоход бэрх ажээ. Эндхийн гуанзанд ариун явдалт Жонатан Сфивт сууж байж огтхон ч болмооргүй санагдах ажгуу. Гэтэл сүрхий чанга инээдэг Рабель гэлэн, мохошгүй цэцэн мэргэн Вольтер нар бол тун ойлгомжтой бөгөөд XX зууны Анакреоны оронд бүдүүн халзан Беранже тун зохимжтой санагдаж байжээ. Францчууд ер хоосон юм боддог уу? гэж Самгин санаж ядаад олсонгүй, харин Полежаевын:

	 

	Балчир францчууд 

	Баахан наргиа 

	Хааныг унагаж 

	Хуулийг тогтооно... 

	 

	гэсэн нэг шад шүлэг санаанд нь оржээ. Шүлгийн айзам Самгины алхаанд яг таарч байжээ. Бодлер санаанд нь орсон боловч бодол эс төрүүлжээ.

	«Францын хөрөнгөтнүүд эртний энэ тансаг хотыг дэлхийн Афин болгож үнэхээр амар жимэр аж төрж чаддагаа үзүүлснээрээ хувьсгалын цус ба аймшгийг цагаатгав» гэж боджээ.

	Тэр үдэш театрт очиж алдарт жүжигчин Лавальер социалист намын депутат нэг инээдтэй хөрөнгөтний эхнэр болж тоглохдоо богинохон хар торон өмдөө хэрхэн гялалзуулан эрэмгий цогтой бүжиглэж, Парисын зочин ямар нэг жигтэй хааныг хэрхэн урнаар хэрэглэж байхыг харж сонирхож явган харих замдаа нэг хүүхэн аваачихыг бодсон боловч аваачсангүй ажээ.

	Буудалдаа хариад унтахаар хэвтэхдээ, Мариныг санаж, «Түүний нууц явдал, хачин танилууд яасан залхуутай вэ» гэж эхнэртээ уурласан шиг ууртай бодож байжээ. Түүний өчигдрийн бодол хэдийгээр голгүй, сэтгэлд аятайхан юм шиг байсан боловч нэг л уулгар гэнэн үггүй санагдаж, түүний ердийн бодол саналыг өөрчилж чадсангүй ажээ.

	«Хорвоо ертөнц бол таамаглал төдий юм» гэж Петражицкий бил үү хэн нэгэн «учрыг тайлбарлагч ноён» хэлсэн бил ээ. Тэр хүн зөв хэлсэн байна. Миний хувьд бол хорвоо гэдэг зөрчил үзэгдлийн үргэлжийн урсгал юм. Тэр олон үзэгдэл хуй салхи адил босож ирэх юм уу, ямар нэг эргүүлэг рүү унахдаа үйл явдал бүхэн хоорондоо адил ижил болохыг эрхбиш бодогдуулах ажгуу. Юмыг өнгөрсөн хойно буюу дороос дээш харах, ирээдүй болоогүй юмыг хүсэх буюу цагариган эргүүлгийн дээрээс доош харах бол үнэндээ санаа бодлыг үхширмэл болгодог тоглоом юм. Ер үүнээс цаашгүй. Юмыг сэтгэж бодох гэдэг нь үхширмэл байдалд оруулахаас ондоо юмгүй. Хэлбэр бол явцуу үхширмэл зүйл юм. Санаа гэдэг бол хорвоогийн чухаг үзэгдлийн нэг, нэг бүхэл юмны хэсэг юм. Тэгвэл сэтгэл гэж юу вэ? Энэ бол хөдөөгийн бүдүүлэг тариачдын оюун сэтгэл, Маринын «сүнс» мөн. Гэтэл юмыг төгс бодох эрхийн тухай, тэр үхширмэл үзэл, таамаглал, онолыг бий болгож батлах эрхийн тухай асуудал гарч ирнэ. 

	«Учрыг тайлбарлагч ноёд» тийм асуудал өмнөө тавьсан нь үгүй. Үүнд язгууртны оюун сэтгэлтэй байх, тайж цэрэг эрс гоё сайхан байх эрхийг үгүйсгэж болохгүй, энд яруу сайхны талыг бүрэн зөвтгөж болно. Тэгвэл сургуулиа дүүргээгүй оюутан Ульяновын шавь хөдөөгийн тээрэмчний хүү Кутузов энэ эрхийг хэзээ олж авах...  Хүн санаа бодлоо хариуцах ёстой байлтай. Үүнийг хэн батлах вэ? Бодвол Жозеф де Местр батлах болов уу. Манайд бол Константин Победносцев байна...» Самгин санаа бодлыг сэтгэлд таагүй үнэн бодит байдалд өөрийн мэдэлгүй албаар аваачихыг оролдоно. Тэр бээр хөмсөг атируулан тамхи татаж, үргүй бясалгалын нягт хүрээнээс сугаран гарахыг оролдож, Мопассаны өгүүллийн түүвэр ботийг хуруугаар ууртай тогшиж байжээ. Бэлэн хувцасны дэлгүүрт ороод өөрт таарах костюм олдоггүй шигээ уншсан номын дотроос олигтой юм олдоггүй байжээ. Бас өөрийн биеийг тоож өөртөө эвтэй, хөнгөн, бөх костюм өөрөө эсгэж, оёж өмсөх нь зүйтэй юм гэж улам бүр итгэж бодно.

	Самгин өдрийн гурван цагт Буланы ойд нэг гуанзны тагтат саравчинд суугаад хоолны цэс уншиж байтал Поповын доожоогүй шингэн сөөнгө дуу гарч

	— Самгин гуай, энд миний хадам сууж байна. Тэр Маринын хуучин танил их баян, их сонин хүн шүү. Би таныг Зотова авхайн итгэмжлэгдсэн хүн гэж ярьсанд тантай танилцах гэнэ...  гэжээ.

	Попов ингэж ярихдаа зовж, нүүрээ жигтэй үрчийлгээд даарсан мэт дал мөрөө хавчжээ. Ер нь Маринынд Самгины олж харсан шиг овор том биетэй биш, нэг л хачин харагджээ.

	— Би үдийн хоол идэх гэж байна гэж Самгин хэлэхдээ, Поповын тийнхүү далжганахыг сонирхож, «Хадам нь надтай танилцах гэж онц хүсээгүй биз» гэж боджээ.

	— Тэгвэл хамт сууж үдийн хоол идье гэж Поповын хэлэхэд Самгин мөнөөхөн үнэн бодит байдлын өчүүхэн хүчинд дийлджээ.

	Тагтны буланд унжиж ургасан цэцгийн цаана, лавар модны дор очвол нэг бүдүүн эр сууж байжээ. Самгин хараа муу учраас түүнийг Бердников гэж таньсангүй, тулж очсон хойноо сая таньжээ. Бердников ширээ тохойлдож, бүдүүн хүзүүгээ сунахын хэрээр гүлдийн сууж байв. Тэр байдал нь оцойж суусан мэлхийг санагдуулж байжээ. Түүний шувуун нүд айхтар гялалзаж

	«За ямаршуу байна даа»? гэж асууж байсан шиг харагджээ.

	Самгины дотор ямар нэг тодгүй сэжиг төрж, Поповыг муухай харсанд инженер ширээ ойртуулах гэж Самгины хөлийг чанга ёворч уучлал эрээд

	— Та Клим Иванович Самгин бил үү? гэжээ.

	— Би Захар Петров гэж Бердников зугаатай өгүүлж суудлаас боссон ч үгүй, амьтны савар шиг нялцгай зөөлөн гараар Самгины гарыг барьж, ― Морилон, суугтун гэжээ.

	«Энэ хүн хэрэв нөгөө гэрээний тухай ярих гэвэл би тасална» гэж Самгин боджээ.

	― Хүргэн бид хоёр энд хоол идэхийн өмнө энэ төрхийг ярьж харж байвал нэг орос хүн орж ирэхээр аанай яриа хүн биз гэж бодтол манай Григорий таныг таних байжээ гэж Бердниковын ярихад ивээлтэй ялдамхан инээвхийлэх нүд нь тосолсон мэт бүдэг гэрэлтэж байжээ.

	― За хоолоо захицгаа. Григорий чи надад ногоо ахиухан, бас хамгийн шинэ сайн Швейцар бяслаг захиарай. Би бол ногоо, цагаан идээнд их дуртай, бас жимсийг ихэд хүндлэн үздэг хүн. Францчууд ногоо, хүүхэн хоёрын амт чанарыг нарийн мэддэг улс юм. Хүүхнүүдийг биеэ хөгжим эгшиглэх мэт уран өгдөг болгон сургаж орхисон юм байна. Эндхийн ногоо дэлхийд тэргүүн зэрэгт орно гэж хүн болгон ярина. Та өглөөгүүр төв зээлийн газар очиж үзсэн үү? Очиж үзээрэй. Луврийн музейнээс доргүй сонин шүү.

	Самгин түүний үгийг дуугүй, болгоомжтой чагнаж байв. Энэ Попов түүний хадам хоёр Маринын хэрэг явдлын тухай асууж мэдэх гэж намайг урьсан биз гэж улам ихээр хардаж байжээ. Гэтэл Марина түүнээс хэрэг явдлаа нуугаад байдаг нь гомдолтой санагджээ.

	Бердников үг ярихдаа сувдан даруулгатай том зангиагаа засахад зангианы дороос том очир алмаас товч гялалзах агаад том цагаан алтан бөгжнөөс маргадын хортой ногоон гэрэл цацарч байжээ. Попов хоол захиалж байтлаа

	— Манай аав хүүхний талаар тун аальгүй хүн шүү гэхэд

	— Самгин та үүний үгийг битгий үнэмшээрэй. Миний урьдын явдлын талаар хүн гайхмаар юм зохион ярьж чадна шүү гэхдээ Бердников овор том биеэ хөдөлгөж, доод уруулаа хөхөж шуугьтал амьсгаалжээ.

	«Энэ лав, нөгөө Лютов шиг гайхал биз» гэж бодовч бүдүүн эрийн зугаатай яриаг чагнаж, хардах сэтгэл нь бага тайвширчээ. Гэтэл Попов зарцын авчран тавьсан хоолыг шунан харж байгаад гэнэт санамсаргүйгээр

	— Зотова авхай Англи явсан уу? гэжээ.

	Самгин биеэ төв цэх болгоод нүдний шилээр Бердниковыг харсанд түүний нүүр тэнийж аясуун инээвхийлж байжээ. Бүдүүн эр Поповын асуусныг дуулсангүй бололтой, Самгин тийш ойртож

	— Эд намайг аав гэдэг юм. Гэвч би тэгж нэрлүүлэх эрхээ алдсан хүн юм. Энэний эхнэр нь хаяад явчихсан, уг нь тэр миний охин ч биш, зээ охин байсан юм. Надад бол өөрийн гэх хүүхэд байхгүй, олон эхнэр шилээд хань бүл болох эхнэр олдоогүй юм гэснээ, та улс төрийн ямар нэг намд хамаатай юу? гэжээ.

	— Би улс төрийн бодлогоор оролддоггүй гэж Самгиныг хүйтнээр хариулахад

	― Одоо үед бага хөвгүүд охид хүртэл улс төрийн бодлогод оролцох болжээ. Ялангуяа тэр охид хайран байна. Цуутай бүржмэл чихэр шиг хэнд ч хэрэггүй амьтад болжээ. Манай Попов ялгаагүй улс төрийн бодлогод хордож, марксизмд дуртай болоод тариачдыг социалист болгоно гэж далайлгадаг хүн. Гэтэл цаад тариачид хэчнээн үгээгүй гуйлгачин байлаа ч гэсэн пролетари биш шүү дээ. 

	Попов архи хундагалж байснаа өтгөн хөмсгөө гунигтай өргөж, тамшааж уруулаа долоогоод

	— Тэгвэл та юуны тулд байна? Таны мэтийн улс бас тэднийг пролетари болгож дахин хүмүүжүүлж буй. Энэ бол таны зорилт мөн...  гэж аяархан дуугарчээ.

	— За за яамай, би ямар ч гэсэн маргахгүй гэж Бердников Самгин руу нүд ирмэж, — Юу ч болсон надад санаа зовох юм алга. Би бол Чеховын амласан тэр буянт сайн цагийг хүртэл амьд явахгүй хүн юм. За ирээдүйн сайхны төлөө ууцгаая гэж жүнзтэй архиа өргөж үнэртэж үзээд жигтэй муухай ярвайсанд царай нь хачиг болж, тос даасан нүүрний олон ташуу үрчлээний цаана дугариг нүд нь далд орж харагдахгүй болов. Самгин хүүхэн царайтай энэ шалхгар хүний ингэж муухай ярвайхыг хоёр удаагаа хараад, «Энэ хөгшин чалчаа эр бодвол тийм ч тэнэг амьтан биш болов уу?» гэж боджээ.

	Бүдүүн эрийн хөнгөхөн хөдөлж, хялбархан үг ярьж байхад Самгин онц гайхаж байжээ. Тэр ч байтугай ийм баясгалант инээдтэй дүр Оросын утга зохиолд бий бил үү гэж санаж ядаж байв. Гэтэл Бердников цагаан манжинд туйлын урнаар тос түрхэж үмхээд амны алчуураар нүүрээ сэвж, нарийн дуугаар

	— Би элдвийн цэцэн мэргэн үгэнд дуртай юм. Бидний орос хүнийг их яриа гэж зэмлэх нь бий. Гэтэл их ярихыг нүгэл гэж би үздэггүй. «Их ярилцах аврал биш» гэж шашны номд байдаг боловч тэр сүм хийдийнхэн өөрснөө эцэж цуцахыг мэдэхгүй ярина. Гэтэл тэр яриа нь бидний мэтийн эрээн бараан ардыг ижил биш, харин олон янз болгож байгааг мэдэх цаг болсон байлтай. Ноён Самгин, бидэнд ярих юм бий шүү. Европынхон бидний ярьдаг юмыг ярьдаггүй, тэд чинь аятайхан аж төрөх болж одоо ууж идэж, наргиж, маний түүхий эдийг ашиглаж, манай талх тариаг идэж амар сайхан сууж байгаа юм. Тэд парламентдаа юу гэж ярьдаг вэ гэвэл, нэр төрд дуртай, тэнэг айл хөршийнхөө тухай ярьдаг. Социалистуудыг тэр зорилгоор тэжээж байдаг юм. Тэд нь олон нийтийн өмнө хоол унд айл бүрийн амьдралын нөхцөлийг сайжруулах тухай ярьдаг. Тэд оюун сэтгэл гэж огт ярьдаггүй, түүнийг эвгүй тусгүй, инээдэмтэй гэж үздэг байна. Гэтэл бид яг оюун сэтгэл гэж их ярьдаг даа. Нүүдэлчин ард бид саяхан Лавров, Михайловскийн сэтгэхүйн бэлчээрт бэлчиж байгаад өчигдөрхөн Фридрих Ницшийг шүтэж байсан бол өнөөдөр Карл Марксын өвсийг идэж, хивж байна биш үү гэж ярьжээ.

	Попов нугасны ястай махыг эв дүй муутай огтлон байтал хэсэг мах хутганы ирнээс холбироход

	— Ай чөтгөр ав...  гэж амандаа харааж байв.

	Самгин цадаж, Бердниковын яриаг чагнахын завсар алсыг ажиглавал, олон сүйх тэрэг эцэс төгсгөлгүй зорчиж, гоё хувцастай эмс сууж явах агаад хажууд нь сайхан морь унасан хүмүүс найгалзан явах ажгуу. Намхан сөөгийн дээгүүр саарал униарын дунд сүрэл, хувин бүрхтэй хүний толгой шоволзож, алсад гуулин хөгжмөөр «Кармен» дуу эгшиглэх нь тов тодхон сонстож байжээ. Тэр цогтой зугаатай хөгжим хүмүүсийн олны үг ярилцах дуутай хөг нийлж, юм бүхэн аятай санагдах агаад сайхан дуурь жүжигт гардаг шиг юм бүхэн баярын янзтай гоё харагдах ажгуу. Гэтэл Бердниковын шингэн дуу хоолой, хурц цэцэн үг тэрхүү баярын дуу шуугианыг нэвтлэн дуулдаж байжээ. Бердников хэсэг ногоо хүлхэж байгаад

	― Бид бол зориг төгөлдөр ард биш, сэтгэгч улс юм. Бид нэг юм хийх гэж эрмэлзэхээсээ олны тусын тул нэг юм бодох гэж хүсэх нь бий. Тэнгэрийн хишиг горилон суух бол мөн л амаа ангайгаад сууна гэсэн үг. Уучлаарай. Бид хатан зоригтой болж хүмүүжсэн нь үгүй, харин гадаа талаас засаг төрд дарагдаж, дотроос эрх чөлөөтэй сэтгэхийг бусниулж буй Ардын төлөө үнэхээр санаа зовж. «Төгс хүчин чи нойрноос сэрэх нь үү?» гэж хүн болгон асууж байсан даа. Бидний хүссэнээр тэд нойрyоос сэрж, төр улсыг цохиж, асар их хохирол учруулан, газрын эздийн хамгийн боловсон аж ахуйг үрэн таран хийж хаялаа.

	— Тэдний эдлэн газрыг шатаасан гэж Попов тоомсоргүй хэлж шампан дарс аягална.

	— Малыг нь хядсан. Гэвч би харамсдаггүй. Харин тэр хатуу зоригтонд «Цохь, бас зааж сурга» гэж хэлдэг. Хо, хо! За эрүүл энхийн төлөө шампан дарс ууцгаая! Би бол энэ хоргүй дарснаас ондоо архи уудаггүй их явцуу хүн шүү...  гэж Бердников дарсанд нэг жүнз шарз юүлж, Самгинтай тулгаад, — Миний чалчихад таны залхуу хүрч байна уу? гэж эелдэг асуужээ.

	— Би их сонирхож байна гэж Самгин чин үнэнээс хэлэхэд,

	—Та дуугүй суугаад байна шүү дээ гэжээ.

	— Би тийм яриа хүн биш

	— Хянуур байх гэдэг сайн чанар мөн гээд бас л нүүрээ инээдтэй үрчийлгэжээ. Бас санамсаргүй байтлаа ямар ч юм болоогүй байхад инээд алджээ. Инээхдээ бүх биеэ хөдөлж, гэдэс, хүзүү, хацар нь хүртэл цэлцгэнэн, эм хүнийх шиг болцгор мөр нь хүртэл чичрэх боловч инээх чимээ гарахгүй, зөвхөн гэдсэн дотор нь юм хорчгонон, бумгар уруул дотор нь юм буцалж байсан шиг «Бу-бу-бу!» гэх чимээ гарах ажгуу.

	«Ийм хүн их чангаар инээлтэй бил ээ» гэж Самгин боджээ.

	— Манай хүн гоё үг ярихдаа их чадамгай хүн дээ...  гэж Попов хэдий залхуутай боловч илт харамсан өгүүлээд Самгинд улаан архи аягалж, — Энэ хүний ярих нь эрхэм биш, яаж ярьж буй нь эрхэм юм гэж та мэдээрэй гэжээ. 

	Бердников өлгөн авч

	— Харав уу, намайг гоо сайханч болгож байна. Бас үгүйсгэх үзэлтэн гэж хараадаг юм. Гэвч манайд чөлөөтэй сэтгэхийг гоё үг ярьдаг гэдэг болохоор надад ямар буруу байна вэ? Манайд чөлөөтэй сэтгэхийн үлгэрийг хэн үзүүлсэн юм бэ? Чадаев уу? Бакунин, Корпоткин уу? Герцен, Киреевский, Данилевский юу? Эд мэтийн бусад хүмүүс үү? гэхэд нь Попов

	— Энэ их алиа хүн, юмаа өөдтэй өнгөтэй талаас нь харуулж байгаа юм. Дашрамд хэлэхэд би их юм уншсан хүн гэж мөн хэдий залхуутай авч хардангуй хэлжээ. Бердников хөвж буй мэт ганхаж, ширээ тэгнэн хэвтэхэд дугариг нүд нь ууртай ногооноор гялбалзан, дуу нь чарласан мэт улам нарийн болж

	— Байзнаарай, Бакунин, Корпоткин хоёр шиг оросын Оуэнов, Фурье, Сен-Симонов хаана байна, надад заагаад аль. Хонгор минь, тэдний чинь оронд өнөө л амгалан дүйрэн Сютаев, Бондарев нар, ухаан бядуугийн учир тэдэнд уруу татагдсан өнөө гайхал гүн л байна шүү дээ. Пээ, би шазруун муухай үг хэлчихлээ гэж дуу алдан худлаа цаана эмээсэн дүр эсгэж, —  Гэвч ноён Самгин та бүү юм бодоорой, би суут хүмүүсийг үгүйсгэж байгаа биш, дэлхийн уран зохиолч хүнийг би бүхний нэгэн адил хүндэлдэг юм. Гэвч би суут хүн шиг тэнэг гэж хэлэх эрхтэй хүн дээ. Энэ бол ганц нэг хүнийг хэлж байгаа биш, урлагийн суутын тухай хэлж буй...  гэв.

	— Чернышевский...  гэж Попов хөмсгөө ууртайяа өргөтөл хадам нь гар сэгсэрч

	— Байз! Тэр чинь шашны сургуулийн оюутан байхдаа хичээлтэй шавь байсан юм. Харин уран зохиолчид тариачин хүнд дуртай учраас түүнийг ид шидтэй болгочихсон юм. Буриад Щапов бол түүнээс чинь гүн гүнзгий сэтгэгч хүн байсан юм даа. Бас Феодоров гэж сэтгэгч хүн байсан боловч түүний «Нийтийн үйл хэргийн гүн ухаан» гэдгийг хэн ч олж үзсэнгүй гээд бүх биеэрээ Самгин тийш найгалзан, инээвхийлж алтан соёо гялбалзуулан

	— Эрхэм...  Кирилл Иванович, хуучны ёстон бид баахан хөгцөрч, бурьтаж байна шүү. Манайхны тэр славархах үзэлтэн, ардач үзэлтэн энэ тэр чинь цөм л хуучны ёсыг баримтлагчид юм. Ямар нэг их юм уу, бага Петр гарч ирээд биднийг Европ тийш эргүүлж эхлэхтэй зэрэг «Замбараагүй үзэлтэн, номхон дүйрэн!» гэж хашхиралдах юм даа.

	— Миний бодвол та саяхан болсон үйл явдлыг дутуу үнэлж...  гэж Самгиныг ярих гэтэл цаадах нь ханцуйнаас нь татаж, хорсолтойгоор ярьсан нь 

	— Би номхон хүнийг үзэж чаддаггүй юм. Намайг бүх дэлхийн Иродом болгох юм бол тэр зовлонд дуртай, золгүй номхон улсыг толгой дараалан устгах зарлиг гаргана. Би тийм номхон дорой улсыг ер хүндэтгэдэггүй. Тэд бол яах ч арга байхгүй тун авьяасгүй улс юм. Би бол энэрэнгүй үзэлтэн хүн биш, харин хатуу төмөр гаргадаг хүн. Гэтэл тэр номхон дүйрэнгүүд төмрөөр яах юм бэ? Толстойн «Ах дүү гурав» гэдэг үлгэрийг та санаж байна уу? Өөрийгөө хамгаалахыг боддоггүй тэнэг улсад төмөр ямар хэрэг байна. Тэд бол гэрээ сүрлээр хучиж, газраа модон анжсаар хагалдаг улс. Тэрэгний голыг модоор хийж жилд хагас фунт хадаас хэрэглэдэг юм гэжээ.

	Самгин бага зэрэг мансуурч, тэр хүний эрс нарийхан дууг чагнасаар ядарчээ. Түүний үг яриа сонин боловч даанч олон үгтэй хүн ажээ. Ийм хүн ямар юм бодож санаж явдаг бол?

	«Ийм хүн гэж ямар хүн?» гэж Самгин өөрөөс асуугаад хариу олох гэж нэг их эрмэлзсэнгүй, харин Бердниковыг хардах сэтгэл нь алга болжээ. Самгин иргэний хэргээр нөгөө хүнтэйгээ маргаж маргаж ядраад сая амарсан мэт бие сэтгэл жигтэй амарчээ.

	Амгалан дүнсгэр моддыг ажиж, модтой гудамжаар яваа гоё гоё хувцастай хүмүүсийг харж суухад аятай санагдаж байжээ. Нарны ташуу туяан дор хүмүүс өөд сөөргөө гүйлдэн, биеэ гайхуулан, бусдыг сонирхож байх шиг харагдах ажгуу. Хүмүүсийн үг ярианд хөгжмийн эгшиг зөөлрөөд, улам ч уянгатай сайхан сонстоно. Хааяа улс зугаатай инээлдэж, морь янцгаах ба гуанзны булангийн цаана хийл хөгжим цогтой хангинаж, эхил хуур тодхон сонстож, эмэгтэй хүн «Матчиш» гэдэг дуу дуулж байхад Попов хөмсгөө ууртай зангидан, үс ноос болсон оготор хуруугаар хөгжмийн айзамд нийлүүлэн шилэн аяга нясалж байгаад:

	 

	Су вотр жюп бланш 

	Брийе ля анш...3

	 

	гэж тодхон уншиж байв.

	Бердников шампан дарсыг шарзтай хольж уусаар авч согтох нь үгүй, харин дуу нь намдаж, бүдгэрээд улам их хүндээр амьсгаалж байв. Тэр бээр үг хэлнийхээ уран өнгийг улам бүр гаргаж үзүүлэх боловч нэг л сонирхолгүй, хүнийг инээлгэх гэж албаар хичээж байх нь илт болж байжээ. Бердниковтой Маринын тухай ярилцах цаг болов гэж Самгин бодох атал Попов садаа болно. Поповын санаа сэтгэл их хүнд дүнсгэр ямар нэг ажил хэргийн чанартай яриа үүсгэх гээд байгаа юм шиг агаад харин нөгөө Бердников нь тийм яриа үүсгэхийг хүсэхгүй байгаа учраас үргэлж олон юм яриад байгаа юм шиг байжээ. Гэтэл Попов хариуцлагагүйн тухай ямар нэг үг гунигтай өгүүлсэнд цаад бүдүүн эр шалхгар нүүрээ илж, ёжтой мэт тодхон дуугаар

	— Хэний өмнө хариуцах гэж? Би бол түүхийг бүтээж байна. Энэ бол хэдий олхиогүй явдал мөн боловч хийж бүтээж л байгаа юм даа. Сэхээтнүүд намайг шүүж буруушааж л байг л дээ. Гэвч үг ярихаас бусдаар миний хэрэгт бүү оролцоосой. Чи бол түүхийн үүднээс Марксын үзэлтэй тогооч би бол Васька гэдэг муур байх учиртай. Харин пролетари нар бол Германд ч гэсэн түүхийн үүднээс юм хийх болоогүй байгаа юм. Тэгвэл хувьсгалыг хуурай гишүүнд өлгөж болохгүй гэдгийг би ойлгож байна. Гэтэл Столыпин бол хөдөөгийн тэнэг амьтан. Ухаантай эзэн бол урьдаар бууж өгөөд дараа нь бага багаар буцаагаад авчихдаг юм. Гэтэл Столыпин хэрчим газраа хөдөө тосгоныг хоосруулж Оросын тарианы талбайд Америкийн ферм байгуулах гэж бодож байгаа юм. Тэгвэл олон сая гуйлгачин самуун этгээдийг л бий болгох байх даа. Орос улсын талыг Францын банкны эздэд дэнчин тавьж өгсөн ч тэр фермийн үйлдвэрлэлд хөдөө аж ахуйн багаж хэрэгсэл юм чинь гэж ярив.

	— Хурц үг гэнэн санаа хоёроор нэг их цэцэрхэж болдоггүй юм гэж Поповын сургамжлах мэт ярьж эхлэхэд хадам нь тас дайрч,

	— Намайг хэлж байна уу? Баярлалаа гэж шарз хольсон шампан дарснаас уугаад Самгинд хандаж

	— Хаант засаг батгүй, ер хувьсгал гаргаж болохыг саяын үймээн харуулав. Кадетууд Выборг явснаараа эрүүл сэтгэгч хүмүүсийн өмнө нэр нүүрээ бүрмөсөн гутаалаа. Одоо манай пролетари нар Лениний хойноос дагаж, хувьсгалын хамгийн хүчирхэг хүчин болох тариачдыг талдаа авч чадах юм бол Орос улс савангийн хөөс адил хага үсрэх болно гээд аанай

	—   Бу-бу-бу! гэж чанга инээжээ.

	Бараг эрүүндээ тултал цүндийсэн гэдсээ илж алгадан, хуруундаа зүүсэн бөгжнийхөө маргад эрдэнийн шигтгээг гялбалзуулж нүдээр инээвхийлэн

	—    Кирилл Иванович минь, биднийг аврах ганц зам бол алт, гадаадын валют байна. Тэгэхлээр өөрийн улс оронд франц, герман, англи мөнгийг сая жаваагаар оруулах хэрэгтэй байна. Яагаад гэвэл тэр алтны эзэд маш осолтой үед биднийг хамгаалах замд оржээ. Миний ганц боддог юм энэ! гэж яриагаа төгсгөв.

	— Шал дэмий юм гэж Попов нүдээ аньж толгой сэгсрэв.

	Бердников Самгинд нүд ирмэж

	— Энэ эх оронч хүн дээ! Харин баахан бүтэлгүй амьдралтай л эх оронч, социалист хүн юм. Нэг нээлт хийсэн нь хүн хулгайлаад эхнэр нь хаяад, хөзөрдөөд бас хожихгүй байгаа ийм л хүн дээ гэв.

	— За одоо болно оо! Гадуур явж зугаалъя гэж Попов алжаасан янзтай өгүүлэхэд Бердников Самгиныг онц ялдамхан харж

	— Би хүний хорыг малтах дуртай юм. Бага хүүхэд байхдаа эцгийнхээ хорыг мааждаг байлаа. Миний эцэг бол хүдэр малтагч хүн байгаад сүүлдээ их баяжсан даа. Намайг хайр найргүй жанчдаг байсан боловч эрэмдэг зэрэмдэг болгосон юмгүй. Туулайг жанчаад байвал чүдэнз зурж сурдаг гэж Чехов тун үнэн хэлсэн юм шүү. Та Чеховыг хэр үнэлдэг вэ гэв.

	— Юмыг туйлын үнэнээр бичдэг их сайн зохиолч гэж Самгин хэлэхдээ зохисгүй ширүүн өгүүлээд түүнээсээ инээд хүрчээ.

	Поповыг үзвэл янжуур тамхи гаргаж, нөгөө Бердников зангиагаа засаад толгойгоо бөхөсхийлгэсэн нь ёсолж байгаа ажээ.

	— Ганган зохиолч доо! Зарим хүн түүнийг баахан уйтгартай бичдэг гэдэг юм. Гэтэл тэр нь намрын дунд сард тэнгэр яасан муухай байх юм гэж гомдоллосонтой чанар адил юм. Гэвч намрын дунд сард ч бас тэнгэр сайхан өдөр байдаг шүү... 

	— Арван сарынхны төрөхийн цагт уу? гэж Попов гунигтайгаар өгүүлнэ.

	— За баяр хүргэе, уран үг хэлэв гэж Бердников сайшаагаад мэлхийн ам шиг уруулаа дарвайлган инээвхийлж, — Намрын дунд сар нар жаргах сайхан, бас өглөөний гэгээ ч гоё. Би дөч хүртлээ ан гөрөө хийж, арван нэгэн баавгай алсан юм...  гэж ярив.

	Попов сүйх тэрэг дуудаж, Бердников Самгиныг хамт явж зугаалъя гэж Самгин дургүй байтал Бердников эелдгээр урьж хажуудаа суулгав. Попов янжуур зуугаад урд суудалд алцайж суув. Түүнийг үзвэл нэлээн согтсон бололтой тамхи татахдаа хацраа жигтэй төмбийлгөх агаад хөмсгөө өргөж ярвайж, утаагаа Самгин тийш үлээж байхад Самгин ихэд ичингүйрч байжээ. Сүйх тэрэг таримал модтой өргөн гудамжнаа гарч мөнөөхөн эцэс төгсгөлгүй олон хачин битүү тэрэг дотор орж явчхав. Гоё ганган хувцастай олон хүн баясан зугаалж, өнгө өнгийн чий түрхсэн морин тэрэгний төмөр чимэг, толилзсон морьдын тоног хэрэгсэл толь мэт гялбалзаад хөллөсөн морьд нь хүртэл үзэсгэлэн сайхнаа мэдэж байсан шиг алгуур жавхлантайгаар алхлахыг харахад сонин сайхан ажгуу. Онгод адил төв төвшин хөтөч улаач нарын хувцасны алтан саа нүд гялбуулах ба чийдсэн бүрх малгай тавьсан нь төмөр толгойтой юм шиг үзэгдэнэ.

	Тэдний царайг үзвэл зөвхөн морьдыг жолоодож яваа биш, тэр бяцхан нуурын хөвөөгөөр тойрон эргэх олны бүхий л хөдөлгөөнийг жолоодож яваа юм шиг догшин сүртэй харагдана. Нарны туяанд ягааран харагдах нуурын дөлгөөн усанд тэнгэрийн үүл тольдож, хун шувууд хүзүүгээ ихэмсгээр махийлгаад хөвж байна. Нуурын хөвөөгөөр тод өнгийн хувцастай хүүхэд шуугилдан, усны шувуунд талх хаяж өгнө. Хар арьстан хүний хүрэл царай үзэгдэж, тэдний инээмсэглэхэд дун цагаахан шүд яралзах бөгөөд цэнхэр шаазан шиг зугаатай нүднээс нь сүүмэг ногоон гал бадарч байх шиг харагдана. Сүйх тэрэгний хажуугаар бөөн бөөн эрчүүл өөд сөөрөг хөлхөж, тэдний хажуугаар хүүхдийн тоглоом шиг хөөрхөн цэргийн эрс, өндөр хар бүрхтэй эрэгтэйчүүл, санаанд оромгүй жигтэй малгайтай бүсгүйчүүл морь унаад найгалзан өндөлзөж явахад жавхалзсан сайхан морьд нь хүзүүгээ үзэсгэлэнтэй махийлгаад явна. Морьдын туурайн жигд чимээ олон хүний дүнгэнэх үг яриа, тасралтгүй инээлдэх шуугианд арайхан дуулдах бөгөөд хааяа онц хачин шүгэл хангинах авч бүх хөдөлгөөн гагцхүү морьдын туурайн бүдэгхэн айзамд захирагдаж байх шиг санагдах ажгуу. Бөөн эрцүүл нэгэн жигд алга ташиж явахад дунд нь толгойдоо цагаан алчуур ороож, нөмрөг хөдөрсөн хар сахалтай хүрэл царайтай хүмүүс ихэмсэг алхаж, тэднийг өргөн улаан өмдтэй алжир цэргүүд хамгаалан явна. Нэгэн газар цэргийн гуулин хөгжим хангинаж, олны шуугианд нэгэн үе дарагдан, нэгэн үе тодорно. Агаарт тунасан тоос нарны туяанд ягаавтар өнгөтэй харагдах ба нуурын мөн ягаавтар мандал дээр үл үзэгдэх ямар нэг том шувууны аварга далавч шиг хоёр үе өдөн үүл тусаж, тэр үүлэн толинд мөнөөхөн хун шувуунд бараг эс үзэгдэнэ. Энэ байдал нэн үзэсгэлэнтэй, гунигтай харагдаж, Самгины сэтгэлд хунгийн тухай ямар нэг үлгэр шүлэг, Григын гунигт романсыг санагдуулжээ. Самгин тэрхүү үзэсгэлэн төгс аж амьдралын талаар бодож үзэхийг хүсэх боловч Поповын баргар царай, согтуу гөлгөр харц, Бердниковын ялдам нялуун үг яриа саад болж байжээ. Түүний өгүүлэх нь,

	— Зураг шиг сайхан байгаа биз? Эдний аж байдал амар баясгалантай, эрэлт багатай их энгүүн шүү гэнэ. Энэ нь Самгины бодлыг гүйцээж байх шиг санагдана.

	— Тийм ээ. Эд өдөр тутмын ажил, үнэн бодит байдлын дарамтаас биеэ амрааж чаддаг улс байна гэж Самгин санаандгүй өгүүлжээ. Бердников машид сэргэж

	— Чухам тийм шүү! Европын хамгийн ухаантай хөрөнгөтөн энд суудаг. Манай Питерт, Стрелкт бол туйлын уйтгар гунигтай, маадгар хүмүүсийн явж байгаа нь хүртэл том хүн оршуулж яваа шиг шүү гэжээ.

	Бердников найгалзаж, зөөлөн дулаан мөрөөр Самгины түлхлэх бөгөөд Самгин түүнийг хялайн харж толгой дохино. Самгин ер эмсийг шохоорхон харж яваагаа бусдад мэдэгдэхгүйг хичээх ба өөрөө ч тийнхүү шохоорхоогүй юм шиг бодох ажгуу. Элдэв өнгийн тод бөс, сүлжмэл хувцас өмсөж, цэцэг, тэмээн хяруулын өд сөд хатгасан эмс хатагтай нар хачин гоё битүү тэргэн дотор хагас хажуулдан, олон бүгдийг тоомсоргүй буюу их зантай харж, янагласан буюу өдсөн мэт инээвхийлэн явах бөгөөд энэ нь Золягийн шулуун роман, Мопассаны нялуун өгүүллийг санагдуулах тул энэ эмсийн аль нь Нана юм уу, Рене Саккер, таате де Бюрнтэй адилхан бэ? Эдний аль нь Октав Фелье, Жорж Онэгийн зохиол, Бернштейны дэгжин жүжгийн баатруудтай адилхан бэ? гэж бодож явжээ. Тэрхүү битүү тэргэн дотор сүр жавхлантай ганхалзан яваа тэдгээр гайхмаар гоё хувцастай эмс олон зуун эрчүүл тэдний гоо үзэсгэлэнг шохоорхож олон зуун эмс тэдний баян тансагт атаархаж буй гэж хүний дурыг татаж чадах хүчиндээ итгэж байх нь үзтэл илт бөгөөд үүгээр үл барам өөрсдийн биеийг ихээрхэг зангаар ичгүүргүй үзүүлж, үзэсгэлэн төгөлдрийн эрх сүрийг гүнээ ухамсарлан байх нь илт ажгуу. Самгин ямар нэгийг бодож явснаа

	— Тийм байж ээ, гэж аяндаа дуугарч, Лютовын хүүрийн хажууд Алинагийн байсныг санажээ.

	Нэгэн онц жигтэй битүү тэрэг гарч ирэхэд хүмүүсийн үг дуу намдах шиг болжээ. Бердниковын суусан талаар бараг газар шүүрсэн урт сэгсгэр дэлтэй жижигхэн цагаан морь амгайгаа хэмлэн цовхорсоор гүйцэн ирэхийг үзвэл түүнд голт борын өнгөт чий түрхсэн хоёр өндөр гэгчийн дугуй бүхий хүүхдийн тоглоом адил жижигхэн хайрцагтай тэрэг хөллөжээ. Хайрцаг дотор уруул амаа тод будсан хар нүдтэй, бор царайтай гоё эхнэр морины цагаахан жолоог чанга атган явав. Тэр эм ялдам цогтой инээмсэглэн морины амыг татаж улам агсамнуулах агаад мөнгөн саатай богинохон цэнхэр хүрэм нөмөрчээ. Сүйх тэрэгний дугуйг мөн мөнгөн цагаан өнгөөр будсан тул дугуй эргэхэд цагаан оч цацран, эмэгтэйн богино хүрмийн ханцуйны мөнгөн саанаас мөн оч үсэрч байх шиг харагдаж байжээ. Битүү тэрэгний арын өндөр нарийн суудал дээр дун цагаахан хувцас өмсөж, буржгар толгойдоо хөгийн малгай тавьсан атигар хар арьстан хүн элгээ тэврээд явна. Царай нь нялх хүүхдийнх шиг булбарай, их зантай юм уу, томдсон мэт уруулаа цорвойлгоод явна. Бердников инээмсэглэх гэж нүүрээ үрчийлгээд бүрх малгайгаа сөхөж толгой дохиход цаадах нь хараад хархан хөмсгөө өргөж, жолооны үзүүрээр морио гуядав. Бердников бүрх малгайгаа духдуулж санаа алдаад

	— Ийм тэрэг хачин маяг болоод байгаа даа! Их ч үнэтэй. Одоо худалдааны яамны сайд болох гэж буй нэг хөрөнгөтөн л ийм тэрэгтэй байгаа юм гэнэ.

	Хос туранхайвтар саарал морь хөллөсөн завь адил хэлбэртэй хар өнгийн битүү тэрэг дотор нэгэн зэгзгэр эмэгтэй налан суужээ. Тэр бээр сэглэгэр шар үсэндээ хар өнгийн тор хийсэн тул царай нь бага хүүхдийнх шиг харагдана. Алтан шар хөмсгөө атируулаад урт сормуус буулгаж, ягаан уруулаа чанга жимийгээд явах нь алжаасан буюу ярвагар байдал илэрнэ. Сиймхий хар нөмрөгийн дороос түүний загасны хэлбэртэй урт бие ил харагдах бөгөөд биедээ тана эржин өнгөтэй бариухан торгон дээл өмсжээ. Зөөлөн нумтай сүйх бамбалзах бүрий эмэгтэйн бие нэгэн үе өндөсхийж, нэгэн үе хайлж алга болсон мэт далд орж байв. Өргөн хөх хацартай, том хар сахалтай хөтөч морины жолоог атгаж, хажууд нь шотланд маягийн костюмтай мулзан хүн сууж явав. Тэр хүний хүрмийн олон алтан шар товч биед нь хадаж орхисон хадаасны тав шиг харагдах ажгуу.

	Попов мушилзаж

	— Энэ одоо юу болж байна? Ямар нэгийг ёгтолж байгаа хэрэг үү? гэсэнд Бердников

	— Сайхан харагдах гэж ингэж балиартах болсон юм. Хонгор минь, эд чинь хэний заламгайнаас яагаад шүүрээд авахыг мэддэг улс. Энэ хонгоруудаас болж амь мэлзэх явдал хоёр удаа гарлаа шүү дээ гэв.

	
— Сүлбээр зүүний төлөө амь мэлзсэн үү?

	Бердников нэг үг хэлэх гээд дэмий исгэрчээ. Тэдний хойноос хоёр дугуйтай сүлжмэл хашлагатай тэрэг гүйцэн ирэхийг үзвэл дотор нь улаан дээлтэй эмэгтэй сууж, хажууд нь гялгар үстэй том алаг нохой хэлээ унжуулаад явна. Нохойн тайрмал чих соотойж, ангайсан амны дээр час улаан зовхи унжиж, чулуу шиг шар нүд бүдэгхэн гялалзана.

	— Нохой, хар арьстан хүн ер авч явахгүй юм үгүй. Чөтгөр гэж байдаггүй нь харамсалтай тэрнээс биш чөтгөрийг авч явах улс гэж Бердников хачин тургиж инээдгээрээ инээж, — Зарим нэг нь өөрсдийгөө хүн аймаар болгож, айсны төлөө бас нэмэх хэрэгтэй болно. Энэ талаар эрх чөлөө олгоод ёс журмыг орхичихсон юм гэжээ.

	Поповын царай хүрэн улаан болж, нүд нь бүлтийгээд нойр нь жигтэй хүрч байх шиг харагдах атал үс ноос болсон хуруугаар өвдгөө нясалж, олны дотор нэг хүн алдсан мэт тийш ийш түргэн түргэн харж байв. Хадмынхаа олон таван үгэнд илт дургүйцсэн бололтой ууртай харж байхад нүдэнд хүйтэн энэ хүн хадмынхаа үгийг эсэргүүцэж, улмаар хүн бүхний таних энэ хоёр орос хүн эцэс төгсгөлгүй, үр ашиггүй үг хэлэлцэж, энэ олон сайхан эхнэр хүүхнүүдийн газар таарахгүй муухай шог яриа дэлгэх болов уу гэж Самгин боджээ.

	«Өөрсдөөсөө бусдыг цөмийг мэднэ. Би бол үг хэлгүй ярихыг эрхэм болгоно. Үг дуугүй яриаг салхин шуугихыг чагнаж байсан шиг эсэргүүцэлгүй чагнаж болно. Үүнд ямар нэг үнэн юмны нөөцтэй байх албагүй, түүний сэжигтэй ариуныг хамгаалах гэж хүч гаргах явдалгүй юм...» гэж Самгин бодно.

	Хоёр лут том хар хээр морь хөллөсөн Ландо хэмээх дөрвөн дугуйтай их тэрэг өнгөрөхөд түүний дээр хүйтэн гонзгой царайтай, буурал үсэндээ хар тор хийсэн, мөн хар торгон дээлтэй эмгэн сууж явав.Тэр эмгэн урагш эгц харж бор толбо адил бяцхан нүдээр урдаа суусан хөтчийн өргөн ууцыг их зантайхан ширтэн явах ба бээлийтэй гартаа алтан хүрээтэй нүдний шил барьжээ. Эмгэний хажууд бүдүүн авхай суугаад наалинхай нь аргагүй инээвхийлэн толгой дохиж, түүний урдаас хараад хоёр бага хөвгүүн сууна. Тэр хоёр бол ямар ч содон царайгүй хүүхэлдэй шиг харагдах агаад мөн их томоотой явах ажгуу. Бердников бүрх малгайгаа авч нүүрээ таглаад

	— Де-Люрош-Фуко гэдэг байна даа. Бэйл юм уу, гүнгийн хатагтай биз. Ёс журам номлогч хуурмаг сүсэгтэн байлгүй. Тэр эмгэн бол мөн язгууртан. Нэр нь хэн бил ээ? Овгийг мартжээ...  Бульон, Котильон, Крильон бил үү? Ямар боловч үйлдвэрийн эздийн дунд том суурьтай, хумс шүд хурцтай, ажилсаг эд болов уу. Хүнийг их энэрэн тэтгэдэг Гуйлгачдыг хооллодог...  гэж ярьж явснаа Самгиныг налж, — Ноён Самгин та, ёс суртахууныг номлодог уу? гэжээ.

	— Түүнийг номлоогүй нь дээр гэж үздэг дээ гэж Самгин бодолгүй хэлээд өөрийгөө зэмлэн явжээ.

	— Таны бодлыг мэдэхэд аятай байна. Би бол энэ эхнэр эмсийг буруушаахгүй. Энэ сээхэлзүүрүүд Парист хэчнээн орлого оруулдгийг бодолцвол харин ч тэднийг хүндэтгэн үзэх сэтгэл төрж болно. Би наадам тоглоом хийгээгүй үнэн юм ярьж байна. Нэхмэлчин, алт мөнгөний инжаан, үйлчин, оёдолчин, гэрийн ажил энэ бүхнийг тэр сээхэлзүүрүүд хөдөлгөж байгаа юм. Эхлээд сээхэлзүүрүүд дараагаар нь бусад эмс орно. Эндхийн сээхэлзүүрүүд голдуу францчуудыг биш, гадаадын хүмүүсийг хяргадгийг ажиглаж байгаа биз дээ. Эндхийн банкны эзэд манай орны үймээн самууныг дарахад бидэнд бага сага зээллэг өгсөн бол тэр зээллэгт сээхэлзүүрийн цалин хөлс ихээхэн хувийг эзэлж байдаг...  гэж Бердниковын ярихад Попов

	— Та юу яриад байгааг чөтгөр мэдэх бил ээ гэжээ.

	Бүдүүн эр илгэн шаахайтай хөлөөрөө хүргэнийг нударч, ярзганаж

	— Би үнэн юм ярьж байна, Григорий. Эндхийн зарим эмэгтэйчүүл манайхны нэг бүхэл хошууны ардын жилд хэрэглэдгийн хэртэй бараа таваарыг мөн нэг жилд хэрэглэх нь бий. Үүнийг ойлгох хэрэгтэй! Манайхны авхайчуул уран зохиол уншсаар байгаад хэнээ алдаж, хүслэн мөрөөдлийн жанч өмсөж аж төрөхийг бодно. Тэд өөрсдийгөө Анна Каренина юм уу, Достоевскийн зохиолын галзуу эм, Роллан авхай, тэр ч байтугай Софья Перовская болох гэж оролдохыг нь яана. Манайхны авхай, эмс даанч уйтгартай шүү гэв.

	Самгин түүний яриаг хагас дутуу чагнан, энэ хүнтэй яаж харилцахыгаа олж ядан байжээ. «Энэ хүн юм л ярьж байвал юу ч ярьж байсан хамаагүй хүн гэж Поповын хэлдэг үнэн байна». Бердниковын зарим санаа бодол шинэ, атаархам өвөрмөц зүйл гэж Самгин эс бодох боловч тийм санагдаж байжээ. Тэр эр түүнийг талдаа авах гэж оролдсоныг нь санахад хачин. Гэвч түүний өөрийн бурууг хөнгөлөх учир шалтгаан гарсаар авай.

	«Худалдааны түшмэдийн байдалд эргэлдэж сурсан байна...» Энэ завсар Попов нэг үг хэлснийг Самгин дуулсангүй өнгөрчээ. 

	Гэтэл Бердников хүргэнээ тоомсоргүйгээр аашлан

	— Чи юунд надад бүхнийг заах гэж оролдоно вэ? Би бол сэтгэл санаанд таарсныгаа хаанаас ч авна. Суворин бол тэнэг хүн биш. Хүмүүс хэний тулд цэцэрхэнэ вэ? Тариачин эрийн тулд уу? Миний тулд! гэх нь дуулджээ.

	Самгины бодсоноор маргаан үүсэв. Гоё битүү тэрэг, үзэсгэлэн гоо эмс улам олширч байх шиг санагдана. Бие томтой хоёр зээрд морь хөллөсөн сүйх тэрэг гүйцэн ирэхийг үзвэл, хоёр эмэгтэй инээлдэн явах ба бор сахалтай халзан бүдүүн эр тэдний өөдөөс харж суужээ. Тэр бүдүүн эр хувин малгайгаа авч олны зүг хандаж ямар нэг үг хэлээд улаан хацраа төмбийлгөж, сахлаа жигтэй хөдөлгөхөд цаадуул нь алга ташна. Салхин үлээж, хүмүүсийн үг ярилцан инээлдэж, алга таших дуун, морьдын тургих чимээ нийлээд бөөн шуугиан дэгдэв.

	«Ийм үнэн бодит байдлыг тийм хүн аймаар хачин зохиож зурахад Босхоос гадна дахин нэг тийм суут хүн хэрэгтэй болно». Самгин ингэж бодож хэн нэгэнтэй сэтгэлээр маргаж явахад цаадах нь эсэргүүцэн үг хэлмээр ямар ч үг олж хэлж амжихгүй байжээ. Самгины дотор улам ихээр гуниг төрж, яагаад ч юм бэ таньдаг эмс нь бодогджээ. Тийм холбоо төдийхнөөр хувь заяандаа бахдаж болохгүй...  Ер нь миний амьдрал бол...» гэж бодтол цааш гүйцээж чадсангүй ажээ. Попов хуруугаар Самгины өвдгийг хатгаж,

	— Би энд буулаа, баяртай гэжээ

	— Бид хоёр хотоор жаал явъя. Тэгээд нэг аятайхан зугаатай газар очно биз. Тэгэх үү? гэж Бердниковын алиа дуугаар хэлэхэд, Самгин

	— Тэгье! гэж дуртай зөвшөөрчээ. 

	Маринын тухай ярилцах бололцоо одоо гарав гэж тэр боджээ. Бердниковыг харвал цаадах нь мушилзаж, нүүрээ үрчийлгээд Самгиныг мөрөөр түлхэн

	— Ядарч байна уу? гэжээ.

	— Бага зэрэг ядарч байна даа.

	— Та их тэсвэртэй хүн юм. Царайг харвал ядарсан байна. Ингэхэд хүн амьд явж явж, үг ярьж ярьж эцэст хэдий өчүүхэн боловч хамгийн гол үгээ хэлж чадалгүй өнгөрөх юм шив. Энэ үнэн биз?

	— Тийм ээ, энэ үнэн гэж Самгин дуртайяа зөвшөөрөв.

	Бердников мушилзаж, агаарыг үнссэн мэт уруулаа шовхийлгээд

	— Тэр үгээ ч хэлж чадалгүй үхээд өгөх юм аа...  гэж санаа алдаж, — Би дэмий юм чалчиж таныг их ядрааж байна уу даа? гэж асуусан авч хариуг хүлээлгүй, — Би өтөлжээ. Хөгшин бидний сэтгэлээ илбэн засах ганц арга бол яриа хөөрөө юм даа. Хүнтэй ингэж юм ярихаар дотор онгойх шиг болох юм. Харин үнэн сэтгэлээс чалчих нь тэр бүрий үгүй юм шив, бид ч нэг нэгнийхээ яриаг тун анхаарамжгүй чагнах юм даа гэлээ.

	Энэ хүн Поповыг бууснаас хойш улам ч үнэн голоос талархалтайгаар ярьж байх шив гэж Самгин боджээ.

	Бердниковын үгийг улам анхааралтай чагнах зуур, «Энэ хүн лав тун ганцаар байдаг, тэр байдлаасаа хаширч ядарсан хүн биз» гэж боджээ.

	— Түүнээс гадна жинхэнэ үнэн сэтгэлээ гаргана гэдэг бол дандаа ичгүүртэй юм. Яагаад гэвэл хүн гэдэг чинь шал дэмий хуурмаг амьтан юм. Аятай гоё үгээр өөрсдийгөө хуурч суудаг золгүй үр сад юм.

	Бердников шалхгар биеэр Самгиныг бүр налж, дуугаа нам болгоод

	— Бид яасан золгүй улс вэ, хонгор Иван Кириллович минь. Үгүй уучлаарай, та чинь Клим Иванович шаа, тийм...  үүнийг хүн насныхаа эцэст өөрөөр хэлбэл хүний биед өвчин эмгэг сэмхэн мярааж, шөнийн цагаар «Захар минь, чамайг гоё залуу авхайтай танилцуулах юм сан» гэж зууч эхнэр адил шивгэнээд ирэхийн цагт сая ойлгодог байна шүү...  гэж өнөөх инээдгээрээ хачин инээхэд нь тун зохисгүй санагдаж Самгин

	«Ямар ...  хамелеон шиг эр вэ!» гэж гайхан боджээ. Гэвч тэр нь тусгүй гомдмоор бодогдож «Ямар уян хатан...  зоргоороо эр вэ» гэж боджээ. Гэвч энэ үг ч Бердниковын хувьд оносонгүй. Тэдний суусан сүйх нэгэн маш гоё гудамжаар орж ирэхэд гудамжны хоёр талд дандаа төмөр хайстай ганган маягийн байшингууд харагдах ажгуу. Төмөр хайсыг нэл алтлан будсан агаад явган замаар олон хүн зорчин явна. Самгины ам цангаж, нэгэн чимээ имээгүй газар очиж, Бердниковын энэ олон хурц ёворгон санаа бодлыг сайтар тунгаан бодож, бас Маринын тухай үг ярилцах юм сан гэж бодож байжээ. Үүнээс өмнө түүнтэй хэн ч ийнхүү чөлөөтэй, дотно сэтгэлийн аялгуугаар ярьж байгаагүй шиг санагдаж, тэр бүдүүн эрийн ярьсан зарим үг өгүүлбэр Самгины сэтгэлд нэн аятай санагдаж байжээ. «Энэ хүн Лютоваас ч гүн, өвөрмөц хүн байна».

	— Аяга цай олж уувал зүгээр юм сан гэж Самгин хэлэв.

	— Цай юу? Яг цай уудаг цаг болжээ.

	— Харин чимээ имээгүй газар очих юм сан... 

	— Чухам тийм! гэж Бердников дуу алдаж, хацраа төмбийлгөж, амьсгаагаа уртаар үлээж, — Орос янзаар халуун тогооныхоо дэргэд сууж байгаад цай ууя. Хоёулаа манайд очъё. Би бол өнчин хэнз хүний амьдрахад тун зохистой нэг байранд толгой хоргоддог юм. Тэр байрын эзэн бол нэг орос гэргий, манай элчнийхэн тэнд дуртайяа буудалдаг юм гэв.

	Чингээд Самгины хариу хэлэхийг ч хүлээсэнгүй хөтчид гудамжны нэрийг хэлж, харин түргэхэн яваарай гэжээ. Түүний толгой хоргоддог байр гэдэг нь, төдийлөн хол бус байжээ. Бердников овор том биетэй хүн атал нэгэн их байшингийн шатаар сунадаг резин адил хөнгөнөөр гарч байхыг үзээд Самгин бас л гайхжээ. Нэгэн явцуу гудамд буй гурван хаалганы дунд хаалганд гэдсээр тулж хажуу тийш болж

	— Морилогтун! гэжээ.

	Чингээд

	— Анна Денисовна! гэж дуудсаар бүдэг улаавтар гэгээтэй тасалгаа руу орж явчихжээ.

	Самгин нүдний шилийг арчиж, бор зотон бүрээстэй хөнгөн мебель тавьсан, шүдний эмчийн үзлэгийн өрөөтэй адилхан цонхгүй бага шиг өрөөний дотоод байдлыг ажиглавал өрөөний голд дугуй ширээн дээр зургийн хавтас байна. Туурганд дөрвөлжин орог сийлбэр өлгөжээ. Хажуугийн тасалгааны хаалганд татсан хүрэн улаан өнгийн зузаан хөшигний цаанаас тасалгааны дотор улаавтар гэгээ татах бөгөөд анхилуун хүжсийн үнэр ханхлах ажгуу. Тэр тасалгаанаас цаана Бердниковын дуу гарч

	— Халуун тогоо энэ тэрийг тавиарай. Тий тий, Верочка Жоржет хоёр уу? Явуулж болохгүй шүү. Яг тийм дээ...  гэж жигтэй бу-бу-бу! гэж инээж байжээ.

	Нэг минут хэртэй болсны хойно мөнөөхөн хөшигний цаанаас гарч ирээд баяртайгаар

	— Клим Иванович морилогтун гэж Самгинтай зэрэгцэн явахдаа, — Энэ байр «хотын шуугианаас хол» тун тохитой шүү гэнэ.

	Бүжгийн танхим шиг том ханхай тасалгаа, дүүрэн мебель, таримал цэцэг тавьсан хоёр бага шиг өрөө, ийм гурван өрөө дамжиж эгц нугарсан гудам хонгилд гарч ирээд нэг хаалганд тулж өшиглөн нээж

	— Амгалан орон гэдэг энэ дээ! Та халууцаж байвал илүү хувцсаа тайлж болно гэж пиджакаа эрээ цээргүй тайлан хаяв.

	Бердниковыг дотуур хувцастай байхыг үзвэл бүр ч бүдүүн агаад зөөлөн торгон цамцны нь алмаас эрдэнэ товч улам ч хурц гялбалзаж байжээ. Бас зангиагаа тайлж ваартай цэцэг тавьсан толины тавиур дээр хаяж, алчуур гаргаж нүүрээ сэвж нээлттэй цонхоор шагайж

	— Өн таатай байна даа! гэжээ.

	Бердниковын эзний ёсоор тийнхүү эрээгүй аашилж байхад Самгин баахан зовж хөмсөг зангидан толинд харвал мөнөөхөн бүдүүн Бердниковын хажууд инээд хүрэм туранхай дүрс харагдсанд өөрийн эрхгүй мушилзан, «Дон Кихот, Санчо хоёр шиг» гэж зүйрлэн боджээ.

	Гэтэл Бердников

	— Та бид хоёр энэ өрөөнд байгаа нь нэг хэтэвч дотор буй бүтэн нэгтийн зоос, аравтын мөнгө шиг байх чинь гэж алиалан өгүүлээд түүнээсээ эмээсэн мэт болж, — Пээ, уучлаарай! Би наадам хийх гэж таныг аравтын жижиг мөнгөтэй зүйрлүүлэв. Клим Иванович та итгээрэй! Би таныг туйлаас хүндэтгэн үзэж байна шүү! Хоосон гоё үг ярьдаггүй, ухаан нь манай хүргэн шиг уурлаж хорсдоггүй, үзсэн хийсэн юмыг цаад угаас нь бодож үздэг тан шиг хүнтэй уулзаж учирсандаа би сэтгэл зүрхнээсээ баяртай байна. Тийм хүн ховор, ер нь хоёр толгойтой загас байдаггүй шиг юм даа. Тантай танилцсан явдал миний хувьд их аз, баяр мөн гэжээ.

	«Энэ маань бас шүлгээр ярьж чаддаг байх нь» гэж Самгин бодоод бүдүүнтэй эвлэрч инээмсэглэн

	— Миний бодвол та намайг хэлэх гээд өөрийгөө аравтын мөнгөтэй зүйрлэж орхив оо доо...  гэсэнд Бердников гүлсхийж, эвгүй үг хэлэх гэснээ больж гэнэт амаа хамхисан шиг уруулаа жигтэй дуугаргаж, Самгиныг гайхан харж нэг хэдий хором болсноо чарласан шиг дуугаар

	— Тэнгэр минь, тэгэлгүй яах вэ. Та тэгж бодож бүрэн болно. Наадам наргиа гэдэг чинь энэ шүү дээ. Би бол та бид хоёрын биеийн овор байдлыг зүйрлэж хэлсэн хэрэг. Гэвч та наргиа үгийг үнэн үг гэж тооцдоггүйг мэднэ шүү дээ...  гэжээ.

	Цагаан цамцтай, хоёр жижигхэн тарвас адил хөхтэй, хар хөмсөгтэй, овор том биетэй эмэгтэй орж ирэв. Будмал царайд нь хэтэрхий ялдам инээмсэглэл тодроход хортой улаан уруул нь онц тод харагдаж байжээ. Тэр эхнэр ханцуй шамлаад тавиур дээр дүүрэн аяга шаазан, лонхтой, ваартай юм өргөсөөр орж ирэхэд хойноос нь хар арьстан хүн шиг зузаан уруултай, буржгар сахалтай хүн орж ирэв. Тэр хүнийг үзвэл нүүрний нь арьс хав хар байгаад хожим гэгээ орсон мэт харагдана. Тэр хүн бага шиг мөнгөн халуун тогоо өргөсөөр орж ирэхэд Бердников

	— Наад франц дарсаа буцаа, куантро архи аваад ир...  Гал! гэж францаар тушаав.

	Самгин тасалгааны дотоод байдлыг ажиглавал, их үнэтэй зочид буудлын янзтай агаад тасалгааны гуравны нэгд бараан өнгийн хөшиг татжээ. Хөшигний цаана өргөн ор харагдах бөгөөд тэндээс учиргүй их үнэртэй ус анхилж байжээ. Нэл ороонго өвсөөр хучигдсан чулуун хашаатай хуучны бага шиг цэцэрлэг тийш харсан хоёр цонх нээлттэй, түүгээр модны орой харагдаж, бүгчим харанхуйвтар тасалгаанд чийгийн хурц үнэр орж байжээ. Тэр бүгчим тасалгааны дотор Бердниковын шингэн дуу, уран гоё үгс дахин цуурайтав. Түүний ярих нь

	— Наадам хийсэн үгийг үнэнд болгож болохгүй гэдэг бол яг үнэн дээ! Гурван онд би Москвад явж байгаад нэг нэртэй зохиолчтой санамсаргүй танилцсан юм сан. Тэр хүн юмыг дандаа муу талаар бодох боловч алиа шог хүн биш байлаа. Тэр ямар зохиолч болохыг та бэлхнээ мэдэж байгаа биз? Бид архи ууж, «Та яагаад тийм гунигтай юм бичдэг вэ?» гэж намайг асуухад, «Би үнэн гэдэг юмыг л хайрладаггүй бичдэг хүн дээ» гэж бил ээ. Бид хоёр учиргүй ихээр инээлдэж, үнэн юманд хайр найргүй хандахын төлөө зөндөө тулгаж уусан юм. Тэр их сонин хүн байсан шүү. Бодит байдлыг хэтэрхий баримтлагч тэр ч байтугай агийн ёсонд дурладаг хүн байтлаа орчлонгийн явдалд туйлын арга зальтай хүн. Би тэгэхэд бас бичиг цаасаар оролддог байсан болоод ном хэвлэлийн ажилтай аяндаа танилцсан юм сан. Агийн ёсыг баримтлагч хүн сэтгэлийнхээ бөөлжсөөр хийсэн юмыг айхтар наймаалдаг шүү. Пээ! гэж учиргүй хол холхийтэл инээж, — Би үг алдаж тусгүй юм болов. Та «бөөлжис» гэдэг үгийг идэвх хичээл гэсэн утгаар ойлгоорой. Сэтгэлийг хичээсээр үнэн бодит байдлаас мултран... 

	Самгин түүний ярихыг хайхрамжгүй чагнаж өөрөө юм асуух аятай боломжийг хүлээж байв. Ширээнээ тавьсан спиртийн лампын гэгээнд халуун тогоо ихэмсгээр гялалзаж, шаазан сав мөн гялалзах бөгөөд болор ваараас цагаавтар оч бадран, жүнзэнд хийсэн шарз архи алтан шаргал өнгөөр тунарна.

	«Маринын талаар ярихыг сонсох юм сан» гэж Самгин бодож суугаад түүний зарим яриаг чагналгүй өнгөрөөжээ. Бердниковын цааш ярих нь

	— Циркийн жүжигчид дасгал хийдэг адил Достоевскийн толгой эргүүлсэн зохиол уншсаар уруу татагдлаа. Гэтэл энэ газрын сэхээтэн нар гэдэс цатгалан, ер эндхийн хөрөнгөтнүүд тэднийг туйлын амттайхан сайхан юмаар тэжээдэг шүү. Мопассан бол дарвуулт онгоцтой, Франс хашаа байшинтай, Лоти хувийн музейтэй байдаг. Тэгвэл арав хорин жил болоход манай сэхээтэн идэх юмны хэмжээтэй болж, пролетари нартай нэг замаар явдаггүй байжээ гэж амаа барих болно вий...  гэнэ. Самгин шарз архинаас балгаж

	— Та Зотова авхайг эртнээс таних уу? гэж асуув. 

	Бердников халуун тогооны хоовон дээрээс цайны гүц авч тогооны хоовонг унтраагуураар таглаад гүцний тагийг авч үнэртэж үзсэнээ аягалж

	— Нүүрс үнэртэж байна гэж өөрийн тэр хичээнгүй зангаа тайлбарлаж, — Зотова авхай их сайхан харагддаг биз? гэж асуугаад, — Би мэднэ ээ. Тэр ч байтугай эхнэрээ болгох санаатай гуйгаад бүтээгүй юм. Тайжийн хатан болох гэж биеэ ариглан явдаг болов уу гэж би боддог. Цолтой хэргэмтэй хүнийг мөрөөдөж явдаг байж болох юм. Жанжин сайдын эхнэр байвал гоё таарах авгай даа! гэжээ.

	Бердников дуугүй болж аягаа ширтэж байснаа аягатай цайндаа халбагаар нимбэгийн шүүс дусааж, юм бодож сууснаа тайвнаар,

	— Би тэр авхайтай танилцаад долоон жил болж байна. Нөхөртэй нь анх Лондонд тааралдсан юм. Мөн л ямар ч туйлын зорилгогүй тариачин эрийн янзтай зан чанарыг хадгалсан хүн бил ээ. Тэр түүхий олсны наймаачин байсан авч сэтгэлийг амгуулах ондоо нарийн ажлаар оролдохыг хүсдэг байжээ. Ер оюун сэтгэл нь дотроо хавдаад тэр нь загатнаж явдаг хүн байв. Английн хар лам болгонтой сүлбээтэй, түүндээ намайг хүртэл татаж оруулсан юм. Гэтэл английн хар лам нар жимсний дарснаас ондоог мэдэхгүй улс шиг надад санагдсан юм. Тэд тэнгэр бурхны тухай яривч зүгээр ёсыг бодож ярьдаг гэж яриад Самгиныг архи уу гэж нүдээр ирмээд жүнзтэй архиа аягатай цайндаа хийж ондоог хундагалж уугаад хойноос нь цайнаас нэг балгажээ. Тэр хүний хөдөлж барих нь хөнгөн итгэлтэй байхыг Самгин ажиж, тэсгэлгүй хүлээж байв.

	— Зотова бол их ариуч хүн, ер нь манайхны худалдаачдын дотор тиймэрхүү хүмүүс бий юм. Тэд бол Пилатын нэг адил юугаар ч хамаагүй бүхнийг олох гэж явдаг мөртөө бие махбодоо бузарлаж нүгэл хийхгүй гэдэг улс юм. Би бол тийм ариуныг эрмэлзэгч улсад дургүй юм. Би өөрөө хар багаас нүгэл хийсэн, тун их нүгэлтэй хүн. Бодвол намайг тамын чөтгөрүүд хүндлэн үздэг биз. Хүмүүс намайг хүндэтгэдэггүй, би ч хүмүүсийг хүндэтгэдэггүй... 

	Бердниковыг үзвэл ямар ч эв хавгүй шалхгар царай нь гэнэт хэлбэрийг олж арай бага болсон юм шиг агаад шанааны нь судал тодорч, хамар нь хурц шовх болоод эрүү богино, уруул нь бараг мэдэгдэмгүй болжээ. Гагцхүү нүдэнд нь зэсийн ногоон бал шиг оч гялбалзаж байхыг Самгин үзээд, «Энэ маань согтжээ» гэж боджээ. Гэтэл Бердников дуугаа нам болгоод

	— Би бол наймааны хүн, энэ бол ялгаагүй цэргийн эр гэсэн үг. Ер хорвоод нүгэлгүй ажил гэж байдаггүй. Сүмийн дээд хамба, энэрэнгүй үзэлт элдвийн номгүй сэтгэлтнийг бодвол үүнийг харин Прудон, Маркс мэтийн хүмүүс ихээхэн үндэстэйгээр нотолжээ. Манайхны язгуур гарлаар ялгардаг ёсыг үндсээр нь устгах хэрэгтэй юм гэж Ленин туйлын зөв нотолж буй. Устгах хэрэгтэй гэж би хэлэв. Гэвч тэгж болно гэж би итгэдэггүй. Ленин ч итгэхгүй атал тэгж айлгаж байгаа юм. Та Лениний тухай юу гэж бодож явдаг вэ? гэв.

	— Ленин бол наагуур хөнгөн сэтгэдэг хүн гэж Самгиныг хэлэхэд Бердников гайхсан шиг хэдэн хором дуугүй болж, нүдээ анивчин Самгиныг харж

	— Та үнэн голоос тэгж бодож явдаг уу? гэжээ.

	— Тийм ээ, түүнээс миний олж уншсан зүйл туйлын бүдүүлэг юм байдаг.

	— Тийм бий! гэж Бердников мушилзаж, — Савва Морозовыг мэдэх үү? Тэр хүн Ленинийг маш...  том хүн гэж үздэг. Тэр ч байтугай түүний эвдэн сүйтгэгч ажилд мөнгөн тусламж өгдөг гэв.

	— Тэр чинь бас л Пилат шиг хүн үү? гэж Самгин ёжлон асуув.

	— Мэдэхгүй, Пилатыг бодвол ухаантай хүн шиг байдаг юм. Тийм бүдүүвч үзэлд аюул байхгүй гэж та бодно уу? Христосын ном анх үүсэн гарахдаа мөн ихэд бүдүүлэг байсан атал мянга гаруй жил хүмүүсийг харанхуй сохор байлгаж чаджээ. Би ч гэсэн юмыг ихэд бүдүүн хатуу боддог хүн мөртөө аюултай хүн юм...  гэж Бердников гунигтайгаар өгүүлээд дахин архи хундагалав.

	Тэд дуугүй болов. Цонхоор харвал тоос татсан ягаавтар огторгуй цайвар болж, тэнгэрт бор бор үүл гарчээ. Халуун тогоо үе үе шийхнан чимээ гарна.

	«Энэ хүн Маринын талаар ярих дургүй байгаа ажээ. Архийг ихээр уужээ. Би ч бас согтож байх шиг, одоо явъя» гэж Самгин бодтол Бердников царайдаа инээвхийлэх байдал илрүүлж дуртай дургүй ярьсан нь

	— Тэгэхлээр та Зотова авхайг их сонирхдог юм биз дээ? Ойлгож байна! Энэ бол нэг хэрэг юм. Гэвч шулуун хэлбэл, таны сэтгэлийг хөндөхгүйн тулд танаас нэг юм асуусны хойно би Маринын тухай ярина. Марина таны хувьд ашигтай түнш юм уу, аль ондоо учиртай юм уу?

	— Тэр бол миний зүгээр түнш, ондоо ашигтай юм байхгүй гэж Самгин эрс хэлэв. Бердников сэргэж

	— Мөн дөө! Марина бол их харамч сувдаг эхнэр. Худалдааны талдаа зандалчин хүн. Тариачны бүдүүн ухаантай, түүнийгээ номын үгээр халхлан явдаг юм. Миний хувьд бол дайсан! гэж өвдгөө гурвантаа алгадаж, — Оросын аж үйлдвэрийн өсөлтийг би бас үзэн ядна. Та ойлгож байна уу? Гадаадынхныг дуудаж байна. Англичуудтай асар томоор, наймаа хийж байна. Тэр чинь мөнгө хүүлэгч амьтан! Москвад гар хөл нь болдог нэг туслагч бий юм. Тэр хүн Маринын мөнгөөр өр төлөх баталгааны тооцоо хийж суудаг айхтар зальтай тонуулчин даа! Муу золиг Маринын боол нь юм даа...  гэж ярихдаа аягүй муухай бухимдаж, дал мөрөө чичрүүлээд урагшаа тэмүүлэхэд нь бөлцгөр шар царай нь дахин агдайгаад нүд нь сохорсон мэт анивчиж, бамбайсан муухай нойтон уруул хөдөлж байжээ. Тийнхүү учиргүй чарлаж, үг хэл нь тасалдаж, уур омгоо багтааж ядаж байхад нь Самгин аягүй болж, тэр ч байтугай тэр шалхайсан эрийн аягүй салганаж байхыг харж чадалгүй уруу харжээ.

	Эрүүгийн гэмт хэргийн шинжтэй амьтан! Харж байгаарай, тэр заавал шоронд орно. Бас тэгээд таныг ямар нэг эрүүгийн хэрэгт түлхэж буй. Ер хулгайчид зам зааж өгдөг хүн юм гэж жигтэй хурдан босохдоо ширээ дайрчээ. Самгин ширээний лампыг шүүрэн авах зуур гэдсээрээ түүний мөрөнд тулж толгой дээр нь сандрангуй нарийн дуугаар:

	— Би нөгөө хэлснээ сэргээж байна. Та надад тэр гэрээний төлөвлөгөөг олж өг. Би таван мянган мод явах болж байна, ойлгож байна уу? гэжээ.

	Самгин босох гэтэл Бердников хүнд том гараа мөрөн дээр нь тавьж тангараг өргөх гэсэн буюу Самгиныг цохих гэсэн шиг нөгөө гараа дээр өргөөд

	— Байзнаарай! Хэрэв та үнэнч шударга орос хүн юм бол эх орноо худалдахыг талархаж болохгүй дээ. Бид бол тэнхээтэй, авьяастай, зоригтой улс, бид эх орноо өөрснөө хөл дээр нь босгоно...  гэж ярихдаа их л тайван эрүүл болов. Нүүрт нь нулимс шиг хөлс бурзайгаад арилж байв.

	— Тэр гэрээний талаар юу ч мэдэхгүй гэж би танд хэлсэн шүү. Зотова авхай хэрэг явдлаа надад зориулдаггүй гэж Самгин амжин хэлээд түүний хүнд гарын дороос мултрах гэж оролдсон авч цаадах нь тавьсангүй.

	— Худлаа! Тэгвэл та яагаад түүний ажлыг хийдэг вэ? Тэр наймаагаа танаас нууж байгааг та мэдэхгүй байна. Мэдэх хэрэгтэй! Та ямар хүүхэд биш, би танд ашигтай юм хийх гэж байна. Пилатовын тэр ариун ёс яамай! Аж амьдрал улам муудсаар байгааг та харж байна. Өөд татахын тул та юу хийж чадах вэ?

	Бердников сүүлчийн хэдэн үгээ илт тоомсоргүй хэлэхэд Самгин түүнийг түлхэж босоод толины өмнөөс малгайгаа шүүрэн авч,

	— Таны үгийг би дуулахгүй. Та галзуурав уу...  гэж чанга хэлэхдээ ууртаа баахан ээрчээ.

	Бердников гэдсээрээ түрж, хана руу шахаж байгаад

	— Чи ухаантай юм! Чиний тэр ухаан ямар чөтгөртөө хэрэгтэй юм бэ! Чиний тэр ухаан ямар онгорхойг бөглөж чадах юм? Чи хэний дээд сургуульд сурдаг вэ? Яв, эндээс зайл! Гар...  гэж чарлахдаа олхи муу үгээр хараажээ.

	Самгин тэндээс хэрхэн гарснаа ч мэдсэнгүй, нэг мэдвэл учиргүй амьсгаадаж, чичирч явахдаа дотроо, «Нүүр лүү нь цохидог байж» гэж харааж явжээ.

	Тааралдсан хүн бушуухан зам тавьж өгч буйг Самгин анхандаа мэдсэнгүй. Зарим нь бүр зогсоод энэ хүн яах нь вэ гэж харж байжээ. Самгин малгайгаа өмсөөд нэгэн харанхуйвтар, нарийхан гудамжаар чимээгүй оров.

	«Бузар адгуус! Тэр муу гахай согтсон нь шал худал байж! Ийм юмнуудыг устгавал, хайргүй устгавал таарна!»

	Гадаа гудамжнаа эвгүй бүлээн үнэр ханхалж, бараг байшин болгоны үүдэнд хүмүүс хэд гурваараа зогсож, сууцгаах агаад Самгиныг өнгөрөхөд үг ярилцсаар хоцорч байв. Зарим нь инээлдэж цуугилдаж, тэр нь магадгүй Самгинд хамаагүй ч гэсэн хорсон гомдсон сэтгэлийг улам нэмэгдүүлэх ажгуу. Самгин задгай чөлөөтэй газар гарч, хээр тал, ер эзгүй хүнгүй газар ганцаар байх юм сан гэж бодож явжээ. Хэдэн гудамж дамжиж байж сая хуучин сүйх тэрэгтэй тааралджээ. Олон үгтэй, наргиа өвгөн туранхай янхир морины жолоог бариад явахад сүйх тэрэг ихэд удаан санагдаж, бие өвдтөл сэгсрэх тул Самгины толгой эргэж, саяын галзуу мэт уурлаж байсан бүдүүн эрийн их овор бие, нарийхан дуу сэтгэл донсолгож байжээ.

	Гэртээ хариад содтой ус ууж, хувцсаа тайлж, шавар шавхай болсон мэт чулуудаж орхиод тамхи асааж диван дээр хэвтэв. Тамхины хөх саарал утаа дотор Бердниковын уурлаж улайсан нүүр хөөс адил хөвж, түүний дотрыг улам ихээр бачимдуулж байжээ. Элдэв олон юм санаанд нь орж, санал шийдвэр зөрчилдөж үймрэх ажгуу.

	«Тийм юмнуудыг устгаж байвал таарна...  Ямар муухай зэвүүн амьтан бэ! Эндээс явах хэрэгтэй маргаашийн дотор явах хэрэгтэй. Би ер шал дэмий мэргэжил сонгож авсан байна. Саяын бузар золиг мэтийн өмнө би өөрөө арчаагүй хүн чинь юуг, хэнийг үнэнээс өмгөөлж чадах вэ! Марина ч ялаагүй. Түүнд зарагдаж явдгийг больё. Москва юм уу, Петербургт очиж суувал хөдөө тосгоноос арай санаа амар байх биз...»

	Хатуу шийдсэн мэт ингэж бодохдоо Самгины дотор бага зэрэг уужирчээ. Босож сэнгэнэсэн хүйтэн уснаас дахин нэг аяга залгилж бас нэг тамхи асаагаад цонхны дэргэд очиж зогсов. Байшингуудын хооронд бүдэгхэн шаргал гал гэрэл сүүмэлзсэн бяцхан талбайд жижигхэн бараан бараан хүмүүс шөлний тосонд хөвж явах шиг харагдах бүлгээ.

	«Би санаа амар суухыг хүсэх гэж үү? Би бол өөрийн эрхээр суухыг хүснэ. Саяын...  муу дээрэмчин өөрийн эрхээр байхыг өөдгүй аашлах үзэл мөн гэж боджээ.

	Өөдгүй Диогеныг грекчүүд нохой гэж нэрлэснийг аяндаа санаад, «Өөрийн хэрэгцээг хязгаарлаж торх дотор сууна гэдэг бол хүний нэр төрөөс доогуур юм гэж грекчүүд зөв хэлсэн байна. Өөдгүй ааш занд христосын аглаг даяныг сахих үзэлтэй адил юм байдаг...» гэж бодов.

	Энэ мэтээр ном дотроос олж уншсан нь санагдахад Самгин ууртай байв. Бердников бол бас их ном уншжээ. Бодоод байвал түүний уншиж мэдсэн зүйл нь үзэж өнгөрүүлсэн өөрийн нь туршлагатай бат бөх авалцсан байна.

	«Тэр адгуус юмыг бодож чаддаг, этгээд ондоогоор ярьж чаддагийг үгүйсгэж болохгүй. Түүний хувьд хорвоо гэдэг зөвхөн «хоосон өгүүлбэр» биш байна. Лютовт бол тийм л байсан. Үг ярихдаа утга санаа гаргаж зэвсэг барьсан шиг биеэ хамгаалахдаа надаас хамаагүй дээр байна. Тэр гутамшигтай хүн үү? Арай ч үгүй байх. Харин их тэсгэлгүй хүн юм гэхдээ тэсгэлгүй гэдэг бол гутамшиг байдаггүй, эмгэнэлтэй зүйл юм. Би түүнийг зөвтгөх гэж байна гэж бодож болох юм. Гэвч би зөвхөн үнэн шударга байхыг хүснэ. Өрсөлдөөн дунд байдаг тийм ангийн хүнтэй би тулгарчээ. Тэр өөрийгөө цэргийн хүн шиг гэж зөв хэлжээ. Түүний хийдэг нь хүмүүст халдаж хүн халдвал урдаас нь биеэ хамгаалан суудаг ажээ. Тэр намайг холбоотноо болгох гэж бодсон байна...»

	«Аваргатай тулалдаад дийлдвэл тэр ичгэвтэр биш гэж би өөртөө итгүүлэхийг хүсэж байгаа биш үү? Гэтэл би дийлдсэн үү? Түүний муухай авирласан шалтгааныг би ойлгож байна. Тэгэхдээ түүнийг зөвтгөхгүй уучлахгүй...»

	Самгины толгой эргэж, хувцсаа тайлж орондоо орж хэвтээд тэр туйлын урт өдрийн дотор үзсэн бодсоноосоо нэг төгс дүгнэлт хийх гэж оролдоно. Ер сэтгэлээ амгуулах дүгнэлт хийх гэж онц хүсжээ.

	«Би илүү ухаантай болно...»

	Самгины толгой тархи хэдий ядарсан авч, «Хүн гэдэг ер шал дэмий амьтан. Өөрөө өөртөө уран гоё үгийн илбэ үзүүлж суудаг золгүй амьтас...» гэсэн үг бодогдож хачин чийгт боргилон инээх дуун чихэнд нь дуулдсаар байжээ.

	Самгин маргааш өглөө нь оройхон сэрэв. Ам гашуун, толгой хүнд бас тасалгааны дотор ч үүр цайхын өмнөх шиг бүрэнхий бүүдгэр ажээ. Дуртай дургүй босож цонхны хөшгийг нээж үзвэл усан тоос шиг бороо цонхны шилийг шавшиж, намхан үүл бүрхжээ. Өчигдрийн адил, хэзээний л янзаар гудамжнаа хүмүүс үймэлдэн шуугилдана. Тэр их чимээ шуугиан дотор ямар нэг тод аялгуу огтхон ч эс сонстох ажээ. Ижилхэн сүйх тэрэг зүг бүр давхилдахыг үзэхэд ганцхан сүйх л тэр олон хүн бужигнасан давчуу бяцхан талбайгаас гарах мөрийг эрж тал тал тийш давхиад байгаа юм шиг санагдах бүлгээ.

	Хотын дуу чимээ битүүлэг, хилэгнэнгүй янзтай, зэс бүрээ үүрсэн хөх саарал хувцастай хөгжимчид гудамжнаас талбай тийш гарч явна. Хоёр морьтой хүн гарч ирэхийг үзвэл, нэг нь бүдүүн нөгөө нь хүүхэд адил жижигхэн мөртөө нарийхан хөлтэй том шарга морин дээр их л бардам сууж явна. Тугалган өнгийн хувцастай мөн жижигхэн цэргүүд нягт жагсаад жигд алхлан явахыг Самгин хараад, «үхлийн өөдөөс явагсад чамд баяр хүргэж байна» гэж нэг латин өгүүлбэр олж уншсанаа санаж, харамсан цонхноос зайлахдаа.

	«Өчигдрийн явдлын тухай Маринад ярих уу, байх уу?» гэж боджээ. Чингээд ярина ч гэж бодсонгүй, ярихгүй ч гэсэнгүй, зарцыг дуудаж, кофе цай, орос сонин захиад гар нүүрээ угааж байхдаа

	«Morituri te Salutant» гэсэн улигт үгийг тод санав.

	Хүйтэн нойтон алчуураар нуруугаа арчиж байхдаа «Засгийн эрхийг зүй бусаар булаагч Тиберий Клавдий, Вителлий нарын аль нэг нь Бердниковтой адилхан байсан байж болно» гэж боджээ. Ингэж бодохдоо хорсож гомдсонгүй, тайван бодсондоо Самгин өөрөө гайхаж байжээ.

	Цайгаа уух зуур сонин үзвэл, «Оросын мэдээ» сонинд их төв төвшнөөр бичсэн байв. «Шинэ цаг» сонинд битүүхэн баярлан бичсэн өгүүлэл гарсан байх агаад «Орос үг» сонинд нэрд гарсан нэгэн шог найруулалч хурц үзүүрт үгийн уйтгартай дасгал хийж, хөгшин нохой хуцаж байсан шиг тасархай тасархай санаа гаргажээ. Сонины хоёрдугаар нүүрт цэргийн хээрийн шүүхийн тогтоолоор дүүжлэгдсэн хүний тоог гаргажээ. Үүнээс үзвэл хүмүүсийг өдөр болгон хичээнгүйлэн дүүжилсээр байгаа ажээ.

	Самгины залхуу хүрч, уншсан зүйлийн талаар бодов. Элдвийг бодсоор ухаан санаа мохсон авч толгойд нь мэргэн үг, шүлгийн мөр хялбархан орно. Энэ удаа Жемчужниковын:

	 

	...бидний үед 

	Эх орондоо хайргүй хүн шударга хүн... 

	 

	гэсэн бүтэн хагас мөр туйлын зохистой санагджээ.

	Чингэтэл:

	 

	Чамд юунд хайртай байх бил ээ?

	Чи бидэнд ямар эх байх бил ээ?

	 

	гэж Якубович-Мельшины зэмлэн бичсэн нэг мөр санаанд нь бас оржээ.

	Үд болов. Самгин диван дээр хэвтээд Мережковский гэдэг хүний «Ирээдүйд хүн мөсгүй болно» гэдэг номыг авч унштал зохиогч Самгины зарим санааг урьтаж шүүрэн аваад тусгүй муу үгээр бичсэнийг даруй олж мэдэв. Энэ бол хайран юм. Номыг ширээнээ чулуудаж, Булоны ойд эмсийн жагсаал үзсэнээ бодов. Бодтол,

	«Энд зураг шиг сайхан байгаа биз?» гэж Бердниковын хэлж байсан үг санаанд нь оржээ.

	Буудлын зарц хүүхэн орж ирээд байрыг цэвэрлэвэл ноён танд садаа болох болов уу гэхэд нь болохгүй гэжээ.

	— Мерси гэж шивэгчин хэлэв. Тэр зарц бол толгой дээрээ хөгийн оройвч тавьсан, шовх хамартай, ялдам зугаатай инээвхийлсэн цэнхэрдүү нүдтэй сайхан нуруутай, нарийхан хүүхэн байв. Оройвчийн дороос буржгар шар үс цухуйжээ. Зарц хүүхэн ор дэрийг засаж байхад Самгин наадам хийх санаа төрж,

	— Та англи хүнтэй адил юм гэсэнд

	— Үгүй, би Эльзас нутгийн хүн гээд Самгины юу бодож буйг хэдийн тааж мэдсэн шиг итгэл дүүрэн харжээ. Самгин ичиж,

	«Хэдхэн төгрөгөөр бэлэн унтах хүүхэн биз. Гэвч ханиад авч мэднэ» гэж бодоод босож коридорт гарахдаа

	«Харин Бердников бол хэдэн цөөн татвар эмстэй байдаг биз» гэж боджээ.

	Самгин хармаандаа гар хийгээд зөөлөн хивсэн дээгүүр чимээгүй алхан явахдаа энэ өглөө санаа сэтгэл донсолгоотой байтал наадам тоглоом хийгээд сэтгэл дундрав гэж үзжээ.

	 

	Би нууц ертөнцийн тэнгэр

	Бүх дэлхий минь мөрөөдөлд багтана

	 

	гэсэн Сологубын шүлэг түргэн санаанд нь орно.

	Зарц хүүхэнд лонх дарс захиалаад ширээнээ сууж юм бичиж байтал Попов ирж хаалга тогшсоныг дуулсангүй. Үүд нээгдэх чимээгээр сая харжээ. Попов бүрх малгайгаа ширээнээ хаяж, нойтон нүүрээ арчсаар ширээний дэргэд ирж, нүдээ бүлтийлгээд шүдээ гялалзуулаад

	— Бердниковтой хэрэлдэв үү? гэж хэзээ ёзооны танил хүн адил асууж, зөөлөн сандалд шигдэн сууж, Самгины хариу хэлэхийг хүлээлгүйгээр, — Надаас л болсон шиг байгаа юм. Гэвч тэр дээрэмчнийг би тантай танилцуулахгүй байж чадаагүй юм. Гэтэл тэр золиг урьд нь танай үүгээр ирсэн байжээ...  гэв.

	Тэр эрээгүй зочны гэнэт орж ирэхэд Самгин гайхсан боловч бас сонирхож байсан тул, «Уучлал эрүүлээр явуулжээ. Би уучлахгүй дээ» гэж бодоод 

	— Намайг гэртээ очсон гэж танд ярив уу? гэжээ.

	— Тийм ээ, худал хэлсэн үү?

	— Үгүй, үнэн.

	— Худал хэлээгүй юу? Гмм...  гэж баярласан шиг мөөрч, өврөөс янжуур гаргаж, нүдээ улам их болгоод, — Би өчигдөр яаж тэсэж суусныг та ажсан биз? Одоо илэн далангүй ярьж болох уу? гэжээ.

	— Өөрөөр ярихын хэрэггүй шүү дээ гэж Самгин хүйтнээр өгүүлнэ.

	Поповын царай уужирч, ширүүн хар үсний дороос хоёр гүн үрчлээ цухуйгаад хөмсгөө буулгаад янжуурын угийг хазаж шал дээр нулимж, дуугаа нам дор болгож

	— Уучлаарай, тэр таныг талдаа татах гэв үү? гэв. 

	— Тэгсэн гэж бодъё, юу гэж?

	Инженер чүдэнзээ зуруут гар сэгсэрч, яаран өгүүлсэн нь,

	— Бид хоёр адилхан, намайг бас авлигадаж авах гээд байгаа юм. Өмдтэй, банзалтай тэр Бердниковуудыг цөмийг чөтгөр алгадаасай. Гэвч хүссэн ч, хүсээгүй ч та бид эрдэм мэдлэгээ худалдах хэрэгтэй болоод байгаа юм гэжээ.

	— Нэрээ худалдаж болохгүй шүү дээ гэж Самгиныг хэлэхэд Попов хөмсөг өргөж, гайхан анивчаад

	— Тэгэлгүй яах вэ...  гэж тамхи асааж утаа баагиулан бодлого болж

	— Болдог л юм бол эрдэм ухааныг нэр төрөөс салгаж чадах хэрэгтэй шүү гэв.

	«Би дэмий үг хэлэв» гэж Самгин харамсан бодоод ер энэ хүнтэй тун болгоомжтой үг ярих хэрэгтэй гэж боджээ.

	— Та бол чин шулуун хүн биз дээ? гэж Попов асууна. 

	Самгин юу гэж хэлье гэж ядаж байтал ашгүй зөөгч эмэгтэй лонх дарс авчрав. Попов ч түүний хариу хэлэхийг хүлээсэнгүй,

	— Миний бодвол энэ мэр томьёо хэрэгцээнээс гарсан биз. Социал-демократууд бол эвлэрэнгүй үзэлтэн нартай нэг вагонд аятай суугаад явж болно гэж Плеханов зөв хэлсэн гэж би үздэг юм. Европын капитализм бол эрүүл чийрэг, зуугаад жил аятай сайнаар оршин тогтнож байна. Түүнд хүрээгүй манай орос бол харийн эздийн хажууд аж төрж, ажиллаж сурах хэрэгтэй байна. Манай асар их өгөөж нутаг газар байвч түүний дээр гуйланчин тариачид, хүчин чадалгүй эд хэрэглэгчид дүүрчээ. Хэрэв бид түүнийг өөрчлөхгүй бол Хятад шиг болчих занал тулгараад байгаа юм. Гэтэл танай Ленин Хятад шиг түргэн болгохын тул үймээн самуун гаргахыг хүсэж байна гэж ярив.

	Самгин дарс шимж суухдаа Бердниковын муу авирласан талаар энэ инженер хэдийд уучлал эрэх бол доо. Энэ лав тэр бүдүүний даалгавраар тэгж ирсэн биз гэж бодож байжээ. Попов анх уулзсан шигээ их л хөөртэй ярьж эхлэв. Нэг гарын салаанд янжуур хавчуулж, нөгөө гараар аягатай дарс барьж, Самгиныг зэмлэнгүй харж байгаад

	— Энэ асуудлын талаар инженер биднийг бодвол хуулийн та нар их зовдоггүй биз. Бүдүүн үгээр хэлбэл та нар нэгэнт тогтсон харилцааг өөрчлөлгүйгээр, хэн хэнийг тонон дээрэмдэгчдийн эрхийг хамгаалдаг улс шүү. Бидний хэрэг бол байгуулах, улс орондоо их хүдэр, түлш гаргах, түүнийг техникээр зэвсэглэх ажил юм. Гадаадын ямар нь манай улсад ашигтай гэдгийг бид бол худалдаачдаас илүү сайн мэднэ. Худалдаачид бол зөвхөн хямдыг харна. Хэрэв бидэнд мөнгө их өгөх юм бол бид ч гадаадынхангүйгээр хийж чадна.

	Попов ингэж яриад шилэн аяга дүүрэн дарсыг нэгмөсөн хөнтөрч орхиод улам хөөртэй болов.

	— Бидэнд аж үйлдвэрийн Европын маягийн эзэд хэрэгтэй байна. Энэ Франц, Германых шиг сайд ч хийсэн чадах зохион байгуулах эзэд хэрэгтэй байна. «Тариачид юм уу, хагас тариачин-ажилчдын тэсвэрлэх бол юу ч биш». Хожимдохгүйн тул тэсэж үзэх бол түүхийн үүднээс чухал байдаг. Гэтэл манай үйлдвэрийн эзэд бичиг эрдэм байхгүй, адгуус шиг улс. Хамжлагын төмөр торноос саяхан сугаран гарсан атал одоо мөн л боол хэвээр... 

	— Зотовыг хэдийнээс таних уу? гэж Самгин санаандгүй дуугарчээ.

	Попов жимийж, хацраа төмбийлгөөд нүүрээ арчиж 

	— Та эхнэрээ болгох гэж байна уу? гэжээ.

	Попов нүдээрээ үл мэдэг шоолж байх шиг Самгинд санагджээ.

	— Тэр эхнэрийг Бердников л сайн мэднэ. Бердников бол их увайгүй, худалч, бас хүнийг зэс зоос адил жигшдэг юм. Гэхдээ хүн болгоныг нэвт харж чадна. Бердников танай тэр эм даргын талаар өндөр биш...  гэхдээ бодвол өндөр сэтгэгдэлтэй явдаг хүн юм. Маринаг их харанхуй эхнэр гэдэг. Бодвол хоорондоо их тооцоотой биз. Бердников түүнд шулуулж орхисон байлгүй...  Миний бодоход Зотова авхай их хуурамч...  гэж Попов ярьжээ.

	Гэрт гэгээтэй болов. Тамхины утаа татсаныг үзээд Самгин босож цонх нээхэд Попов хуруугаар ширээ товшлон байв.

	«Энэ хүн хадмынхаа төлөөнөөс хэдийд уучлал эрдэг бол» гэж Самгин бодно. Маринын талаар үг олж сонсох гэж Самгин,

	— Та Кутузовыг таних уу? гэв.

	— Таньдаг байсан. Ер нь танина даа. Би тэрний чинь дугуйланд суудаг байсан юм. Хожим намайг тэр ажилчидтай танилцуулсан юм сан. Марксын сургаалыг онц сайн заадаг мөртөө өөрөө баахан уран сэтгэмжтэй хүн юм. Гэвч тэр нь сүх шиг бүдүүлэг хүмүүстэй байхад нь саад болдоггүй. Ёстой тулалдахын тулд төрсөн хүн дээ.

	Попов ингэж Кутузовын зан чанарыг намуухан ярьж байснаа шилэн хүзүүгээ цохиулсан мэт тонгойгоод

	— Тэр гэрээг үзүүлбэл хэдий хэр мөнгө өгнө гэж Бердников ярьж байна? гэжээ.

	— Гахай чинь таван мянга гэл үү?

	Попов шал ширтэж хуруугаа шадхийлгээд

	— Ай муу золиг...  арай илүү хэлмээр юм гээд дахин гэдрэг налахад нь духны үрчлээ тэнийгээд шувууны нүд шиг дугариг нүд нь бүлтийгээд иржээ.

	— Зотова авхай түүнийг сүрхий хавчаад байгаа юм. Тэрнээс биш их гараар хөдлөх хүн дээ. Бас биеийн тамирчин гэж магтан ярих аялгуу ба харцанд нь нэлээн хуурмаг байдал илэрчээ. Самгин айх шиг болов.

	— Би энэ талаар ярихыг хүсэхгүй байна гээд арай ширүүн хэлдэг байж гэж тэр боджээ. Гэтэл Попов суудлаас ихэд болхи сугаран босож эргэж харснаа малгайгаа авч жишүү харж зогсоод шуугьтал амьсгаалж

	— Энэ талаар ярихыг та үнэхээр хүсэхгүй байна уу? гэв.

	— Тонилогтун! гэж Самгины нүднийхээ шилийг мулт хашхирснаар үл барам шал дэвсэхэд Попов өргөн нуруугаа харуулсаар үүд тийш явахдаа бодвол гомдсон бололтой амандаа ямар нэг юм үглэсээр гарч оджээ.

	Самгин уурласандаа болоод өвдгөөр нь чичирчээ. Тэр диванаа суугаад нүдний шилний пүршийг үзэж анивчин

	— Бузар амьтан. Луйварчин! гэж үглэв.

	Арчаагүй, хүч чадалгүйгээ ингэж гашуудалтайгаар мэдсэн удаа түүнд хэзээ ч үгүй. Урьд өмнө чичирч салганатал уурлаж байсан удаа бий боловч одоо бараг дөч хүрсэн хойноо тийнхүү хорсон гомдов гэж арай л уйлсангүй ажээ. Самгин тамхийг дараагаар татаж, үзэж өнгөрүүлсэн амьдралын эрээн барааныг дурдан санаж ядан хэвтсээр байтал нэг мэдвэл үдэш болжээ. Гэтэл түүний сэтгэлд нэгэн ер бусын хурц ёворгон асуудал ургасан нь: увайгүй заваан явдлын эцэс төгсгөлгүй урсгалаас яаж салах вэ? Эцэс төгсгөлгүй бургилан буцалж байдаг зальт чалчаа ярианаас яаж салах вэ? Чалчаа яриа бол ямар ч үзэл санаа, «эрхэм үгийг» эс хайрлан түүнийг, хүний тархийг хордуулагч гашуун тоос болгож байна.

	Энэ талаар төдийлөн удаан бодсонгүй атал нэгэн энгүүн санаа тун хялбархан орж иржээ. Энэ дэлхийд авдаг, зардаг юм бол гагцхүү мөнгө. Их мөнгөтэй бол эрх чөлөөтэй явж болно. Их мөнгөтэй бол бусдыг хохируулан өөрийн эрхээр байхыг туйлаас хичээгч хүний сүргээс хол хөндий явж болно.

	«Хэрэв бусдыг дайрч довтлоход хэрэгтэй мөнгө байдаг бол бусдаас биеэ хамгаалахад хэрэгтэй мөнгө байх ёстой доо. Тэгвэл Германы ажилчид өөрийн намтай учраас их хөрөнгө мөнгөтэй улс юм».

	Би ер энэ дэлхийн аль нэг өнцөгт байдаг жижигхэн, баян тохитой оронд очиж суувал яана вэ. Өмнөд америкийн нэг улсад юм уу, доктор Русселийн адил Гаитийн арал дээр суусан ч болох юм. Би бол харийн хүнтэй харилцахад зайлшгүй хэрэгтэй ихэд гурван үг мэднэ. Орсст болж буй одоогийн яриан шиг бүхний тухай ярьж суух хэрэг юун. Их номын сантай болж, дээр нь онц сонирхолтой орос ном захиалаад өөрийн номыг бичиж суух биш үү».

	«Үгүй, би ямар Питер Шлемиль биш. Сүүдрээ гээчхээд зовж зүдэж явахгүй дээ. Би бол сүүдрээ гээсэн ч биш, ардаа заавал сүүдэр дагуулж аль хүндийг үүрч явах зовлонт байдлаас өөрийн дур зоригоор салсан хүн. Би насныхаа талыг явав, одоо амрах хэрэгтэй. Үргэлж туршлага хуримтлуулан явах ямар утга байна? Би энэ талаар баян болов. Амьд явах ямар утга байна? Миний насны хүн ийм «хүүхдийн асуулт» тавьж байна гэдэг инээдэмтэй юм.

	Ингэж бодтол бас

	«Энэ бүхнийг боддог минь, би Бердниковт бууж өгч буй хэрэг биш үү?» гэсэн аргагүй амьдралын асуудал гарч иржээ.

	«Үгүй, бууж өгөхгүй» гэж Самгин сайх гэрээ гэдгийг мэддэг, түүнээс хуулан өгч чадах юм шиг эрс тэс боджээ.

	Самгин иймэрхүү юм бодсоор хэдэн бүрхэг өдрийг өнгөрөхдөө музей үзэж Монпарнасын наргиан зугаатай архины газар очдог байлаа. Нэгэн үдэш бага шиг гуанзанд сууж байтал ард нь

	— Лев Толстойн эхнэр бас Ясный Поляныг хамгаалуулаар ингуш хүмүүсийг хөлслөн авсан байна гэж нэг хүн оросоор ярихыг дуулаад

	«Энэ Макаров мөн» гэж таньжээ.

	— Тэгэхлээр газрын эзэд хүртэл хасаг цэрэгт итгэхгүй болоод колонийн цэрэг урьж байгаа хэрэг болж байна уу? Сонин юм. Аль эсхүл кавказынхныг хямд хөлсөлж байна уу? гэж Кутузовын дуугарахад Самгин тэдэнд танигдахгүй гэж тавагтай хоол дээрээ улам ихээр тонгойгоод суутал нутгийн хоёр хэдийн мөнгийг төлж, үүд тийш явахад Самгин араас нь Макаровын чилгэр гоолиг  нуруу, буржгар толгой, мөн Кутузовын үсийг зассан шилэн хүзүү, ачаа үүрэгч хүнийх шиг мөрийг хараад, «Бие нь гоё ч бусад нь муухай» гэсэн хэн нэгний гашуун шог санаанд нь оржээ.

	Самгиныг харихад Антверпенээс цахилгаан ирсэн байв. Задлан үзвэл, 

	 

	«Парис орохгүй Петербург явлаа. 

	Зотова» 

	 

	гэсэн байжээ. Цахилгааныг урж тамхины үнсний саванд хийж асаагаад харандаагаар хутгаад бүр үнс болгож орхитол Парист хэд хоног суусан зорилго гэнэт алга болсон шиг уйтгартай болжээ. Ер Парис бол гадаадын баячуудын эрхлэн зугаацсан тусгүй хот, тэд ч өөрснөө хүний нүдний өмнө ил аашилж бусдыгаа нэгэн адил байхыг шаардах ажгуу.

	«Булоны ойд гардаг аальгүй эмсийн цуваа ч бас «Фоли-Бернерийн» нэгэн адил заваан, хөтөч хүний харцыг үзвэл модон сүйх дотор суулгаад сэгсчүүлж болмоор хүн байна гэсэн янзтай байна. Гуанзны зарц нар нь зэрлэг бүдүүлэг хүн хооллож байсан шиг ихэд зөнгөөр нь үйлчилнэ. Бодвол хүүхнүүд нь мөн тийм ивээлтэй байдаг биз» гэж Самгин бодно.

	Гэвч мөнгөнийхөө бололцоогоор Парист хэд хонож, «Мулен-Руж», «Ша Нуарыг» үзэж Версаль очихоор шийджээ. Чингээд Сена мөрний эргийн хуучин номын дэлгүүрээс Флоберын найз Максим Де-Каны «Парис хот» хэмээх хуучны зузаан ном худалдан авч өглөөд жаахан уншиж байгаад «хуучин Парисыг» үзээр явдаг байв. Тэр хотыг үзэж явахад муулах юм гардаг байсан боловч тэндхийн түүхт гудамжаар явахад их сайхан санагдаж, Парис хот ер юм сургаж байна гэж бодогддог байжээ. Агаараас тунгалаг шилэн цонхны цаана алт, эрдэнийн чулуу, ангийн үс, өдий төдий эд бөс, эмсийн хөнгөн нимгэн хувцас элбэг тавиатай байна. Хүмүүс шуугилдан инээлдэж гуанзны дотроос хөгжмийн эгшиг халин гарч тэр бүх дуу чимээ нийлж хуй салхин адил эргэлдэн айзам, уянга болж шүлэг, цэцэн хошин үг яриаг санагдуулна. «Баясгалан төрүүлэгч хүүхнүүд» нь зүгээр эс явуулах агаад Москва, Петербургийн тийм хүүхнүүд зүгээр гуйдаг бол эндхийнх ердөө шуудхан,

	— Өвгөөн хамт явъя гэж нүүр өөд эрэмгий хараад хариу хүлээлгүй өнгөрөн явна.

	«Цагдаагаас айж байгаа ажээ. Гэвч ер нь шийд шууд юм. Эндхийн эмсийн дээрэнгүй нь үзтэл ил, уран зохиолд нь ч тэгж нуталдаг» гэж Самгин бодно.

	Бас 89 оны Парисын үзэсгэлэнгийн тухай гүн ухаантан Н. Федоровын бичсэн өгүүллийг аль хэдийн олж уншсанаа санаад

	«Аж үйлдвэр нь ч тэгж нотолдог» гэж боджээ.

	Самгин хүүхэн олж унтах гэж яваад хөгийн явдалд орсон нь бий. Нэг үдэш орой болсон хойно өндөр өндөр байшин шахалдсан нарийн мурий гудамжаар ороод явж байв. Айлын цонх нэг шугамд биш дээр дор харагдахыг үзвэл зарим байшин шахагдаад газарт шигдэж, зарим нь өргөгдсөн мэт санагдах ажгуу. Эвгүй үнэр ханхалсан бүрэнхийн дотор явган зам дээр байшингийн үүдэнд хүмүүс зогсож суугаад гүнгэр гангар ярилцан аяархан инээлдэж байна. Зарим нь хангинатал эвшээлгэхийг үзвэл нэлээд алжаасан янзтай. Самгиныг өнгөрөхөд үгээ хурааж, эсхүл аягүй гайхах дуу гарч байх шиг түүнд санагдаж байжээ. Нүүрэндээ арзгар цагаан үстэй, том толгойтой бүдүүн хүн өмднийхөө мөрөвчийг татаж байгаад тасхийтэл тавихад Самгин цочиж, нөгөө хүн

	— Үгүй, ноён энэ бол гар буу биш шүү гэж сэтгэлийг нь илбэн засжээ.

	«Энэ хорооны алиа салбадай биз» гэж Самгин бодов. Цааш хурдан хурдан алхсаар Сена мөрний хөвөөнд очив. Мөрний дээгүүр их хотын шуугиан тунаад тэр шуугианыг дааж ядсан шиг Сена мөрөн чулуун байшингуудын хооронд орсон харанхуй хавчил руу онц алгуурхан урсана. Бараан усны мандал чичрэсхийн байхыг үзвэл усан дээр туссан цонхны бүдэг гэрлийг баллахыг хүсэж байх шиг санагдана. Ачааны хар онгоц эргийн тийш дөхөж, дээр нь нэг хүн урт мод барьж зогсоод ус руу хатгаж байхад цаанаас ондоо хүний дуу гарч

	— Андре баруун тийш, баруун тийш, Бүр баруун тийш зал. Ай харла. Тусгүй боллоо гэх нь сонстоно.

	Ачааны онгоц дээр явсан хүн урт модоо хаяж

	— Чөтгөр ав! Энэ бух торгуульд оруулах нь ээ! гэж ууртай өгүүлнэ.

	Байшингаас цагаан хувцастай эм яаран гарч ирээд Самгиныг бараг дайран алдаж, нэгэнтээ сүрхий ажсанаа урд нь орж яаралгүй алхлав. Дунд зэргийн нуруутай, тун гоолиг, хөнгөхөн, хүүхэн байв.

	«Энэ мөн дөө!» гэж Самгин бодоод дагав. Нэгэн бага шиг гуанзанд очив. Тэнд асдаг хийн дэнлүү гэрэлтэж байв. Үүдний хоёр талаар жижиг жижиг ширээ тавьсны нэг дээр харваас инээд хүрэм жоохон цэрэг, махчин шувууны хошуу адил махир хамартай халзан хүн хөзөр тавьж байна. Хажууд нь бас нэг бүдүүн эхнэр сууж өргөн нүүрт нь нүдний шил гялалзана. Мөнгөн буурал гэзэгтэй тэр эхнэрийн гарт тор сүлждэг гялгар зүү харагдана.

	— Лиза чи өнөөдөр оройтжээ гэж эхнэрийн хэлэхэд цагаан хувцастай хүүхэн сул ширээнээ суух зуур

	— Эзэн дандаа өөрийн цагаар тоолдог гэв.

	— Эдний цаг үргэлж хожимдож явдаг гэж цэргийн хүн эвлэг дуугарна.

	Самгин аяга дарс захиж Лизийн өөдөөс харж суув. Бүдүүн эхнэр дотогш орох зуур

	— Чи аймаар зоригтой тавьж байна шүү! Миний тоолсоор байтал бараг нэг франк алдав гэж хэн нэгнийг зэмлэн хэлнэ.

	Лиза гэдэг бол хөөрхөн хар хөмсөгтэй, зоримог зугаатай хархан нүдтэй, жижигхэн шантгар хамартай, жимийсэн чанга уруултай ер хөөрхөн хүүхэн байв. Дэлэн хөх ч бас сайн.

	«Украин хүүхэнтэй адил юм» гэж Самгин бодож, юу гэж яриа үүсгэх бил ээ гэж бодож байтал Лиза

	— Гадаадынх уу? Орос биз дээ? Танай хувьсгал юу болж байна? Тариачид ажилчдыг дагасангүй юу? гэв.

	— Яасан олон асуулт вэ? гэж Самгины инээхэд

	— Та хувьсгалч хүн үү? Гадаадад суухаар ирсэн үү? гэж бас асуужээ.

	— Та яагаад намайг тэгж бодож байна?

	— Гадаадын хөрөнгөтнүүд манай хороогоор явдаггүй гэж Лиза тоомсоргүй хариулав. 

	Цэрэг, халзан хүн хоёр хөзөр наадахыг больж чимээгүй болохыг үзвэл Самгины ярихыг чагнах гэж байгаа бололтой. Ер тийм явдал Самгинд олонтоо тохиолдож байжээ.

	— Би Москвагийн бослогод оролцсон юм аа гэж Самгин хэлэхдээ гадаадад суухаар ирсэн гэж арай л хэлсэнгүй. Тэр хүүхэн хялбархнаа танилцаж, Самгины санаа бодлыг лавшруулан, яарах сэтгэлийг төрүүлэх бүлгээ. Бүдүүн эхнэр галуун хүзүүт шилэн савтай архи авчирч Самгины өмнө тавиад Лизийн өмнө таваг цэцгэн байцаа, жаахан талх тавьжээ.

	— Та миний ширээнээ суугтун гэж Лиза уриад Самгиныг очиж суухад

	— За тэгээд, танай улсад одоо юу болж байна? гэжээ.

	Самгин Москва, Петербургийн сониноос өглөө уншсанаа ярьсанд Лиза

	— Энэ чинь «Юманите» гэхийг больё, манай хөрөнгөтний сонинд гардаг зүйл байна шүү дээ. Та энэ танихгүй улсаас бишүүрхээд байна уу? гээд халзан хүнийг зааж

	— Энэ бол миний авга. Магадгүй та энэ хүний нэрийг дуулсан биш үү? Энэ хүний тухай саявтар Камрад Жорес сонинд бичсэн дээ. Тэр бол миний ах гэж нөгөө цэргийг заагаад, — Энэ хүн бол цэргийн хүн биш, концертын хувцас өмсөөд байгаа юм. Миний ах бол шог дуучин, бас дуу зохиож дуулдаг юм. Би хөгжмийг нь дардаг гэж ярив. Эрэгтэйчүүл нь гар барихдаа хэдий чанга атгасан боловч Лиза Самгины гарыг бүр ч хүчтэй чанга атгаад атгасан хэвээр

	— Бид одоо арваад минут болоод ажилдаа орно. Эндээс ойрхон, хоёр нэг минут явах газар бий. Тэгээд хагас цаг болоод...  гэхэд,

	— Нэг цаг гэж цэрэг хэлэв.

	— Дуугүй бай! Бид ажлаа дуусаад эргээд ирнэ. Та бидэнд юм ярьж өгөөрэй... 

	Халзан хүн ярианд оролцож сөөнгө тасархай дуугаар

	— Эгж ирээд яах вэ. Тэнд би тайзнаа гарвал Орост болж буй одоогийн хэрэг явдлын тухай мэдээ чимээ дуулчихъя, тэгвэл амар болно гэв.

	«Би хошин яриа, шог жүжигт завсардан оролцов» гэж Самгин бодоод Лизийн усгал харц, түхгэр цээжийг харахдаа харамсаж би цагийн дараа Швейцар явах болно гэжээ. Лиза илт харамссан янзтайгаар Самгины гарыг тавьж

	— Тэнд танайхан олон гэдгийг би мэднэ. Жигтэй юм. Парист оросууд олон байдаг боловч төдийлөн нийлдэггүй юм. Францын ажилчид та нарыг сонирхдоггүй шиг байгаа юм гэжээ.

	Самгин францын ажилчдын төлөө ууцгаая гэж хундага өргөсөнд цөм ууцгаав. Самгин ч тэднийг бариад авах вий гэсэн шиг даруй зайлан явахдаа тэднийг шоолох вий гэж бодож явав. Тэндээс хүнгүй харанхуй гудамжаар орж явахдаа

	«Хань нөхдөдөө ярьшгүй юм болов. Надад хань нөхөд байхгүй нь сайн хэрэг» гэж боджээ.

	Бүтэлгүй, чадваргүйгээ мэдэхэд аягүй тул түүнийгээ мартах гэж ондоо олон юм бодож явжээ. Бас архи ууснаас биш, эмсийг үзээд согтсон шиг санагдана. Буудлынхаа коридороор явж байгаад жижүүр хүүхний өрөөг шагайвал эзгүй байв. Зарц шивэгчин унтаагүй ажээ гэж бодоод хонхыг дарж дуудав. Буудлын зарц хүүхнийг орж ирэхэд мөрөн дээр нь гараа тавиад инээвхийлэн

	— Чи миний дурыг хангаж өгч болох уу? гэв.

	Хүүхэн анхандаа ухаарсангүй хурц нүдээ онийлгоод зогсож байснаа сая ухаарч, Самгинд наалдав. Түүнийг үзвэл, «Ийм явдал хэн чаддаг хүний хувьд ямагт аятайхан байдаг» гэж хэлж байх шиг ажээ.

	Хүүхний түргэн түргэн озох нь бас чанга, Самгины уруулыг гижигдэнэ. Озож байтлаа

	— Ноёнтон, би ажлаа дуусгаад ирье! Хорин таван франк өгнө биз дээ? гээд гарч явжээ.

	«Ямар ч худал хуурмаг үггүй, энгүүн шулуун хүүхэн юм» гэж Самгин дотроо сайшаав. Түүнийг хэдий удаан хүлээсэнгүй боловч туйлын яарч байжээ. Хүүхэн ирж хувцсаа тайлж байхдаа,

	— Парист бүхний амтыг үзүүлэн чадах сайхан хүүхэн маш олон байтал ноёнтон очиж очиж намайг тоосонд би маш таатай байна. Тэрхүү найрсаг амтыг үзүүлж чадвал би маш баярлах болно гэжээ.

	Чингээд уяхан чийрэг биеийн хөдөлгөөнөөр түүнийгээ үзүүлэх нь уран чадвартаа сонь буураагүй хичээнгүй илбэчин адил. Тийм илбэчин бол аж амьдралдаа арав таван зоос олохыг бодохоосоо өөрийн уран чадварт өөрөө бахдан явдаг болой.

	Самгин тэндээс явах эсэхээ шийдэж ядсаар Парист бас арваад хонов. Түүний бодох нь, одоо би Оростоо, бэртэгчин - худалдаачдын амар жамар хотод очих болно. Тэнд хувьсгалд сэгсрүүлж орхисон хүмүүс зан зуршил, санаа сэтгэл ер аливаа талаар аанай хуучин гунигт байдалдаа орсон байх ёстой. Тэнд Марина Зотова аанай мөнөөхөн сэжигтэй харанхуй цэцэн мэргэн үгээ дэлгэх болно гэж бодно.

	«Би бол Маринын тэр цэцэн үгийг сонирхон суудаг ганц хүн юм». Тэр нь аж амьдрал шиг хүний толгой эргүүлмээр, бас учир нь эс олдоно.

	Мөнгө хөрөнгөтэй сэн бол энд, францад суувал зүгээр сэн. Энэ газар аж амьдралдаа түүртэх явдалгүйн дээр Парис хот бол хүний дур булаамаар юм маш элбэгтэй дэлхийн нэг шилдэг сайхан хот гэж үзэх нь бий гэж бас бодно.

	Парис хот бол зэрлэг бүдүүлэг хүмүүсийн мөнгөөр амьдарч, гоёж байдаг биз гэж Парист анх ирээд бодож байснаа санаж, 

	«Тийм биш байна. Эндхийн хүмүүс бол амьдралын бодит утга санаанд ихэд ойр байдаг, хамгийн энгүүн улс юм. Энд Лютов, Кутузов мэтийн хүн байхгүй, Бердников, Попов мэтийн хоосон цэцэрхэгч, дээрэмчид байхгүй санаа амар. Эндхийн социалистууд ч гэсэн ажилчдын хөдөлмөрийн нөхцөлийг муудуулахгүй гэсэн их бодитой зорилт тавьдаг, юмыг эрүүл сэтгэгч улс байна...» гэж боджээ. Ийм бодол түүний толгойд хялбархан орж байхад, «Жинхэнэ эрх чөлөө гэдэг бол үзсэн харснаа дураараа шилэх явдал мөн», «Юм бүхэн нь үргэлж өөрчлөгдөж байдаг ертөнцөд аливаад дүгнэлт хийх гэж бодох бол тэнэг дэмий хэрэг», «Юмны үнэн мөнийг танин мэдэх гэж олон хүн бодох боловч цаад үнэн бодит байдлыг гажуудуулалгүйгээр тэр зорилгодоо хэн хүрсэн бэ?» гэх мэтийн уран цэцэн үгс олноор сэтгэлд нь орох ажгуу.

	Самгины тархи толгой дотор нэгэн бяцхан толь ороод байх шиг санагдаж, тэр юу бодож, яаж бодож ямар зүйлд санаа зөрчилдөж байгаагаа харъя гэвэл тэр толь дотор харагдаж байх шиг санагдаж байжээ. Тэр байдал нь заримдаа түүний биеийг ядрааж, аж төрөхөд саад болох боловч Самгин сэтгэлээ хянах тэр ажилдаа сонирхож, түүнийгээ өөрийн сэтгэхүйн маш өвөрмөц сонин шинж чанар гэж үзэх дуртай болсон нь бий.

	Сүүлийн хэдэн өдөр өглөөнөөс үдэш болтол хот, түүний дүүргээр тэнэж үдэш орой болсон хойно буудалдаа ирж амрах ба арван цагаас хойш Бланш хүүхэн орж ирээд унтаж хонохын завсарт нэр хэн бэ, эхнэртэй юу, Орос улс ямаршуу улс вэ, тэнд яагаад хувьсгал гарна, тэр хувьсгалчид юуг хүсдэг вэ? гэж асуух ажгуу. Самгин өөрийн тухай дэмий балай юм ярих боловч хувьсгалын тухай асуултын хариуд, «Энэ бол хүүхний өвөрт ярьдаг зүйл биш» гэж эрс хэлдэг байжээ. Энэ хариулт нь Бланшийг улам том хүн болгож байх шиг санагддаг байжээ. Тэр хүүхэн ичихийг мэдэхгүй элдэв гэнэ аашилж, танихгүй эмч бие үзсэний мөнгийг тоолж авдаг шиг маш нарийн нямбай тоолж авч байхад Самгин түүнийг жигшин үзнэ. Гэвч нэг шөнө нөгөө хүүхэн ядраад Самгины суга доогуур сэгсгэр толгойгоо шаагаад нам унтсанд Самгин хайрлах өрөвдөх сэтгэл төрж авай. Самгин өөрөө унтмаар атал шахалдаад унтаж болсонгүй, тохой дээрээ өндийж хүүхний нүүрийг үзвэл ам нь онгойж, нүдний аяга хонхойгоод жигд биш, хүндээр амьсгалж байх нь түүний бяцхан царайд ямар нэг гунигт байдал бийг илтгэх ажээ. Тэр хүүхэн өдөр бол нүүртээ оо энгэсэг тавиад улаавтар харагддаг бол будаг нь арилж танигдахын аргагүй болжээ. Самгин тамхиа асаагаад бодсон нь

	«Чухамдаа энэ хүүхэн бол тийм ч муухай хүүхэн биш байна. Мөнгө зоосоо хурааж, эр нөхөртэй болоод сайх нүдний шилт эм адил бяцхан гуанз гаргаад амьдарч болох л эм байна».

	Мопассаны «Бидний зүрх» гэдэг зохиолын баатар ганган эр янаглаж явсан хүүхнээ шивэгчин болгож тавьсныг санаж, Бланшийг сэрээсэнд цаадах нь зовж аргагүй уучлал эржээ. Самгин Парисаас явахдаа тэр хүүхэнд зуун тавин франкийн үнэтэй бугуйвч бэлэглэж, бас тавин франк өгсөнд цаадах нь тэсгэлгүй баярлан хацраа улайлган, нүдээ гялалзуулан инээж

	— Та яасан сайн хүн бэ! Би таныг насан турш мартахгүй. Таны Орос хүн...  гээд үгээ олсонгүй

	— Та яасан сайн хүн бэ! гэхэд нь Самгин түүний дал мөрөн дээр гараа ихэд өршөөнгүй тавьжээ.

	Түүнээс дөрөв хоногийн хойно Самгин нутагтаа эгж, галт тэрэгний буудлаас гэртээ харьж явав. Хотын дээгүүр бүрхсэн жижигхэн жижигхэн тасархай үүлэн чөлөөгөөр цайвар хөх огторгуй мэлтийж, нарны илчгүй туяа хөлдүү газар ойгоод салхин үлээж моддын үлдсэн навчийг хийсгэнэ. Энэ бүхэн яг л хэвээр. Бас чүдэнзний мод шиг ижилхэн орос хүмүүс намрын дулаан хувцсаа өмсөөд улсын танхим, хошууны шүүх, земийн захиргаа тийш яаран гүйлдэх ба бор саарал хувцастай гимназийн сурагчид, ногоовтор хувцастай дунд сургуулийн сурагчид, хүрэн бор хувцастай гимназийн охид, хотын бага сургуулийн дүрсгүй хүүхэд сургуульдаа яаран гүйлдэнэ. Тэр бүхэн хэдийн танил авч тэднийг харахад нэг л жижигхэн болсон мэт бас хотын олон байшин салхинд тарж сарнисан мэт агаад хуучин модон байшин, хүнд маягийн чулуун байшингууд намрын тунгалаг өдөр туйлын үзэмжгүй харагдаж байжээ.

	«Бололцоо л гарвал Москва юм уу, Петербургт очиж сууя. Гэтэл Марина яах бил ээ? Өнөөдөр юм уу, маргаашаас би түүний нөгөө л өршөөнгүй номлолыг чагнан суух болно. Энэ маань ер бол оо биш үү! Нөгөө Безбедов яасан бол?» гэж Самгин гунигтай бодов.

	Түүний суудаг байшингийн дөрвөн цонх цөм хаалттайг хараад Самгины сэтгэл бүр ч аягүй болжээ. Бараан хувцастай туранхай эмгэн Фелицата хаалга тайлж өгөхийг үзвэл бүр ч навтгар, бөгтөр болсон шиг агаад ясны дуугай тэр эмгэн аанай дуугүй мэхийн ёслох авч үл таних хүн үзсэн шиг Самгиныг өнгө нь буурсан нүдээр ажиж гараа дэлгээд уруулаа хөдөлгөх нь «Та хэнтэй уулзах вэ?» гэж асуух гэсэн шиг байв. Безбедов бий юу гэж Самгиныг асуухад эмгэн

	— Шоронд орсон гэж сулхан дуугарчээ.

	— Тийм үү? Яагаад?

	— Марина Петровнаг алчихсан шүү.

	Самгин пальтоныхоо өрөөсөн ханцуйг тайлж байтал нөгөө гар нь мөлтөрсөн мэт сул унжихад пальто шал дээр унажээ. Үүдний өрөөнд бүр ч харанхуй бүгчим болох шиг болж, Самгин туурга налж

	— Байзнаарай...  Энэ юу болов? Хэзээ тэр вэ? гэв.

	— Ирсний нь маргааш гар буугаар бууджээ.

	Эмгэн дотогш орж, цонхны хаалтын төмөр даруулга хангинан, тасалгааны дотор хоёр нарийхан зурвас гэгээ тусав.

	— Цай чанах уу? гэж эмгэнийг асуухад Самгин толгой дохиж, тасалгаандаа орвол бүх хогшлыг өрөөсөн буланд хураасан тул аймаар муухай ханхай санагджээ. Шороо тоос болсон диван дээр сууж алгаар нүүрээ шувтрахад гар нь чичирч, нүдэнд нь бардам үзэсгэлэн эм хүний шалдан бие харагдахад Маринаг үхсэн гэж бодоход бэрх байжээ.

	«Марина нэг мангуу амьтанд алагджээ...»

	Маринын дүр зураг нүднээ харагдахгүй, харин хацар эрүүндээ шувууны дэгдээхэйн ноолуур адил шар үс өрвийлгөсөн, шилэн цэнхэр нүдтэй, зузаан уруултай, хувдаг амтай, цайвар царайтай жижигхэн бор хүний дүрс харагдана. Гэвч Самгин аливаа осол аюул, сэтгэлийн дэмий хөдөлгөөнөөс биеэ хамгаалж сурсан зуршлаараа тэр явдлыг даруй бодохоо болив.

	«Урьдчилсан мөрдөн байцаалт, шүүхийн хуралд гэрчийн хувьд завсардан оролцох хэрэгтэй болж дээ» гэж бодтол «Тэр жигшүүрт хэрэг явдалд би яагаад завсардан оролцох ёстой юм бэ?» гэж аанай дахин дахин бодохдоо сэтгэл машид үймжээ.

	Фелицата эмгэн орж ирэхийг үзвэл элгээ тэврээд байх нь авсанд хэвтэж буй үхсэн хүн адил харагдана.

	— Таныг ирмэгц ирж мэдэгдээрэй гэж цагдаагийн газар зарлиг буулгасан юм сан, очиж хэлэх үү?

	— Хэлэлгүй яах вэ.

	— Саша танд цай чанаж өгнө.

	Хажуугийн өрөөнд хүний хөлийн хүнд их чимээ гарч, зэс тосгуур ба аяга таваг хангинав. Тийш орж үзвэл бүслэхээс өнгөрсөн бүдүүн цайвар шар гэзэгтэй, ягаан хацартай, цэнхэр нүдтэй голшиг бүсгүй жаргалтай инээвхийлэн мэхийн ёслов. Чи яваад сүүлчийн арван таван хоногийн сонин олоод ир, би цайг чинь харж байя гэж зарц хүүхнийг явуулаад галт тэргэнд гар нүүрээ угааж амжаагүйгээ санаад угаагуурын өрөөнд орж гар нүүрээ угаах гэж ихэд уджээ. Нэг мэдвэл хоолны тасалгаанаас халуун уур шийгэж буцлах их чимээ гарч байжээ. Самгин ширээнээ суугаад сонин авчрахыг тэсгэлгүй хүлээж байхад халуун тогоо учиргүй буцлан, исгэрэн шуугьж, тасалгаагаар нэг уур болов.

	«Унтраалгыг хааш хийдэг золигууд вэ!» гэж Самгин бухимдав. Ус нь цөм ширгээд тогоо хайлах вий гэж Самгин айгаад тагийг авч үзэх гэвэл тагны өрөөсөн чих мултран унаад нөгөө нь санжганасан тул гараа түлээд энэ зарц хүмүүс эзнийхээ эд хогшилд ямар муухай хайхрамжгүй ханддаг улс вэ гэж аргагүй боджээ. Эцэст яндан руу нь ус хийж нүүрсийг унтрах бодол санаанд нь оров. Ингэж бодол сарнин, бас халуун талх, зөгийн балын сайхан үнэр хорхой хүргэх авч Самгин гагцхүү «Эндээс явах хэрэгтэй...» гэж бодож байжээ.

	Сонинд хоёрхон мэдээ гарсныг үзээд Самгин ихэд гайхжээ. Нэг мэдээнд өгүүлсэн нь:

	 

	«Нэртэй хүндтэй М. П. Зотова алагдсан тухай мэдээ өчигдөр хотын бүх хүнийг донсолгов. Гэмт хэрэг гарсан байдлыг тодорхойлбоос: М. П. Зотова бол тахилын хэрэглэлийн дэлгүүрээ ням гарагт дандаа өдрийн хоёр цагт хаадаг бил ээ. Гэтэл өчигдөр дэлгүүр цагтаа хаагаагүйг үзээд Их зээлийн гудамжны худалдаачид ихэд гайхжээ. Дэлгүүр хэдий онгорхой авч нэг ч хүн үзэгдэхгүй, эзэн нь ч байгаа эсэх нь мэдэгдэхгүй байв. Арилжааны мухлагийн эзэн Ф. Храпов энэ юу болов гэж үзээр хамгийн эхлээд очсон байна. Дэлгүүрт ороод эзнийг дуудсанд хариу дуугарсангүйд цааш орвол Зотова авхай шалан дээрээ тэрийн хэвтэж байжээ.»

	 

	«Юмыг олигтой бичиж чадахгүй, мангуу амьтад» гэж Самгин бодов.

	 

	«Зотова авхай муужран унажээ гэж бодоод лэнсээ барааны мухлагийн худалдагч П. Перцевт очиж, эл учрыг  хэлээд танай байшинд суудаг оточ Евгеньевыг дуудъя гэлцэж байтал яг тэр үес хотын цагдаагийн эмч К. Г. Бекман гудамжаар явж байв. Эмч үзээд Зотоваг ар шил рүү нь буудаж алсан агаад, алагдсанаас хойш хоёр цаг илүү болжээ гэж тогтоожээ. Энэ сүрхий хэрэг явдлын тухай дэлгэрэнгүй мэдээ маргааш нийтлэх болно» 

	 

	гэжээ. Гэвч сонины дараачийн дугаарт зөвхөн алагдсан хүний зээ Безбедовыг согтуу байхад нь баривчилсан тухай өгүүлжээ. Түүний дараагийн дугаарт Зотова авхайг ёслол төгөлдөр оршуулахад «оршуулах газар хүртэл түүний авсыг хот хотлоороо дагаж үдэв» гэж товчхон мэдээлсэн байлаа.

	Самгины уншиж байсан сонин гараас мултран өвдөг дээр унахад түүнийг жигшсэн мэт ширээний доогуур хаяж юм бодов. Безбедовыг баривчилсан явдал уг хэргийн эзнийг тодорхой болгох авч Самгины сэтгэлд ондоо ямар нэг бүдэг бадаг бодол орно.

	«Муу гахай мангуу амьтан яаж алж зүрхлэв? Тэр чинь Маринаас айдаг шүү...»

	Самгин үдээс хойш мөрдөн байцаагчийнд очив. Тасалгааны цонх хашаа тийш харсан тул хөрөөдөж овоолсон хус мод харагдана. Тасалгааны дотор тамхины утаа өгөршиж хүүршсэн юмны үнэр ханхална. Өргөн мөртөө намхан шүүгээний дээхэн нь гуравдугаар Александр хааны хөрөг хананд өлгөөтэй агаад цагдаагийн үстэй малгай тавьсан нь өтгөн бавгар сахалд онц зохижээ. Нүүрээ цэмбийтэл угаасан бор нүдэн атигар өвгөн сайхан хийцтэй хар хүрэм өмсөөд бичгийн хуучин ширээний ард өндөр түшлэгтэй арьсан бүрээстэй зөөлөн сандал дээр тамхиа зуугаад сууж байв. Шар нүүрт нь улаан улаан судал татаад эрүүндээ шовх цагаан сахалтай тул нүүр нь нэлээн гонзгой, бас сахлаа мушгиад яггүй дайчин янзтай харагдах ажгуу. Үсгүй нүцгэн гавал гялалзан хоёр чихний дээр хэсэг бор үс эвэр адил сэрвийжээ. Ер шүүхийн мөрдөн байцаагч Гудим-Чарновицкий бол Франц жүжгийн баатартай адилхан хүн бил ээ. Гудим хөзрийн нэг хамгийн хортой тоглоомд адтай гэж хот даяар нэрд гарсан хүн юм. Тэр бээр нэгэн удаа түншүүдтэйгээ хорин долоон цаг завсарлагагүй тогложээ. Гэтэл хорин найм дахь цагт нэг нь «учиргүй ихээр» хожоод баярлахдаа үхсэн ажээ. Энэ явдлаар Леонид Андреев нэг сайхан өгүүллэг бичсэн юм гэж хошууны шүүхийн өмгөөлөгчдийн тасалгаанд хүмүүс ярилцаж байхыг Самгин олж сонссон удаа бий юм. Мөрдөн байцаагч хоржигносон зөөлөн бүдүүн дуу гаргаж

	— Хүндэт Клим Иванович, таныг дуудсан учир бол танай түнш хүнийг үл мэдэгдэх этгээд алсан хэргийг ярилцах гэсэн юм... гэв

	— Яагаад үл мэдэгдэх этгээд гэж? Алсан хүнийг барьсан биш үү?

	Мөрдөн байцаагч санаа алдаж, сахлаа илээд харамсан өгүүлсэн нь:

	— Тэр хүн чинь хэрэг хүлээгээгүй болохоор шүүхийн шийд гартал зөвхөн сэжиг бүхий этгээд байх болно гэж та бэлхнээ мэднэ шүү дээ.

	Мөрдөн байцаагчийн нүд гөлгөр, нүдний цагаан булингартай, бор хүүхэн хараа ус гүйлгэнэсэн байдалтай авч тэр харцын цаана ондоо ямар нэг санаа нуугдаж байх шиг Самгинд санагджээ. Самгин сэтгэл догдлон биеэ чангалан барьсандаа өөрөө бухимдана.

	— Танай бичиг хэрэг хаана байна гэж Самгин хэлэв.

	— Та тун зөв ажсан байна... гэж Гудим бөхийж тамхиа асаагаад, — Яагаад бичиг хэргийн хүн байхгүй байна гэвэл, би хүндэт Клим Иванович танаас хуулийн зохих мэдүүлэг авах гэсэн санаа надад огтхон ч байхгүй. Миний бие муу, хөл өвдөөд явж чадахгүй байна. Тэрнээс биш би өөрөө танайд очиж энэ тухай ярилцах байсан. Ер нь та бол нэгэнт тогтоосон хууль ёсоор нэлээн хатуухан байцаагдах болно. Безбедовын мэдүүлгийн зарим зүйл үүнийг хатуу шаардаж буй. Цагийн байдлаар тэр хүнд яггүй чанга шийтгэл буух төлөвтэй байгааг тэр өөрөө мэдэж байгаа болохоор биеэ хаацайлахын тул бусдыг нэг их хайрлахгүй биз гэв.

	Самгины суусан сандал ар тийш ганхаж байх шиг түүнд санагдаж байжээ. Мөрдөн байцаагч ширээний цаад булан ширтэж, эрүүний сахалд харандаа шааж маажиж байгаад

	— Тэгэхлээр мэдээлэх гэж таныг урьсан юм гэжээ.

	— Энэ юу гэсэн үг вэ? гэж Самгин яаран асуухдаа улам гайхаж сэтгэл улам ихээр зовжээ.

	— Энэ юу гэсэн үг вэ гэвэл... зарим талаар уг хэргийн байдлыг танд дуулгах гэсэн хэрэг юм.

	Мөрдөн байцаагч ингэж ярихдаа жигшмээр удаан таслан ярьж байв. Түүний өгүүлэх нь:

	— Ер нь илэн далангүй ярья л даа. Гол нь хэргийг Петербургээс их сонирхоод байгаа юм. Урьдчилсан мөрдөн байцаалтыг ажиглуулаар тэндээс прокурорын туслахыг ирүүлсэн байна. Тэр хүнийг олж харах завшаан надад тохиолдсон доо. Гэвч тун увайгүй, нийслэлийн хэргэм тушаал хөөцөлдөгчдийн нэгэн адил эцэг эхээ ч хайрлахгүй бололтой хүн бил ээ. Манай прокурор бол мужийн сайдын хүргэн, дээд танхимын прокурор болж магадгүй байгааг та мэдэж буй. Тэгэхлээр Петербургээс ажиглагч ирдэг бол түүний нэр сүрд хортой юм. Түүнээс ондоо юм ч бий. Ер нь магадгүй... гэж ярьж байтал утас дуугарав. 

	Мөрдөн байцаагч харилцуурыг бор чихэндээ нааж

	— Байна уу. За. Тийм. Прокурорын тушаал. Таслах юм уу? Тийм, гэвч уг шалтгаан... Мэдлээ. Одоохон гэнэ ээ? Мэдлээ... гэх нь сонсогдоно.

	Мөрдөн байцаагчийн хацрын улаан судлууд мэдэгдэмгүй болж, нүд улайн, сахал нь чичирч байхыг үзээд энэ нэг базаахгүй явдал болов гэж Самгин боджээ. Гудим хий ханиалгаж

	— Шүүхээс одоохон яваад ир гэж дуудлаа. Та гадаадаас өнөөдөр ирсэн үү? гэв.

	— Парисаас ирлээ.

	— Хэ, Парис! Би урьд Парист сурч байсан юм. Дараа гэрлээд эхнэртэйгээ очиж бүтэн сар байв. Амьдрал гэдэг сонин шүү, Клим Иванович минь. Эхлээд Парис, тэндээс Флоренц, Венец орсноос хойш энэ хотод хорин долоон жил суулаа. Энэ тун уйтгартай хот доо?

	— Уйтгартай шүү.

	— Бэрх хот гэж Гудим итгэл дүүрэн хэлээд, — Зотова бас Парис хотноо байсан уу? гэв.

	— Хэд хоног байгаад Лондон явчихсан юм.

	— Тэр чинь Лондон ороогүй юм бил ээ. Танаас нэг юм асууж болно уу? Зотова авхай Петербургт ямар улстай холбоотой байсан бэ?

	— Генерал Богдановичийнд очдог гэж Марина ярьж байсан шүү. 

	Гудим хоёр гараар ширээ тулж хөмсгөө өргөөд

	— Өө тийм үү! Тэр их том хүн дээ! Тэр ч байтугай тэр чинь нэг гогцоо мөн гэж ярьж байна. Би хөл өвдөөд босож чадахгүй байна уучлаарай...

	«Тэгээд чи яаж шүүх тийш явах юм бэ?» гэж Самгин гунигтай бодож, өвгөний хүйтэн гарыг атгасанд өвгөний харц улам ч сулхан болж, муухан инээмсэглэх аядаж зөвлөсөн мэт шивгэнэсэн нь:

	— Клим Иванович, би таныг ихэд талархан хүндэтгэдэг шүү. Манай хуулийнхны ажилд ялангуяа манай энэ үед зарим хэрэг явдлыг маш хортойгоор ихэд дэвэргэдэг шүү гэжээ.

	Бас хүмүүс юмыг бодохдоо аймхай, хөдөөгийн сурвалжлагчид адгуу болж, хэвлэлд муухай нурших болжээ гэж ярьсныг Самгин сонссон ч үгүй, өвгөний хүйтэн гарыг тавиулахыг бодож байжээ.

	Гадаа нартай боловч зэврүүн, шалбаагийн ус өдөр хайлаад дахин хөлджээ. Салхин үлээж, тахианы өд сөд, намрын шар навч, сонгинын хальсыг усанд хийсгэнэ. Самгины пальтоноос салхин угзрах бүрий түүний сэтгэл донсолно. Салхи үлээж түлхэх бүрий «Миний талаар Безбедов юу гэж чалчиж болох вэ? Тэр хүн алж чадах уу? Хэрэв тэр алаагүй бол ондоо хэн алсан байх вэ?» гэж бодогдоно.

	Мариныг ямар зорилгоор алсныг сонины мэдээнд дурдаагүйг санав. Маринын тухай зөвхөн тоомсоргүйгээр үл барам «Харанхуй эм» гэж бараг жигшин бодож байв.

	Марина бол цагдаагийн газрын нууц албанд зүтгэж байсан байж болох юм шүү гэж санатал ямар нэг зүйлийн торгууль төл гэж нэг удаа зуун тавин рубль, нөгөө удаа таван зуун рубль өгч байсныг санав.

	«Тэр нь хээл хахууль байжээ. Гудим надаар яах гээд байна вэ? Тэр ер хууль бус юм хийжээ. Түүний хамгийн сүүлд зөвлөн хэлсэн үг хачин үг байна».

	Самгины гавал, санчгийн ясан дотор алхаар цохиж байх шиг эвгүй санагдаж байжээ. Гэртээ хариад толинд нүүрээ харвал нүд нь сэтгэл өвдсөн мэт гялалзаж, үс нь шингэрч цайсан харагдавч хацар түрж царай дугариг болсон ажээ. Ийм царайд эрүүний сахал зохихгүй, хусаж хаяя гэж тэр боджээ. Хажуугийн өрөөнд улаан хацартай, цэнхэр нүдтэй, урт шар гэзэгтэй зураг шиг тарган хүүхэн ширээнээ аяга таваг өрж байхыг Самгин толинд харж

	«Энэ лав тэнэг амьтан биз» гэж боджээ.

	— Эзэнтэн гэртээ байна уу? гэж Фелицата эмгэний асуухад

	— Гэртээ байна гэж зарц хүүхэн зугаатай чанга хариулах нь сонсогдоно.

	Надад гэр гэж байхгүй. Бодит байдлын хувьд ч би гэр оронгүй хүн юм. Яагаад гэвэл надад эхнэр хүүхэд, танил тал, миний зэргийн ухаантай найз нөхөд ч байхгүй. Би бол туйлын зорилго, дотоод сэтгэлийн хувьд ч гэр оронгүй хүн юм... Даруу амьдрал хүнд хаширтай, хүн бол урьд хожид үзэгдээгүй догшин аюул заналыг мөрөөдөж явдаг гэж Уолт Үйтмэн хэлжээ. Замбараагүй явдалтны аальгүй зан...

	 

	Ер дайн байлдаан, ёроолгүй нүхэнд ч 

	Ертөнцийн жаргал бас байдаг шүү

	 

	Бага хүүхдийн дэврүүн сэтгэл... Майн-Рид «гишназаас Америкт оргосон явдал» гэж элдвийг бодож тасалгааны дотуур алхан явахад Фелицата эмгэн орж ирээд дуугүй нэг нэрийн хуудас өгснийг үзвэл,

	«Антон Никифорович Тагильский» гэж байжээ.

	— Тийм тийм, орогтун гэж хэл гэхийн хооронд улаан зэс халуун тогоо лугаа адил бүдүүн эр балтганасаар орж иржээ. Тэр бээр онц улаан шаргал костюм өмсжээ.

	— Сайн уу! Пээ, их өтөлсөн байна. Би яаж вэ? Танигдахааргүй байна уу? гэж Тагильский хангинав. Түүнийг үзвэл, халзан гавалтай улаан нүүрээ хусаад хоёр санчгийн дээр хэдэн арзгар үс үлдээжээ. Нүд нь гахайн нүд шиг, өргөн хамрын дор тайрмал хар сахал тавьсан нь сойз адил үзэгдэх ажгуу.

	— Танигдахын аргагүй байна гэж Самгин амыг дагав.

	— Намайг эрээгүй аашлав гэж та уучлаарай... Хуучин танилын хувьд би ингэх эрхтэй дээ. Манайд муухай олон эрх бий шүү? Заримыг цөөлөх хэрэгтэй юм. Та юу гэж бодно?

	Самгин царайгаа төв болгоод

	— Тийшээ орогтун... гэв.

	— Үдийн хоол идэх хэрэг үү? Баярлалаа. Би таныг гуанзанд урих гэж ирсэн юм. Танай энүүхэнд нэг бузгай гуанз бий шүү гэж ярьсаар хоолны өрөөнд түрүүлэн орж ширээнээ суув. Тагильский урьд Прейсын цэмцгэр тасалгаанд ирдэг байснаасаа шал ондоо болжээ. Тэгэхэд үг цөөтэй, эрдэмдээ бахдан, профессор хүн оюутнуудыг сургах адил бусдыг сургамжлан ярьдаг байсан бол одоо хагархай хэнгэрэг шиг болчихжээ.

	«Гуанзны газар ирсэн юм шиг аашилж байх шив. Маринын тухай лав асуух биз» гэж Самгин бодно.

	Тэгж бодсон зөв болжээ. Тагильский гадуур хүрмийн товчийг тайлж онц эрээн хантааз  ил гаргаад хоолойдоо амны алчуур зүүж, Маринын алагдсан хэргийн мөрдөн байцаалтыг ажиглахаар томилогдон ирсэн гэж ярив.

	— Марина гэдэг их үзэсгэлэнт эхнэр байсан юм уу?

	— Тийм ээ, тун сайхан эхнэр байсан шүү.

	— Уухай даа. Тэгээд юу болов? Сайхныг муухай болгох аятай байдаг. Муухай хүнээс сайхан хүн олон алагддаг юм даа. Гэхдээ голдуу эр нөхөр нь, амрагууд нь эгц урдаас нь, толгой руу нь цээж, гэдэс рүү нь буудан алдаг явдал бий. Гэтэл тэр эхнэрийг араас нь шилэн хүзүү рүү нь бууджээ. Энэ ч бас байдаг явдал гэхдээ энэ бол цэвэр дээрмийн зорилготой хэрэг атал одоогоор тийнхүү дээрэмдэх зорилгоор алсан гэх баримтгүй байгаа юм. Үүнд хамаг нууц нь байгаа гэж үзэж байгаа юм. Гэтэл миний бодвол үүнд нууц юм алга, харин аймхай явдал бий дээ!

	Тагильский шөлний уурыг үнэрлэж нүдээ гялбалзуулаад,

	— Гэдэсний шөл үү? Би их дуртай юм гэв.

	«Мал шиг амьтан заль гаргаж байна» гэж Самгин бодно.

	— Эндхийн мөрдөн байцаагч гэж хөгшин илжиг таныг дуудсан байна. Би тэр явдлыг болиулсан даа. Энэ хэргийг нэг их өргөн зарлах хэрэггүй юм. Яагаад гэж та асууна уу? Тэгвэл мэдэхгүй. Лав тэнэг болоод тэр биз. Тэнэг дээр бузар юм нийлсэн ч байж болох юм. Таны эрүүл мэндийн төлөө ууя гэж жүнзтэй архийг нэгмөсөн хөнтрөн орхиод хормын төдий нүдээ аньж дахин чалчсан нь

	— Таныг харваас бэлэвсэн хоцорсон баян авгайн амраг баймаар их ганган харагдаж байна шүү гэжээ.

	«Бузар амьтан» гэж Самгин дотроо хараана.

	— Парист байсан хүн ч аргагүй дээ! Харин би хүнд тоогдохгүй болохоос бас ч гоё болсон шүү гэж Тагильский гэрийн зарц хүүхнийг харж хэлээд түүнийг гарахад санаа алдаж

	— Ямар аятайхан хүүхэн бэ, чөтгөр чинь... гээд, — Зотова амрагтай байсан уу? гэж асуув.

	— Мэдэхгүй.

	— Байсан даа гэж толгой сэгсрэн дахин нэг жүнз архи балгаад, — Сүүлийн үед түүний амраг нь та байсан гэдэг яриа бий шүү гэв.

	— Тэр дэмий гэж Самгин хүйтнээр өгүүлсэнд Тагильский

	— Дэмий гэдэг үг бол үнэн биш авч үнэнтэй адилхан гэсэн үг юм. Манай Орост дэмий гэдэг үг ихэнхдээ үнэн байдаг шүү гэжээ.

	Тагильский яаралгүй идэх ба гэдэс цадавч яриагаа үргэлжлэн тавгийн дээр тонгойж, тахианы махны ясыг хутга сэрээгээр чадамгай мөлжиж байхдаа,

	— Марина хэдий хэрийн хөрөнгө зөөртэй хүн бэ? гэж асууна. Самгиныг мэдэхгүй гэж толгой сэгсрэхэд бэлэн мөнгө, хувь нийлүүлсэн баттай пиу нийлээд дөрвөн зуун мянган рубль, Урал, Ижил мөрөн, Доод хотын хошууны бүх газар эдлэн нь түүнээс лав хоёр дахин их биз гэж яриад

	— Магадгүй гурав дахин ч их байж болно... Гэтэл түүнд хамаатан садан алга. Тэгэхлээр манай эзэнт гүрний хуулиар эзэнгүй болсон хөрөнгийг санд хураадаг ёстой. Юманд дуртай зарим хүмүүс энэнд л их санаа зовж байгаа юм даа гэв.

	Тагильский хутга сэрээгээ тавиад болцгор бүдүүн хуруу бүхий алгаараа нүүрээ илж, шилэн аяганд дарс хийж алиалсан биш, төв янзаар ярих нь

	— Би уугаад та уухгүй байна. Таны энэ болгоомж, таны энэ хөмсөг зангидсан байдал миний санааг зовоож чадахгүй. Би бол ер санаа зовдог хүн биш. Гэвч нэг л аягүй юм. Энэ хотод суудаг овогтны дунд би бол гаднын хүн юм. Энэ нутгийнхан намайг ад үздэг. Энэ газар овгийн ёсыг хэвээр хадгалах агаад ер нь... зальхай шинжтэй улс юм гэж ярьж ширээ тохойлдон, архитай солгой гараа ширээний дээгүүр сунгаж гал нь буурсан нүдээр Самгиныг өдөх маягтай аягүй харжээ. Түүний хангинасан дуу хоолойд бас егөөтэй, цогтой аялгуу сонстож байхад «Энэ хүнтэй аятай зөөлөн ярих хэрэгтэй» гэж Самгин бодоод Бердниковыг санаж, дарсыг тулгаад

	— Би хол замд ядраад сэтгэл тавгүй байх шиг байна гэв.

	— Тийм байж болно оо, гэж Тагильский бараг зөвшөөрч, — Гэвч энд нэгэн мөнгө хүүлэгч эхнэр алагдсан гэхэд та бол Раскольников, би Порфирий биш шүү дээ. Та бид хэдэн жилийн өмнө Марксын талаар шүүмжлэн ярилцаж байсан улс шүү. За таны эрүүл мэндийн төлөө гэж дарсыг уугаад, — Тэгэхлээр эзэнгүй болсон тэр их хөрөнгө, түүнийг хэн нэгэн эзэмших эрхийн бүх баримт бичиг энэ нутгийн луйварчин шахуу хүмүүсийн гарт байгааг та ойлгож байна уу? гэв.

	— Ойлгож байна аа.

	— Нөгөөтээгүүр тэдний дэлгүүрийн нэг шүүгээнээс нэлээн олон цаазтай ном зохиол, бас хэн нэгэн Марксын үзэлтэй, цэцэн ухаантай сургаалч хүнээс Зотовад нэлээн дотночлон бичиж байсан захидал гарчээ. Тэр баян эхнэр үхсэнээ хийж тийм нууц юм хадгалж байна вэ? Тэр хөрөнгийг таных гэж болмоор юм шүү.

	Самгин биеэ цэх болгоод ууртайгаар

	— Та намайг байцааж байгаа юм уу? гэв.

	— Би таныг байцаасан биш, асуусан ч биш зүгээр ярьж байна. Болмоор юм байгаа юм гэж Тагильский бамбагар зузаан зовхи буулгаж нүдээ анихад нь духан дээр нь үрчлээ татав. Түүний ярьсан нь, — Танай түнш авхай ер янз бүрийн юм сонирхдог байжээ. Бүр эрт цагийн олон ховор ном, салбар шашинтны гар бичмэл ном гарсан шүү гэнэ.

	Гадаа бор тоос татсан шиг бүүдийж, цонхны шил хөлрөөд тасалгааны дотор бүрий баруй болоход Самгин лампыг асаах гэтэл Тагильский

	— Гэрэл гаргаж хэрэггүй, харанхуй гэдэг чинь хүмүүсийг зарим үед онц ойртуулдаг эд юм. Таныг байцаах эрх надад байхгүй. Би танайд ирэхдээ прокурорын харгалзагчийн хувьд ирсэн биш зүгээр сэхээтний хувьд энэ маш балар хэргийн талаар зөвлөгөө авах гэж ирсэн. Та үүнд итгэх үү? гэж сулхан асуув.

	— Итгэнэ дээ гэж Самгин бодож хэлэхдээ сэтгэл ихэд зовж байжээ. Безбедовын мэдүүлгийн тухай мөрдөн байцаагчийн хэлснийг санатал бас нэг нууц явдлын тухай яриа гарав.

	— Би танд итгэж байна гэж Самгин давтан хэлэхдээ нүхэн дээгүүр харайх гэж байсан шиг хамаг биеэ хөвчлөн хураасан шиг санагджээ. «Энэ намайг барих гэж байна уу? Яах гэж байна?» гэж Самгин бодно.

	Тагильский

	— Энэ хэргийг улс төрийн хэрэг завсардсан эрүүгийн гэмт хэрэг болгож болно. Үүнээс их мөнгө ч шүүрч болно. Би бол тэр мөнгийг үрэн таран болгож орхихын төлөө зогсож байгаа юм. Үүний тул Безбедов тэр эхнэрийг алсан гэж хүлээх нь чухал байна. Та юу гэж бодно. Зотова авхайг алах учир шалтгаан Безбедовт байсан уу? гэв.

	— Байсан шүү гэж Самгин итгэл дүүрэн хэлэв.

	— Ямар?

	— Өс хонзонгийн шалтгаан.

	— Зөв. Үүнийг түүний бичсэн захиа нотолж байгаа юм. Та Безбедовын талаар яриач гэж Тагильский сэтгэл дүүрэн өгүүлж Самгинаас авсан тамхиа асаахад Самгин ч мөн тамхи асаагаад Безбедовын тухай хянуур болгоомжтой ярьж гарав. Энэ согтуу царайтай гахайны нүдтэй бөөрөнхий эрд Самгин итгэхийг онц бодовч нэг л итгэл төрж өгөхгүй байжээ. Тагильскийн ярьсан зүйлд эрхбиш нэн байх боловч энэ дуулиантай шүүхийн хуралд түүнийг татан оролцуулах гэсэн заналхийлэл байх шиг санагджээ. Самгин тэр хэрэгт гэрчийн хувьд ч завсардан оролцохыг хүсэхгүй байтал харин хамсаатан болгож ч магадгүй бололтой биш үү. Нотолгоогүй хэрэг цагаадах боловч ялгаагүй нэр бузарлах болно.

	«Би бол Иванов биш, Ефимов биш. Би бол Самгин шүү дээ. Энэ бол ховор нэр. Самгин уу? Би хөөрхий болжээ». 

	Самгин ингэж сэтгэл түгшиж байхад Тагильский

	— За ер нь тэр Безбедов гэдэг чинь, мангуу өчүүхэн амьтан. Түүний эд мөрийн баримтыг гаргахад арав хорин минутаас илүү хугацаа хэрэггүй. Безбедов танаар өмгөөлүүлнэ гээд байгаа юм гэв. 

	Самгин дуугарсангүй, гагцхүү «Би хөөрхий болжээ» гэж бодно. Тасалгааны дотор бүр харанхуй болов.

	— Лампыг асаах уу? гэж тэр аяархан асуув.

	— Асаа гэж Тагильский мөн сулхан дуугараад

	— Бид бол бие биеэ муу мэднэ. Миний санавал урьд та бид хоорондоо төдийлөн сайн явсан нь үгүй. Миний ирсэн явдал танд ямар нэг сэжиг төрүүлж байгаа биз. Энэ бол зүйн хэрэг юм. Таны тэр сэжгийг улам лавшруулах нэг үг хэлье. Би бол хэнийг ч юуг ч өмгөөлөхгүй хүн юм. Би гагцхүү өөрийгөө өмгөөлнө. Яагаад гэвэл би бузар булай хэрэгт орчихыг хүсэхгүй байна. Тиймийн тул бид хоёр түр боловч хориглон хамгаалах холбоо тогтоох ёстой. Давшин орж, өөрөөр хэлбэл хэвлэлд мэдээлэх болох атал цаг нь арай эртдээд байна гэж ярив.

	«Манай хүн намайг тайвшруулж худал хэлж байна даа» гэж Самгин бодоод

	— Би таныг тун сайн санаж байна. Гэхдээ надад муу сэжиг төрүүлэв гэж хэлж чадахгүй гэсэнд цаадах нь

	— За, энэ талаар бүү ярь гэжээ.

	Лааны гэрэлд Тагильскийн царай зохистой болж, хацар шуугдаж, нүд онгойж, сахал нь хүртэл нүдэнд дулаан харагдах шиг болжээ. Хэрэв Тагильский нуруу өндөр тийм тарган биш байсан бол нэг бөглүү хошууны хотод байдаг бэлтгэл батальоны офицертой адилхан харагдах байсан биз.

	— Стратоновыг санана уу? Арван сарын хэрэг явдалд оролцож байсан. Тэр чинь засгийн газраас зээл авч арьс ширний том үйлдвэр байгуулсан шүү. Прейсийн үгийг уншдаг биз дээ? Тийм чиг гялалзсан илтгэгч биш юм даа. Оросын эвлэрэнгүй үзэлтэн бол уйтгартай улс юм. Харин манай улсын дум бол сонирхолтой ший жүжиг болчихжээ. Саратов мужийн сайдыг номхотгон аврагч болж үзээч гэж урьсан байна. Цаадах нь үзтэл тариачин гаралтай атал баахан биеэ сайрхах зантай тэнэгдүүхэн эр юм. Ноднин би түүнтэй анд хамт явсанд гэрийн үеийн бичгээс надад ярилаа. Тэгсэн чинь уг гарлаа ч мэдэхгүй, эдийн засаг ч мэдэхгүй эр юм. Гучаад оны үес Севастопольд усан цэргүүдэд алагдсан эцэг өвгөө ч мартаж орхижээ.

	Тагильский ингэж ярихдаа илчүү бөглөө сэрээгээр өлгөж шилэн аяганы ирмэгийг ярианыхаа аялгуунд тохируулан тоншиж байгаад ярьж байв. Шил хангинах чимээ Самгинд аягүй сонстож юм бодоход нь саад болно. Самгин, «Тагильскийн яриаг чин сэтгэлийн үг гэж итгэж болох уу?» гэж бодно. Гэтэл цаадах нь өрөөсөн нүдээ онийлгоод мөн л ёжтой үгээр дуржигнатал ярьж байх нь юу ярьж байгаагаа бодохгүй байгаа бололтой үзэгдэх ажгуу.

	— Тэр хүн эцгийгээ хүй нэгдлийн эсрэг хөдөө тосгоны пүүсийн маягийн аж ахуйн төлөө ном бичсэн цэцэн мэргэн хүн гэж магтаж, Иммануил Кантыг шүтдэг хүн гэсэн юм. Гэтэл аав нь Огюст Кантыг бишрэн шүтэж нийгмийн талаар байгаль шинжлэх ухааны хуулийн тухай бяцхан зохиол бичсэн юм байна. Би тайж язгууртны гэрийн үеийн бичгийг бага сага судалдаг байлаа. Оросын эзэнт улс гэрийн байгуулалтад гадаадын хүмүүс ямар үүрэгтэй байсныг ихэд сонирхсон юм гэж ярьж байснаа мөнөөхөн шилэн аяга тоншихыг больж

	— Безбедов танд их итгэн явдаг юм байна. Миний бодвол Зотова авхайг алсан хэргээ хүлээ гэж та итгүүлэн хэлж чадна. Хэрэгтэн этгээдэд ялын төлөвлөгөөг өгөхөөс өмнө  урьдчилсан мөрдөн байцаалтад өмгөөлөгчийг оролцуулахгүй хэдий боловч та энэ талаар бодно уу, гээд босоход нь Самгин сая санаа амарч уртаар санаа алдав.

	— Элдвээр ёсорхож таны сэтгэл санааг чилээхгүйн тулд хоёр нэг хоноод би өөрөө танайд ирье...  гэж нялцгар зөөлөн халуун гараар Самгины гарыг атгаж, — Энэ бузар муухай хэргийн талаар би танд л итгэж байна гээд анх удаа инээвхийлэхэд нүүр нь тэнийгээд хацар нь чих тийшээ татагдан, ам дарвайж хулганын шүд адил ирийсэн шүд ил гарах нь үзэгджээ. Тэгж инээвхийлэхэд Самгины бие зарсхийж. «Энэ ер бузар амьтан байна» гэж эрхбиш боджээ.

	Бүдүүн эр үүдний өрөөнд очоод сулхан дуугаар,

	— Ингээд гүйцээ шив! Хэрэв танд нууц цаазтай ном дэвтэр байдаг бол устгавал дээр шүү гэжээ.

	Самгины хамаг бие зүүгээр шивсэн адил арзганаж,

	— Зотова авхай цагдаагийн нууц албанд байсан уу? гэв.

	— Юу гэнэ ээ? Айхтар шулам бэ тэр чинь! Чи тэгж бодож байгаа юм уу, үнэн юм үү? Баримт байна уу?

	— Би тэгж бодож байгаа юм.

	— Баримт үгүй юм үү?

	— Баримт байхгүй, тэгэхдээ надад заримдаа тэгж бодогдоод байсан юм... 

	— Тааж бодох гэдэг бол баримтыг шаарддаг эргэцүүлэл юм. Харин Кантын хэлснээр бол аливаа эргэцүүлэл болгон танин мэдэх биш гэдэг. Та ингэж сэжиглэдгээ хэнд ч хэлээгүй юу?

	— Хэлээгүй.

	— Намынхаа нөхдөд ч хэлээгүй юу?

	— Би намын гадна байдаг хүн.

	— Тийм үү? Их сайн байна...  Өөрөөр хэлбэл хүнд хэлээгүй бол сайн хэрэг гэж Самгины гарыг дахин атгаж, — За би явлаа. Сайхан зоог барьсанд баярлав гээд гарч, гадаа пингийн үүдийг тас хийтэл хаахад сүхээр цохисон адил огцом чимээ гарчээ. Үүдний өрөөнд тийнхүү ярилцсан хэдэн үг Самгины сэтгэлийг бага зэрэг онгойлгожээ. Тэр бээр тасалгааны нэг булангаас нөгөөд алхан явахдаа, биед мэдэгдэх онц хэцүү хүнд байдлыг үгээр яаж гаргах вэ гэж бодно. Тэр сэтгэлийн зовуурьт будилааныг тайлж гаргах гэвэл тэр будилааны эзэн Тагильскийтэй хэрхэн харилцах талаар нэн зөв тод үг олох хэрэгтэй.

	«Намайг намын гадуур байдаг гэдгийг Тагильский үнэмшээгүй учраас нэгжиж магадгүй гэж сануулан хэлсэн биз. Тэр надаар яах гээд байна вэ?»

	Тагильский урьд төр улс бол хүнийг дарлагч байгууллага мөн гэж Прейсийнд нэг удаа ярьж байсан бил ээ. Та шоолж байна гэж Прейсийн сургамжлан хэлэхэд, «Би шоолж байгаа биш, түүх шоолж буй» гэж тоомсоргүй хэлж байв. Тэгэхлээр Стратонов «Таны энэ ёжлол чинь үгүйсгэх үзэлтний үг байна» гэхэд «Би ёжилсон биш, та буруу бодож байна» гэж мөн хайхрамжгүй өгүүлээд хүн аж амьдралын амт шимтийг мэдье гэвэл үнэн байдлыг ёж ёгт үгийн халуун ногоо, давсаар амтлан зажлах хэрэгтэй гэж би бодно гэсэн бил ээ.

	Тагильский урьд ер биедээ итгэлтэйн дээр улайм цайм тоо баримтаар ярьдаг буюу увайгүй согтуу байсан бил ээ.

	«Гэтэл одоо үзвэл шал ондоо болжээ. Ер надтай үг ярихдаа үзтэл заль гаргаж буй. Гэвч түүнд ямар нэг томоотой хүний зан байдал суужээ. Хэдий тийм боловч түүнтэй тун болгоомжтой ярих хэрэгтэй. Бүдүүн хүн. Бүдүүн хүмүүс байдгаараа чанга бархиран ярьдаг. Шекспирын Юлий Цезарь бол бүдүүн хүмүүс аюулгүй гэж үздэг...»

	Самгин даруй Бердниковыг санаад аягүй болжээ.

	«Мариныг хардаж сэжиглэдгээ би дэмий хэлэв. Ер би илүү үг алдамхай болжээ. Энэ бол миний сэтгэл ариуных юм. Би бол элдвийн золгүй харанхуй, бишрэмтгий улсыг сэтгэлдээ агуулан явах дургүй хүн дээ».

	Толин дотор Самгины сайн таних ямар нэг сэтгэл зовуурьтай сэхээтэн хүний царай харагдахад түүнийг хялайн хараад, «Би энэ талаар дүгнэлт хийх гэж яарах хэрэггүй» гэж бодтол, «Марина яах бил ээ? гэж бодтол тэр хүн нэгэнт үхсэн болохоор түүний тухай сүрхий юм бодож суух шаардлагагүй болжээ» гэж бодов.

	«Одоо Маринын тухай биш, Маринын талаар бодох хэрэгтэй болно. Марина Парист нэг л хачин зантай болсон байв. Явж явж түүний алагддаг бол тийм чиг гайхаж тагнах зүйл биш, түүний алагддаг нь «Сенькад муу малгай зохив» гэдэг болжээ. Марина ер «Эрүүгийн хуулийн» ямар нэг зүйлд орох байсан шүү.

	Самгин гурав хоног айхтар сууж Зотова авхайн хэргийн материал эмхэлж, тооцоогоо бодож үзвэл Маринаас хоёр зуун гучин рублийн авцаатай гарчээ. Энэ ч бас аятайхан хэрэг. Тийнхүү ажиллан суухдаа Тагильскийг хүлээнэ. Ер Тагильский ирээсэй гэж хүсэж байжээ. Гэтэл Тагильский түүнийг прокурорын газар дуудав. Тагильский алтан товчтой хүрэм өмсөөд байхыг үзвэл өндөр нарийхан болсон мэт агаад царай баахан хүрэн улаан, нүд арай том болсон юм шиг санагджээ. Үг ярихыг үзвэл хангинасан сэргэлэн дуу гарахгүй нэлээн залхуутай маягтай бүдэг сулхан ярих ажгуу.

	— Прокурор өвджээ. Өвчин ямагт ашигтай байдаг. Үүнд хамаг муу юмнаас чөлөөлдөг үхэл, тамын зовлон хоёр л хасагдана. Утсаар ярихын дундуур

	— Морилон ирэхийг урья гэж огцом эрс дуугарчээ.

	Ямар нэг бичиг Самгин тийш түлхэж, нэлээн албан ёсоор,

	— Тантай ярих нэг асуудал байна. Та энэ захианы эзнийг мэдэхгүй биз? гэжээ.

	Захидал бичгийг үзвэл хэдий жижигхэн авч туйлын тогтуухан бичжээ. Үгийн хооронд бараг зайгүй шигүүлсэн тул нэг мөр нь л нэг урт үг адил харагдана. Уншин үзвэл:

	 

	«Чиний эргэлзэн татгалздаг бол уулгар гэнэн зан. Гэхдээ чи бол ухаантай хүн учраас тэгж уулгар гэнэн зан гаргадаг бол ер худлаа цаана гэдгийг би мэднэ. Марксын сургаалыг хөрөнгөтний уяаны гарз ноход, гэрийн гөлөгнүүд гуйвуулж байгаа юм. Тэр олон нохдыг хуц уль юу гэж дууддагийг чи бэлхнээ мэднэ. Чи дэмий хоосон юм бодож суухыг больж, Лениний номыг унш. «Түүний бүдүүн ёж утга «чамд таалагдахгүй байж болно. Яагаад гэвэл чи түүний бадрангуй талыг олж мэдэхгүй байх. Ер түүнийг олон хүн олж мэддэггүй юм, яагаад гэвэл ёгт ёж, бадрангуй санаа хоёрыг тэгж сайхан хослуулна гэдэг бол нэн ховор байдаг. Ильичээс өмнө бол Марат тиймэрхүү бичдэг байсан авч тийм хүчтэй байж чадахгүй» 

	 

	гэжээ.

	Үүнийг уншаад «Энэ Кутузовын найруулга мөн байна. Үүнийг хэлэх үү яах вэ?» гэж Самгин бодов.

	Хотын прокурорын туслах Брюн-де-Сент-Ипполит орж ирэв. Тэр бол үзэсгэлэнт ганган эр. Тагильский гар сарвайж захидлыг авахдаа «мэдэхгүй биз дээ?» гэж баталсан мэт өгүүлэхэд Самгины дотор ихэд онгойж, ганган эрийн гарыг чанга атгаж, «Парист ямар байна?» гэхэд нь, 

	— Туйлын сайхан байна! гэжээ.

	Брюн сэтгэл дүүрэн инээвхийлж гоё сахал үсээ илж,

	— «Парис хот бол сэтгэлийн уйтгар өвчтэй хүн бүхэн очиж эмчлүүлдэг Силоамын бөмбөгөр юм» гэж миний найз Урусов гүн сайхан хэлсэн юм сан.

	— Силоамын бөмбөгөр гэдэг чинь нэгэн зүйл рашаан шавар юм шүү дээ гэж Тагильский сануулаад, — Бердников гэдэг юун хүн бэ? гэж эрс асуув.

	Самгин Бердниковын тухай сэтгэл дүүрэн ярьсанд прокурорын туслах болох нутгийн хүн зулгуйдаж

	— Та чинь уран зохиолчийн авьяастай хүн байна шүү дээ гэв.

	Тагильский тамхиа асаагаад

	— Тэгэхлээр гадаадын хөрөнгөнд явж байсан болж байна уу? Францынхад тэр үү? гэв.

	— Мэдэхгүй.

	— Бичиг баримтаас үзвэл Зотова авхай Английн хөрөнгөнд явж байсан биш шүү?

	— Үүнийг би мэдэхгүй. Би бол түүний шүүхэд заргалдах хэргийг бүртгэж эмхэлдэг байсан юм.

	— Их сайн! гэж Тагильский хэлэв.  Сент-Ипполит түүнийг уйтгартайяа харж хоёр гурван удаа тамшаалган гарч одоход Тагильский бичиг цаас эргүүлж суух зуур

	— Энэ идэр хөвгүүн хэргэм зэрэг амархан олж болох хүн дээ. Эхлээд баян айлын хүүхэнтэй суучихна. Энэ бол ялаа алахын төдий хэрэг. Чингээд мөд удалгүй сенатын гишүүн, сайдын туслах, Улсын зөвлөлийн гишүүн, ер том хүн болчихно. Гэвч энэ хүү байгаагаараа чалчаа харанхуй амьтан юм. За тэр ч яах вэ! гээд цаас алгадаж, гайхсан мэт

	— Гэвч Зотова бол их гарын хүн юм! Түүний хэргийн талаар их дуулиан гарч байхыг үзэхэд тэр яггүй саруул ухаантай, маш ховдог шунахай хүн байжээ. Би бүр гайхав. Тэр авхай Марксын үзэлтэй, санхүүгийн эзэн, бас салбар шашин шүтдэг хүн юм. Түүнийг нууц цагдаагийн газар ойр дотно байсан болов уу гэдэг таны тааврыг би үндэстэй гэж үзэхгүй байна. Тэр чинь салбар шашин шүтдэг хүнд байж болно уу? Зотова бол бодол санаа бядуухан харанхуй бүдүүлэг хүн атал тийм олон ном, гар бичмэлийн зүйл ямар хэрэгтэй гэж цуглуулсныг мэдэхэд бэрх. Тэр новш дотор бас Оросын ба Европын сонгодог зохиолчдын ном зохиол, эд хүчний хувьслын тухай Ле-Боны ном, Лесли Уорд, Оливер Лож нарын ном англи хэлээр байх юм. Гумбольдтын «Сансар» гэдэг номын хамгийн сүүлчийн герман хэвлэл, Маркс, Энгельсийн ном байна...  Цөмийг уншсан бололтой харандаагаар зурж, хаана юуны тухай дурдсаныг заасан тэмдэглэл хийсэн байна. Энэ бүхнийг та мэдэх биз дээ? гэжээ.

	— Би мэдэхгүй. Гэрт нь ердөө хоёр гурван удаа орсон, ажил хэрэг гарвал дэлгүүрт нь очиж уулздаг байсан даа.

	— Дэлгүүр гэж өнгөлөн далдалсан газар биз дээ, аан?

	Самгин дал мөрөө хавчиж гэнэт

	— Тэр чинь салбар шашинтны хөлгийн залуурч, нутгийн эх Дагина гэдэг байсан шүү гэв.

	— Тэр үү? гэж Тагильский том шүд ил гарган сандал дээрээ өндөлзөн байж мэгшин инээгээд нулимсаа арчиж

	— Ээ бурхан минь, манайхан шиг балар будилаантай улс энэ дэлхий дээр байхгүй шүү! Эх дагина гэсэн чинь юу гэсэн үг вэ, аан? Пээ, чөтгөр...  За цааш нь гэж Маринын наймааны хэргийн бичиг баримтаас бага сага асууж байгаад

	— Зотова ер хэнд саад хийж чадах байсан бэ? Та юу гэж бодно? гэхэд Самгин

	— Безбедовт, Бердниковт гэв.

	— Безбедов алсан шүү дээ. Тэгэхлээр тэр өөрөө алав уу, аль эсхүл өөр хүний ятгалгаар хийв үү гэсэн асуулт гарч байна. Бердниковын тухай таны тодорхойлолт...  гэж нэг бичиг уншиж байхад Самгин эрс эрс үгээр хариулсандаа баахан санаа зовж түүнийгээ зөөлрүүлэх гэж

	— Безбедовыг хүн алж чадна гэж бодоход тун бэрх байна гэв.

	— Яагаад тэр вэ? Хүүхэд ч хүн ална шүү дээ. Үхэр шар хүртэл хүн алдаг...  гэж уншиж байсан цаасаа ширвэж орхиод ууртайгаар ярих нь, — Ижил мөрний Ставропольд гимназийн нэг багшийг хонь мөргөж алжээ. Тэр багш зусланд газар суугаад ямар нэг өвс, шавж үзэж байхад нь нэг хонь ирж араас нь шилэн хүзүү рүү нь ганц мөргөж алсан байна. Нөгөө шавжууд ч эзэнгүй болжээ...  гэж яриад босож гэдсээр ширээний ирмэг түшиж хүрмээ товчлоод

	— Урьдчилсан мөрдөн байцаалт гүйцэв, хэргийн төлөвлөгөө ч гарав. Гагцхүү прокурорын гарын үсэг дутуу гэж Самгины өмнө бараг гэдсээр тулж зогсоод

	— Зотовын таньдаг юм уу, наймаа хийдэг улсын дотор еврей хүн байсан уу? гэжээ.

	— Үгүй, мэдэхгүй,

	— Үгүй юм уу? Мэдэхгүй юм уу?

	— Мэдэхгүй.

	— Байгаагүй гэж хэлэв гэж бодлоо гэж Тагильский баярласан мэт хэлээд, ― Безбедовтой очиж уулзана. Та хэргийг хүлээлгэх гэж ятгаад үз, тэгэх үү? гэжээ.

	Тэр санал бол гэнэтийн бөгөөд тусгүй санагдсан боловч Кутузовыг таньдгаа хэлээгүйгээ санаж дуугүй толгой дохив.

	— За ийм байна гэж Тагильский гар барив.

	Самгин маргааш нь Тагильскийн хамт хотын захад байдаг шоронд очив. Тоос адил жижигхэн ширхэгтэй хүйтэн бороо орж, урьд шөнийн цасыг хайлуулан шавар шавхай болгожээ. Шорон бол зузаан тоосгон хана бүхий өндөр муухай дөрвөлжин байшин. Хана туурганы дотор тал газарт суугаад ойр мөд будаагүй тул цоорсон мэт цоохортон харагдана. Дөрвөн буланд нь дөрвөн цамхаг байх ба түүний дунд шоронгийн сүмийн загалмай ёрдойно.

	— Энэ шорон Елизавета хааны үеийн юм шүү дээ. Тун бөх барьсан шорон шүү! Хоёулаа харгалзагчийг конторт дуудалгүй, өрөөнд нь шууд очъё. Тэгвэл сэтгэлийн халуун яриа болно...  гэв.

	Манай хоёрыг шоронгийн даргын туслах болох даавуун хүүхэлдэй адил мулзан нүүртэй, бүсэндээ гар буу, сэлэм агссан жижигхэн хар хүн угтав.

	— Безбедовын хоригдон буй өрөөнд орно гэж Тагильскийн хэлэхэд жижигхэн хүн хулганын нүд шиг нүдээ айсан мэт цавчраад,

	— Эднийг мөрдөнд буй Безбедовтэй уулзуул гэж хуягт тушаав.

	— Безбедовын өрөөнд гэсэн шүү гэж Тагильскийн сануулан хэлэхэд

	— Тийм ээ. Тэр чинь чангаланд буй шүү дээ гэв.

	— Яагаад?

	— Зодоон хийгээд болдоггүй ээ!

	— Тэндээс гаргаж өрөөнд нь оруул... 

	— Эрхэм ээ, сул өрөө байхгүй шүү. Ноён Безбедов ер нь нийтийн өрөөнд байсан юм. Манайд ер сул өрөө байхгүй... 

	Хуяг ёсолж,

	― Цамхгийн зүүн хойд өрөөнөөс өчигдөр нэг улс төрийн хоригдол чангаланд орсон. Түүний өрөө сул бий гэв.

	Энэ бүхнийг хараад Самгин гунив. Тагильскийн тийнхүү эрс тушаах нь эвгүй ба нүүр нь арьсан бөмбөгний тал шиг хөөж агзайгаад гахайных шиг улаан нүд нь ууртайяа бүлтийнэ. Тагильский чулуу дэвсмэл нойтон замаар мигуй адил чимээгүй балтагнаж, ширмэн шатаар дээш өгсөн нэгэн гудам хүрч торхны дотор адил дугуй цамхагт орж нэгэн хаалга татаж ортол туслах харгалзагч

	― Сандал аваад ир гэж туслагч хуягт тушаав

	— Хэрэггүй. Мөрдөнд буй этгээдийг аваад ир. Та хүлээж бай гэв.

	Самгин ханзан дээр суув. Адрын дөрвөлжин цонхоор бүдэгхэн зурвас гэгээ тусах тул өрөөний туурга харанхуй. Тагильский Самгины хажууд ирж суугаад,

	— Та шоронд орж байсан уу? гэж аяархан асуув.

	— Орж байсан, гэхдээ удаагүй.

	— Би ч бас сууж байв. Ер сэхээтнүүд бие биеэ шоронд хийдэг шүү. Тэр нь учрыг ойлгоогүйгээс биш юм. Ер хошин шог яриа шиг байна уу? гэнэ. 

	Самгин хариу хэлж амжаагүй байтал Безбедов орж ирэв. Тэр бээр урьд явж үзээгүй өндөр шатаар явж буй мэт зүг таамаг гишгэж, ямар нэг бүдэг зурвас гэрэл харайсан шиг хөл нь чичирнэ.

	— Хана тийш зогсоорой! гэж Тагильскийг тушаахад Безбедов үг дуугүй харанхуй хана тийш очив. Самгин анхандаа таньсангүй. Цаадах нь хүн гэхээргүй нүсэр бараа харагдах ба зогьсуулж байх шиг хүндээр шуухитнаж байжээ.

	— Безбедов та сонсож бай гэж Тагильскийг хэлэхэд цаадах нь

	— Намайг зодов. Дэвслэв. Би эмчид үзүүлэх хэрэгтэй байна. Намайг эмнэлэгт аваачаач гэж  сулхнаар улих шиг дуугарна.

	— Таныг хэн зодов?

	— Ялтангууд, хуяг, ер цөм зодож байна. Намайг яалаа гэж зодно вэ? Би гомдол мэдүүлнэ. Та нар ямар улс вэ?

	Самгин түүнийг хараад ихэд сэжиглэв. Безбедовын болцгор өргөн царай шуугдаад хацар хужийж ёл нохойн хацар адил унжжээ. Хацар нүүрт үс ургаад шүдээ ярзайлгаад байх нь царай байдал нохойн хоншоортой улам ч адилхан харагдана. Үс нь туг тугаар сэгсийж толгойн дээр уранхай малгай тавьсан адил. Өрөөсөн нүд хавдаж унжаад нөгөө нь хэдий томоор харах авч үргэлж цавчирна. Хамаг бие салганаж, хөл нахисхийх ба өрөөсөн гараар туурга түшиж нөгөө гараар урагдаж үнгэгдсэн гадуур цамцны ханцуйг мөр тийш татаж байв. Цамц нь бас юу ч үгүй урагдаж нүцгэн хэнхдэг ил гарсныг үзвэл цагаахан биед нь дүүрэн хөх няц толбо болжээ.

	— Би ингэтэл жанчигдаад яаж шүүхэд очих вэ? Намайг энэ хотын хүн бүхэн танина. Бие өвдөөд амьсгаа авч, үг ярихад ч бэрх болов. Намайг эмчилж аль... 

	— Безбедов та хэргээ хүлээх хэрэгтэй байна гэж Тагильскийн дахин хатуу чанга өгүүлэхэд цаадах нь муухай сөөнгө дуугаар

	— Уухай энэ чинь та юу? Та бас ирэв үү? Үгүй би тэнэг амьтан биш, цаас аль, би гомдлоо мужийн сайдад бичнэ гэж орилов.

	— Таныг өмгөөлөх хүн ирээд байна гэж Тагильский зоримог чанга дуугарахад Самгины сэтгэл өвдөж

	— Үгүй би болилоо, чадахгүй нь гэж сануулан хэлэв. Гэтэл Безбедов хана туурга маажиж

	— Би өмгөөлөгчийг хүсэхгүй. Самгинаар өмгөөлүүлэх юм уу, ер нь хэрэггүй гэж би хэлсэн шүү. Намайг дарагтун! Таны заргач өмгөөлөгчдөд би итгэхгүй гэж бархирч байв.

	— Тэр Самгин чинь энэ ирээд байна гэж Тагильскийн хэлэхэд

	— Тийм ээ, би ирэв гэж Самгин сулхан дуугарахдаа дуугүй байсан бол дээр байж гэж боджээ.

	Безбедов Самгин тийш ойртох гэж яваад ханжны ирмэг өвдгөөр нидэрч ёолоод газар сөхрөн Самгины хөлийг тэврээд,

	— Клим Иванович! Ээ, тэнгэр...  Би таны ирсэнд их баяртай байна. За одоо ч...  Ээ намайг дүүжлэн алах гээд байна. Одоо цаг хүн бүхнийг дүүжилж байна шүү. Намайг нууж, зодож, чангаланд хаяв. Дамжлан хаяв. Эрхэм хүн та л мэднэ дээ...  Би хүн алж чадах уу? Чадах байсан бол аль хэдийн цааш харуулах.

	— Та өөртөө хортой ухаангүй юм ярьж байна гэж Самгин сануулан хөлөө тавиулах санаатай хөлөө аяархан татаж байхад цаадах нь

	— Тэр ямар муухай...  зэс нүдтэй айсихь эм байсныг та мэднэ дээ. Үүнийг би хэлсэн биш, миний болзоот хүүхэн хэлсэн юм...  гэж зогьсуулсан шиг муухай орилж байв. Самгин бүр тэвдэж хоцроод,

	— Тайвширч үз гэв. Безбедовыг үзвэл хэдийн тайвширсан шиг харагдана. Тагильский дуугүй цонх тийш очиж харанхуйн дотор сүүтгэнэж байна. Безбедов өрөөсөн хөл дээр сөхрөн нөгөө хөлийг ханжин доогуур жийж, Самгины өвдгийг илсээр байхдаа уранхай цамцныхаа ханцуйг дээш татсаар байв.

	— Тэр эм миний хамаг амьдралыг үрсэн хүн дээ. Тэр ч юу ч хийж чадах хүн. Манаач гэж овор том биетэй нэг тэнэг амьтан байсныг та санаж байна уу? Тэр чинь оргодол юм. Мөнгө задлагч хүнийг тэр алсан байхад цаадах нь хүүрийг нууж орхисон юм даа... 

	— Та юу ярьж байгаагаа мэдэж байна уу? гэж Тагильскийн асуусанд Безбедов түүний зүг далайгаад уранхай ханцуйгаа сугандаа хавчуулаад

	— Мэдэж байна. Би танаас айхгүй. Пээ, танай прокурорууд уу! Би одоо айхгүй. Зотоваас ч айхгүй. Тэр нэгэнт үхсэн болохоор би түүний талаар бүгдийг хэлж чадна. Клим Иванович та нэг юм бодож үз. Марина таныг хүндэлж байсан уу даа?

	— Би таны үгэнд итгэхгүй, итгэж чадахгүй гэж Самгин бараг хашхиран хэлэв. 

	Безбедовын өлийж салганасан сэгсгэр нүүрийг жигшин харж Тагильскийг бас сэм харвал цаадах нь толгой унжуулан зогсож байна. Тамхины утаа үүл адил татаж царайг эс харагдуулна.

	«Энэ надад ямар нэг урхи занга тавьж байх шиг» гэж сэтгэл түгшин бодов. Безбедов Самгины өвдөгнөөс, ханжны ирмэгээс шүүрч босохыг завдах зуур бодвол гайхсан айсан янзтай

	— Та миний үгэнд итгэхгүй бол яаж намайг өмгөөлөх юм бэ? Та намайг өмгөөлөх хэрэгтэй. Та ингэж яаж болно? гэв.

	— Би таныг өмгөөлөх гэсэн юмгүй гэж Самгин аль болох эрс хэлж гараа татаад, ― Хэрэв та алсан бол танд амар болно, хэргээ хүлээж орхи гэж нэмж хэлэв.

	Безбедов босож найгалзаад Самгины хэлсэн сүүлчийн үгийг дуулсангүй бололтой улам аяархан ярих нь түлэгдэж шуугьж байсан шиг чимээ гарч байжээ.

	— Та юунд ингэнэ? Би таныг хүндэлдэг шүү. Та бол туйлын ухаантай цэцэн хүн. Марина таныг муулдаг байв. Үүнийг Маша надад хэлсэн шүү. Тэр мэднэ. Марина Крэйтонд хэлсэн байна бил ээ... 

	— Дуугүй бологтун гэж Самгин хашхиран хөлийн дээр унжсан түүний ханцуйг ширвэж орхиод, ― Энэ бүхнийг та санаанаас зохион ярьж байна. Та бол  өвчтэй хүн байна гэв.

	— Би юу? Намайг жанчсан болохоос би эрүүл байна. 

	Тагильский ойртон ирж

	— Безбедов та бүү бархираад бай гэв. 

	Безбедов хазганасаар үүд тийш явж мөрөөр түлхэн нээв. Босгон дээр туслах харгалзагч зогсож цаана нь хуягийн буурал толгой харагдав.

	— Үүд хаа! гэж Тагильский тушаав. 

	Безбедов хаалга налж зогсоод эм хүн адил элгээ дараад уранхай цамцаа татаж байв.

	— Безбедов та ингэж хэнээтэхийг боль. Энэ чинь танд хор болохоос тус болохгүй. Хүн яахаараа айсан хүүхэд шиг болж худал ярьдгийг Клим Иванович бид хоёр мэднэ шүү гэж прокурорын туслах хэлсэнд Безбедов дагзаар хаалга нүдэж байгаад Самгины урьд дуулсан ердийн танил дуугаар

	— Би худал хэлсэнгүй. Би амьд явахыг бодож байна. Худлаа гэнэ ээ? Тэнэг юм! Хүн амьд явахыг хүсэхдээ худал хэлдэг үү? За хэлээрэй? Марина алагдсан хойно одоо би баян болжээ. Түүнд надаас ондоо хамаатан байхгүй, Клим Иванович минь...  гэж эхэр татан уйлав.

	— Та өөрөө алсан уу, аль эсхүл хэн нэгэн ондоо хүнд даалгасан уу? Шууд хэл гэж Тагильский хашхирсанд Безбедов мөн бархиран шал дээр эвхрэн унав.

	— Ай чөтгөр чамайг...  гэж Тагильский ханжин тийш үсрэн зайлснаа Безбедовын хөлийн дээгүүр алхан гарч гутлын хоншоороороо үүд тогшиж

	— Эмч доктор авчир. Үүнийг энд нь байлгаарай. Цаас бэх гэвэл өгөөрэй гэв. Чингээд гудамд гараад

	— Баашилж байна уу?

	— Итгэлгүй байна.

	— Пээ золиг шиг бүгчим газар вэ! гэж Тагильский нүүрээ арчиж гадаа гараад малгайгаа авч борооны дуслыг зайлуулах гэсэн шиг халзан толгойгоо сэгсэрч байв.

	— Өгөр амьтан байна. Архичин уу?

	— Архи уудаггүй юм аа. Харин айхтар үрэмтгий хүн дээ

	— Хортой этгээд. Хэрэг хийж чадах л хүн байна. Золиг чамайг гэж Тагильскийн хэлэхэд Самгин «Энэ маань намайг далайлгаж байх шив» гэж боджээ.

	Тагильский халзан толгойгоо арчиж малгайгаа өмсөв. Гэтэл Самгин хүйтэн нойтноос бие жихүүцнэ. Хэнхдэг хүйт оргиж, бараг мөсөн ширхэг адил хүйтэн бороо нүүрийг шавших ажгуу. Энэ бүдүүн эр намайг яагаад Безбедовтой уулзуулав? гэж сэтгэл зовно. Гуанзанд орж хоол идье гэж Тагильскийг хэлэхэд Самгин гэртээ урив. Гэртээ аваачих их дуртай байсан авч түүнийгээ нуухыг хичээнэ.

	Сүйх тэрэгний арьсан дээврийг бороо залхуутайяа балбаж, байшингийн дээврийн ус хоржигнон урсах агаад тэрэгний резин дугуй шалбаагийн усанд шал шалхийх чимээ гарна. Дэржгэнүүр замаар явахад сүйх тэрэг ихэд сэгсчиж, хажуугаас Тагильский мөрөөр түлхэнэ. Хөтөч

	— Хойшоо, хойшоо! гэж зам гудмын хүмүүст бархирна.

	«Энэ Тагильскийтай туйлын болгоомжтой ярих хэрэгтэй» гэж Самгин бодож явахад цаадах нь яагаад ч юм Сологубын тухай ярьж

	— Авьяас билигтэй ч хүн, юмыг муугаар боддог ч хүн. Гэхдээ Бодлёртэй адилгүй. Ер өдөн дэр адил хөнгөн зөөлөн хүн юм гэнэ.

	Самгин жихүүцэн чичирч, «Безбедов хүн алж чадах уу даа?» гэж бодно. Гэтэл хөөрхий Безбедовын жанчигдаж, айж бухимдсан муухай царай байдал харагдаж, атаархан ярьж байсан үгс нь хүртэл санаанд орно. «Намайг хүүхнүүд тоодоггүй юм. Яагаад гэвэл би тэдэнтэй илэн далангүй чалчиж, юмаа шууд хэлж орхидог. Гэтэл эмс бол нууцгайд дуртай улс юм. Та бол бодол саналаа дотроо агуулан явдаг болохоор түүнийг чинь мэдэх гэж сонирхон танд дурладаг» гэж Безбедов нэг удаа ярьсан бил ээ.

	Тагильский Самгиныд ирээд зуухны цагаан шаазан ханыг түшиж зогсоод тамхи асааж, гэрийн эзэн зарц шивэгчинд хоол зууш захиалахыг дуугүй чагнаж байгаад зарц хүүхнийг гарсан хойно,

	— Тун хөөрхөн хүүхэн байна гэж санаа алджээ. Чингээд тамхиа эгц болгож үйлдвэрийн яндангийн утаа адил утаа суунаглахыг харж байгаад

	— Манайд мөн энэн шиг бөөрөнхий биетэй, зугаатай зарц хүүхэн хоёр жил болоод энэ хавар явчихсан юм. Миний эхнэр түүнтэй хамаагүй сайн болж, ном зохиол хүртэл өгч уншуулдаг болсон юм сан. «Энэ бүдүүлэг эмийг боловсон болгох» гэж байгаа юм гэж миний эхнэр ярьдаг байв. Миний эхнэр их уулгар гэнэн хүн байсан даа гэж ярив.

	— Байсан гэнэ ээ?

	— Тийм ээ, салчихсан юм. Манай гэрийн зарцыг Поля гэдэг байлаа. Энэ хавраас түүнийг нэг ганган залуу эргүүлдэг болжээ. Тэр нь:

	 

	Хан тэнгэрийн Эх дагина 

	Хавар цаг хөл хүндэрсэн юм 

	Тэр хаврын явдал 

	Энэ удаа тохиолдсон юм

	 

	гэсэн шад шүлэгтэй дүйж байгаа юм. Манай эхнэр Поля хоёр зусланд гарлаа. Би гэртээ уйдаад циркт очиж бөх үзэх гэсэн боловч хүлээж чадсангүй гэртээ харьсан чинь миний ажлын тасалгаа гэгээтэй байна. Харвал манай Полятай явдаг залуу миний бичгийн ширээнээ суугаад бичиг цаасыг минь уншиж байна. Би жижигхэн гар буугаа гаргаад, «Хэрэгтэй юм олов уу?» гэв. Нөгөө залуу босох гээд халтирч, зөөлөн сандалд шигдэн гараа өргөөд, «Би хулгайч биш шүү!» гэж байна. Би хэллээ. «Чи тэнэг хүн байна. Зүй нь чи хулгайчийн дүрийг эсгэх ёстой биш үү. Тэгвэл би цагдаа дуудна. Тэд чамайг барьж аваачаад л зүгээр тавьчихна шүү дээ. Тэгээд л болох нь тэр! «Чи яаж явж ийм ажилд орсон бэ? ярь» гэлээ. Тэгсэн чинь тэр бол шуудангийн нэг түшмэлийн хүү ажээ. Эмэгтэйчүүдийн гимназид бичиг хэрэг байхдаа хүүхнүүдэд цаазтай ном өгч уншуулж байж илэрч баригджээ. Түүнийг занаж сүрдүүлж байгаад нууц албаны хүн бол гэхэд нь зөвшөөрчихсөн байжээ. «Поля яах бил ээ?» гэж миний асуухад, «Поля мөн энэ албанд миний хамт зүтгэнэ» гэсэн юм гэж байна. Тэгээд л Поля манайхаас яваад өгсөн юм сан. Тэгээд би шүүхийн танхимд очиж, «Прокурорын газрын гишүүдийг тэгж нууцгай нэгждэг болсон бол тун муухай хэрэг» гэж ярьсанд миний дарга дуудаж, «Та засгийн нэрийг хугалах муу хошин үг ярьж явна шүү. Прокурор гэдэг бол «төрийн нүд» мөн гэж Их Петр хааны хэлснийг та мартжээ» гэж итгүүлэн ярьсан юм даа гэж Тагильский ярив. Ингэж ярихдаа их удаан түдгэлж ярьж байв. 

	Яагаад үүнийг ярих болов? гэж Самгин ойлгож ядаж сууснаа

	— Та ямар учиртай намайг авч шоронд очсон юм бэ? Үүнийгээ ярихгүй юу гэж гэнэт асуув.

	— Ингэж асууна гэж би бодож байсан юм гэж Тагильский дуу алдаж өмдний халаасанд гараа хийж өмдөө татаад хоолны өрөөний үүд тийш очиж үүдийг хаагаад тамхины ишийг торхтой удамбар цэцгийн шороонд хатгаж орхиод тасалгааны дотуур азарган тахиа адил ихэмсэг алхлан баримт бичиг уншсан шиг дуугаар ярьсан нь

	— Хүн алсан эрүүгийн гэмт хэрэгт сэрдэгдэж буй этгээд шүүхийн хуралд танаар өмгөөлүүлэх хүсэлтээ шууд тавьж буй. Яагаад гэвэл та тэдний байшинд хөлсөөр сууж байсан биз дээ? Энэ бол бага хэрэг. Үүнээс ондоо ямар нэг холбоо байж болох уу? Ингэж хардахаас таныг Безбедов цагаатгаж байгаа юм. Нэг учир нь энэ! гэж Самгины өвдгийг бараг гэдсээр тулж зогсоод,

	— Ондоо учир бий. Гэвч түүнийг би өөрөө ч сайн ойлгохгүй байгаа юм гээд улаан нүүрээ цайвар болгож, онигор нүдээ муухай гялбалзуулан, ― Би шүүхийн талаар ямар нэг булай юм хийх гээд байгаа юм шиг танд санагдаж байгааг би ойлгож байна гэжээ.

	— Та эндүүрч... 

	— Боль доо, Самгин

	Тагильский тасалгааны дотуур дахин алхлан, ёжтойгоор:

	— Би танд өөрийн бараа таваарыг зарах гэж, гэтэл тэр танд хэрэггүй ялзарсан муу бараа шиг санагдаж байгаа юм шиг хэрэг болж байна аа даа гэв.

	— Одоо хүмүүс ер нь юманд итгэхгүй болоод байгааг та бэлхнээ мэдэж буй гэж Самгин хэдий сургамжлан хэлсэн боловч хэтэрхий нигүүлсэнгүй зөөлөн хэлснээс зочин улам ихээр ёжлох магадгүй болов гэж боджээ. Тагильский цаашаа харж шүүгээнээ буй номыг харж байгаад

	— Тэр ч байтугай хүмүүс өөрөө өөртөө итгэхгүй болжээ гээд бөмбөг шиг эргэж

	— Манай Оросын сэхээтнүүд үргэлж биеэ өмөөрч, үргэлж маргааны дасгал хийдэг болжээ гэв.

	Энэ яриа мөн маргаан болох вий гэж Клим Иванович эмээж,

	— Энэ тун үнэн шүү. Антон Никифорович та их ондоо болсон байна...  гэж аль болох эелдэг өгүүлжээ. 

	Зочинд бас ямар нэг тааламжтай үг хэлэх гэтэл гэрийн зарц орж ирээд

	— Хоол бэлэн болов гэв.

	— Би ч хоолонд дуртай хүн дээ гэж Тагильский дуугарав.

	Самгин архи хундагалж тулгаад ууцгаав. Тагильский дахин хундагалж

	— Би эцгийн гэрээсээр гурваас эхэлдэг хүн дээ. Энэ бол миний эцгийн хамгийн хүндэт гэрээс юм. Миний бие муу байх шиг байгаа юм. Халуурч, дотор чичрээд хамаг бие зарсхийх болсноос би архи нэлээн уудаг болсон хүн гэж ярив.

	Самгин зочныг аль болох сайнаар байлгахыг хичээж, найрсгаар зочилж Парисын тухай ярив. Тагильский идэж цадаад хэсэг дуугүй сууснаа гэнэт  толгой сэгсэрч

	— Бидний Москвад уулзаж байсан тэр үеэс би балгадаг болсон юм гэв.

	— Та Москва хотын хүн үү?

	— Үгүй Тула хотынх. Миний эцэг, ах дүү хоёр Баташевынд халуун тогоо хийдэг байлаа. 

	Тагильский амны алчуураар амаа арчсан авч итгэсэнгүй бололтой уруулаа долоож

	— Би нэг дэх үеийн сэхээтэн юм. Та?

	— Би гурав дахь үеийн сэхээтэн дээ. 

	Тагильский тамхиа асаахыг завдаж

	— Намайг бодвол хэзээний язгууртан хүн юм гэв. Самгин мөн тамхиа асаагаад зочныг харав.

	― Сонин юм гэж Тагильский толгой сэгсэрч, — Миний эцэг гучин настай байхдаа алт малтагчдын дураар дургиж байдаг тухай нэг ном олж уншаад уруу татагдаж Урал явсан юм. Екатеринбургт гуанз, янхны газар гаргаж тавин жил суусан юм...  гэж яриад улаан нүдээ онийлгож нэг хэдий хором дуугүй болж Самгиныг ширтэхэд Самгин эгц харж чадахгүй анивчиж байв.

	— Миний эх олон таван үггүй хүн байгаад намайг арван нэгтэй байхад нас барсан юм. Миний эцэг удалгүй умзадын бэлэвсэн гэргий болох тэнгэрт муухай сүсэгтэй, их бяртай увайгүй эхнэр авч би хойд эхтэй болов оо. Нэг удаа би түүнийг хоосон лонхоор толгойг нь цохих гэж эцэгтээ туйвандуулж байлаа. Тэгэхэд миний хойд  эх намайг сөхрүүлж өөрөө миний хойно бас сөхрөн суугаад, «Тэнгэрээс заяасан эхийнхээ өөдөөс гар далайсны төлөө намайг уучил гэж тэнгэрт залбиран гуй» гэжээ. Би залбирлын ном чангаар унших ёстой болж, нэг хэрэггүй балай шүлэг уншсанд эцэг «зүрхээ хагартал» уурлаж, овор хүнд биетэй хүн амьсгаадан унахад хойд эх ихэд айжээ. Сүүлд нь хоёулаа уйлсан юм сан. Их цочромтгой улс... гэж Тагильскийн ярихад Самгин түүний нүүрийг хараад үнэмшсэнгүй. Энэ явдлыг далаад оны үеийн нэгэн бага шиг зохиолчийн номоос олж уншсанаа санажээ. Энэ дэгжин хувцастай эр янхны газрын эзний хүү байсан, бас зодуулж байсан гэж мэдэхдээ Самгины дотор аятай байжээ.

	— Ер нь бэрх байлаа. Хоёр адгуусан амьтны тачаадаж байхыг би олонтоо хардаг байв. Манай хашаанд гуанзанд залгаж барьсан том байшинд олон янхан бүсгүйчүүл сууна. Би арван хоёртойгоосоо эхлэн буруу харьцал үйлддэг байв. Намайг тэгж гар хуруугаар оролдож байхыг нэг хүүхэн харж, эр эмийн жинхэнэ явдал үйлдэхэд намайг сургаж бил ээ...  гэж ярихад Самгин тамхины утаагаар нүүрээ халхлан,

	«Энэ ямар хэрэгтэй гэж ийм булай юм ярина? Би тийм юм үзсэн бол аль хэзээ ч ярихгүй юм байна. Ийм бузар булай юм ярьж буйн цаад утга нь юу вэ!» гэж бодно.

	Тагильский тэгж ярихдаа нүдээ том болгоод Самгины дээгүүр цонхоор харж байгаад ярьж байв. Гадаа цэцэрлэгт салхин шуугьж, ямар нэг хуурай мөчир сэржигнэнэ.

	— Би эцгээ, хойд эхээ дүрж алах гэж олон удаа боддог байсан боловч их зодуулж хашраад худлаа цаана эвтэй хүний дүр үзүүлдэг байлаа. Гэвч тэр хоёрын амьдрахад би их саад болдог байв. Цагдаа нар хэцүү, эрдэмтэй хүн бол цагдаагаас хамаагүй гэж миний эцэг ойлгодог тул эрдэм ном сургахыг ихэд үнэлдэг хүн байв. Чингээд гэрийн багш олж, би гимназид бэлдээд гимназийг алтан медальтай төгссөн юм сан. Сургуульд сурахад хэчнээн бэрх байсныг энд яриад яах вэ. Би гэртээ байдаггүй, хойд эхийнхээ эгчийнд суудаг байв. Надад ширээ сандал бүхий нэг өрөө гаргаж өгсөн юм. Би бол өөрснөө суралцах бүлгэм дугуйланд оролцдоггүйгээр үл барам түүнд дургүйгээ элдвээр гаргаж үзүүлдэг байж бил ээ. Тэнд бол хошууны худалдаачин, инженер, эмч оточ, ер язгууртны эрх танхил хөвгүүд суралцана. Миний эцэг намайг мөнгө зоосоор эрхлүүлдэггүй авч цэвэрхэн хувцаслахыг шаарддаг байлаа. Би хөзөр тоглож мөнгө хураадаг байсан юм.

	Самгины сэтгэл сэргэв. Аюултай гэж үзэж байсан хүн нь харин өөрийгөө илчлэн, далан таваар бууж байхыг үзэхдээ Самгины сэтгэл аятай байжээ. Энэ өөхөлж таргалсан бөөрөнхий эр яагаад ингэж илэн далангүй загнаж байгааг мэдэх юм сан гэж Самгин улам ихээр бодно. Гэтэл Тагильский хангинасан дуугаа баахан дарж уйтгартайяа яншина.

	«Энэ хүн Бердниковтой л их адилхан хүн юм даа» гэж Самгин сэрэмжлэн бодно.

	— Намайг долоодугаар ангид байхад хүдрийн уурхайн мастерын хүү суралцдаг байв. Тэр бол Марксын үзэлтний дугуйлангийн удирдагч, том хамартай, их зөрүүд хөвгүүн бил ээ...  Ноднин санамсаргүй дуулбал гурван удаа цөлөгдсөн байв. Бүр хүнд ажилд явж байсан биз. Сэхээтэн гэдэг чинь тогооч, хөтөч мэтийн хүмүүстэй адил хөрөнгөтнүүдэд зарагдан явдаг улс юм гэж надад сургаж бил ээ. Намайг гомдоосон юм бүхнийг би жигшин үздэг болоод тэр үг нь худал үг гэж нотлохоор шийдсэн юм сан. Миний эцэг намайг Томскийн их сургуулийн хүний эмч юм уу, өмгөөлөгчийн ангид сур гэж тушаасан юм. Гэтэл би прокурор болох гэж шийдэж Москва орсон юм даа. Миний эцэг надад мөнгө өгөхгүй гэсэн. Би эрдэмд шунаж, тэндхийн профессорууд ч надад их сайн болж, намайг тэр их сургуульдаа үлд гэдэг бил ээ. Гэтэл би дөрөвдүгээр ангид байхдаа эхнэр авлаа. Миний эхнэр бол шүүхийн том хүний охин юм. Эцэг нь хөдөөгийн прокурор, профессор хүн. Нэг хөвгүүнтэй байсан нь таван онд үхсэн байжээ. Шулуун цагаан сэтгэлтэй их шударга хүн байсан юм сан. Эх нь хүүгээ үнсэх гэхэд, «уруул чинь савантай байна шүү» гээд үнсүүлдэггүй бил ээ. Саван гэж уруулын будгийг хэлжээ. «Ээж чи аавыг тогоочоо загнасан шиг загнадаг шүү» гэдэг бил ээ. Тогоочийг үзэж чаддаггүй хүн байв. Хүүгээ үхмэгц эхнэрээсээ салчихсан юм гэж Тагильский ярьж байснаа гэнэт биеэ шилгээж нүдээ ирмэж

	— Ийм юм ярив гэж та намайг уучлаарай гэж яаран өгүүлжээ.

	— Хаанаас даа! Та их сонин юм ярьж байна. Үнэнийг хэлбэл таны энэ байдал надад тун аятай таатай санагдаж байна гэж Самгин дуу алдан өгүүлэхдээ өөрийгөө тэр зочноос хол дээгүүр хүн гэж итгэл дүүрэн байжээ.

	— Тиймэрхүү л явж байлаа гэж Тагильский яриагаа тасалж, жүнзтэй архиа амны тус өргөж, — Таны эрүүл мэндийн төлөө ууя! гэв.

	Тагильский архи уугаад тамшаалгаж, нүүрээ илээд шуугьтал амьсгаа авч,

	— Би тун бүтэлгүй явсан хүн байгаа биз. Яагаад гэвэл намайг хэргийн гогцоо, ухагдахууны балар будилааныг тайлж чаддаг гэж дарга нар ихэд үнэлэн үздэгийг танд хэлэх хэрэгтэй байна. Тэрнээс биш намайг дандаа юмны зөрчлийг илрүүлж явдаг, их ярдаг хэдэр зантай хүн гэж аль хэдийн ховх цохиж унагах байсан даа. Хууль цаазын хүмүүсийн практикт хүмүүс чухал биш, юмны хэм хэмжээ, урьдын үзэл, ойлголт л чухал гэдгийг та бэлхнээ мэдэх биз. Хүмүүсийн үйлс бол гагцхүү тэр цаад ухагдахууны батыг шалгах, түүнийг бэхжүүлэхэд хэрэгтэй юм.

	Тагильский босож цонх тийш очоод цонхны шилийг үлээж, хуруугаар икс, игрек гэж бичээд амандаа

	— Хүн гэдэг бол биологийн, нийгмийн энэ хоёр зөрчлийн үндэс дээр тогтож байдаг. Үүний нэгдэх нь бол, чи байр сууриндаа бат зогсож, түүнийгээ бэхжүүлж ав, тэгэхгүй бол хажуугийн чинь хүн түлхэн унагана шүү гэж эрс шаарддаг бол нийгмийн зөрчил нь ангийн талаар тэр хажуугийнхаа хүнтэй нягт холбоо хэлхээтэй бай гэж шаарддаг. Энэ бол олон хэрүүл маргааны шалтгаан мөн. Түүнээс гадна ангийн хүчирхийлэл, ангийн өс хонзон гэж байдаг. Та бол гурван үеийн сэхээтэн болохоор үүнд ямар садаа байдгийг ойлгох болов уу даа. Би бол харин явж явж хорин жилийн дараа сенатын гомдлын департаментад очих хүн гэдгээ сайн ойлгож байгаа юм. Энэ бол миний хүрч чадах наад захын алба юм. Гэтэл би шүүх яамны аливаа байдалд дургүй, тун дургүй хүн юм. Тэндхийн хүмүүс, ажил хэрэг, ухдаг, санадаг ёс нь цөм жигшим юм гэж бүр ч ойлгомжгүй бувтнав.

	«Энэ маань согтжээ. Ер ондоо маягийн хүн юм. Биеийн байдал, идэж ууж байгаа нь хүртэл бодвол их алиа наргиа хүн биз» гэж Самгин мушилзаж, түүний ярианаас алжааснаа мэдэв.

	Зочин гэнэт эргэн харж миний мушилзаж байхыг ажиглах вий гэж эмээхдээ Самгин инээвхийлэхийг болив.

	«Янхны газрын эзний хүү сенатын гишүүн болох юм биз дээ».

	Тагильский бол Прейсийнд цугладаг хүмүүсийн дотор цацагт хяруул шиг явдаг байсныг Самгин санав. Лав тэр үес сенатад шургах замаа бодож явсан биз. Тэгэхэд «юмыг тоолох хэрэгтэй, гэхдээ нягтлан бодохын аргаар хувьсгалыг хийж болохгүй гэдгийг мартаж болохгүй» гэж хэрцгий Поярков хэлж бил ээ. Чингээд тоогоор хэтэрхий хөөцөлдөх бол Марксын үзлийг гуйвуулагч болохоо л харуулна. Маркс бол зөвхөн эдийн засгийн онолч биш, эдийн засгийн гүн ухааны шинжлэх ухааны үндсийг тавьсан хүн юм гэж ярьж бил ээ.

	Прокурорын туслах буланд очиж зөөлөн сандалд суугаад духаа маажиж байгаад ярьж байхад Самгин энэ мэт урьдын явдлыг дурдан санаж зүүрмэглэсэн мэт анхаарамжгүй чагнаж байтал

	— Эрдэнийн чулуу шиг өчүүхэн амьтан гэж нэг жигтэй үг сонсоод гэнэт сэрж,

	— Хэн тэр вэ? гэв.

	— Сомова гэдэг юм. Үүнээс нэг жилийн өмнө би агийн ёс шүтдэг нэг жигтэй туранхай балай эхнэрийнд тэр хүүхэнтэй тааралдсан юм. Тэр эхнэр бол их баян, зарим хүмүүсийн дунд их нөлөөтэй эхнэр бил ээ. Гэтэл сая «Загалмай» хэмээх шоронд тэр хүүхэнтэй бас уулзав. Шоронд харгислаж байна, намайг эмнэлэгт явуулахгүй байна гэж гомдол гаргажээ.

	— Тэр Сомова юу?

	— Тийм ээ,

	«Түүнийг би таньдаг байсан» гэж Самгин хэлэх гээд болив.

	— Акулька шиг амьтан гэж Тагильский ерийн дуугаар онц чанга өгүүлээд инээвхийлжээ. 

	Самгин хүнийг нарийн ажиглаж сурсан хүн тул түүнийг харвал нүүрийн булчин шөрмөс тэнийж өгөхгүй байгаа юм шиг тун бэрхтэй инээвхийлэх агаад тэгж инээвхийлэхэд нь онигор нүд нь бүр алга болжээ.

	— Акулька гэж юу байдгийг мэдэх үү? Модоор зорж хийсэн олон, тав зургаан давхар тоглоом байдаг. Тэр тоглоомын хамгийн дотор талын бяцхан модон бөмбөрцөг бол задарч нээгддэггүй. Гэтэл би түүнийг нээх даалгавартай байлаа. Тэр хүүхэн бол нэг сүрхий том хүнийг цөллөгөөс оргуулжээ. Ер нь нууц байдлын аргыг их мэддэг хүүхэн бил ээ. Нууцаар уулздаг байранд гурав дахь удаагаа баригджээ. Би анх түүнийг чонын ууртай гичий болов уу гэж бодтол биеэр үзвэл хувьсгал гэхээс ондоог мэдэхгүй хөөрхий амьтан байв. Тэр хувьсгалаа ойлгож байгааг бүү мэд. Харин түүндээ сүсэгтэй хүн шиг зүрх сэтгэлээсээ дуртай хүүхэн дээ гэж Тагильский яриад харамссан мэт санаа алдан ярихдаа

	— За тийм юмнууд маш олон доо. Гагцхүү Ванскок, өөрөөр хэлбэл Анна Сковковаг Лесков «Бяцхан хөлөөр» гэдэг роман зохиолдоо туйлын сайхан дүрслэн бичсэн нь бий. Уншсан уу? гэжээ.

	— Уншаагүй.

	— Муу бичсэн  юм, гэхдээ сонин. «Ад албин» гэдэг зохиолоос хоёр нэг жилийн урьд гарсан. Писемскийн «үймэрсэн тэнгис» бас л Достоевскийн тэр номоос урьд гарсан байх аа?

	— Санахгүй байна.

	— За, Достоевскоор яана, золиг. Би дургүй юм.

	«Чи дуртай л байлтай билээ» гэж Самгин бодов.

	— Сомова гэдэг чинь тэр Акулька гэсэн үг дээ. Жижигхэн биетэй, царай муутай мөртөө...  сэтгэл сайхантай...  Их ухаантай эд! Харц нь өрлөг эхийн харц шиг усгал шүү. Тийм өрлөг эхүүд бол бусдын төлөө юуны өмнө бага хүүхдийн төлөө хамаг хүндийг үүрч явдаг. Тэр хувьсгалч бүсгүй «Таныг би дуудуулсан юм. Намайг эмнэлэгт явуулж аль. Надад өмөн үү өвчин тусаад байхад та нар байцаахаас ондоог үл мэднэ. Энэ бол тун тусгүй, золгүй явдал. Би юу ч хэлэхгүй гэдгийг та нар мэдэж байгаа шүү дээ. Харин та ийм үед прокурор байхыгаа ичдэггүй юу. Цаана чинь Столыпин...» гэх зэргээр надад зөндөө юм хэлж байна. Харваас та ухаантай сайн хүн, та юуны өмнө зовох ёстой гэж нэмж хэлсэн шүү. Ер нь намайг үхсэн хүн шиг загнасан даа. Нэн шог юм болсон шүү. Би хэллээ, прокурор хүн бол ухаантай байх ёстой харин шударга албаны хэрээр сайн сэтгэл байх хэрэгтэй гэхэд, хүүхний царай хачин гунигтай болж, би ч гунигтай боллоо. Би гомдлыг хэрэгсэлгүй гарч одов. Ингээд л үлгэр дууссан даа.

	Самгин мөнөөхөн Тагильскийн тамхиа хэрхэн гаргаж байхыг харж сууснаа

	— Тэр хүүхэн тэгээд яасан бэ? гэв.

	— Тэр удсангүй, өмөн үүд идүүлчихсэн дээ гэж Тагильский босож ширээний хажууд очиж, архи хундагалах зуур

	— Би их ярьж таныг алжаав. Гэвч хүний сэтгэл заримдаа ингэж үймэрдэг шүү. Юмыг түргэн мартах, сэтгэлээ онгойлгохын тулд хүн заримдаа урьдын явдлыг ингэж дурдан ярих нь бий гэж гар сарвайнгуут аягатай дарсаа ууж

	— Би явлаа, анхаарал тавьсанд баярлалаа. Намайг төрөхөд миний эцэг гуанзны эзэн болоогүй байсан. Эцгийгээ вагоны хашаанд ачаа ачигч байхад би гарсан юм даа. Миний эцэг ямар нэг хулгай луйврын мөнгөөр гуанзтай болсон байх...  гэжээ.

	Үүдний өрөөнд хувцсаа өмсөж байхдаа

	— Биднийг сэтгэгч машин болгон хүмүүжүүлж байх юм. Гэтэл баримтыг түших биш, баримтыг гуйвуулан боддог болгож байна. Бид сэтгэхдээ ухагдахууныг түших боловч сэтгэхүйн зүйг орхиж, баримт сэлтийн зүйн эсрэг агийн ёсны ойлголтыг түшиглэнэ гэв.

	— Соёлыг бүтээх их хүчин чадалтай болгон хүмүүжүүлж байна даа гэж Самгины болгоомжтой өгүүлэхэд

	— За тэр чинь хаана байна? Соёлыг колонийн бараа таваарын худалдаачдын урьдын заавраар бүтээж байгаа юм гэжээ.

	Тагильский явахдаа

	— Та сайхан зочлов гэхэд Самгин

	— Танд сайхан санагдсан бол би онц баяртай байна. Ирж байгаарай гэсэнд

	— Умартахгүй гэжээ.

	Сайх балтгар эр тугдганасаар гудамж хөндлөн гарахыг Самгин цонхоор харж, нүднийхээ шилийг илгийн тасархайгаар арчиж байхдаа, «Урьд аягүй харагддаг агаад одоо ч сэжигтэй энэ хүн яагаад миний зам дээр дахин гарч ирэв?» гэж бодсоноо, «Үүнд гомдоллох юун. Энэ эр арай ч заль гаргаж буй биш биз. Тийм чиг ухаантай эр биш шиг байна. Любашийн тухай санаанаас зохиож худал ярив. Тэгэхдээ бүр муухан зохиолоо. Явж явж энэ хүн бол аягүй хүн юм. Энэ эр хуучнаас ондоо болсон уу даа? Ер нь хүмүүс ондоо болж, дотроо гол нуруугүй болжээ. Хүмүүс ер хямдхан болжээ» гэж бодов.

	Тагильскийд ер Макаров, Иноковын бодолтой адил юм бий болов уу гэсэн бодол төрөхөд Самгин саяын хүний тухай цааш юм бодохыг хүссэнгүй.

	«Ямар нэг хууль зүйн эсрэг өчүүхэн булай явдлын өөдөөс тулалдан эцэв үү, эсхүл айв» гэж шууд бодов.

	Самгин энэ мэтийн бодолд автан тамхи асааж диванаа хэвтэж чимээ чагнав. Хотын дотор анир чимээгүй гагцхүү нэгтээ сүхээр мод цавчин унагаж байх шиг чимээ гарах агаад тэрхүү сул бүдэг чимээ ямар нэг том нохой залхуутайяа хуцах буюу хүнд их хөлийн жигд алхах чимээ гарсантай жигтэй адил санагдах ажгуу.

	Цэрэгт жагсаалын сургууль зааж байсан нэг бага дарга «Ном-хон!» гэж захирч байсан явдлыг санав. Самгин энэ дууг бүр багадаа сонссон бил ээ. Бас нэг жижигхэн бөгцгөр охин, «За, та нар дүрсгүйтээд байна уу?» гэж байсан, «Энд энд хүүхэд тоглож байгаагүй биш үү?» гэж хэн нэгэн дуугарч байсан явдлыг санав.

	«Тагильский ч ийм хүн байгаагүй дээ. Марина ч байгаагүй. Маринын тэр ердийн ажил бол гэмт явдал байжээ. Бердников мэтийн ажиллан буй ертөнцөд тийм явдал ч байж л таарна даа».

	Самгин нүдээ аниад Мариныг нүцгэн байхыг харснаа бодов.

	«Зэс нүд...  үнэхээр нүдэнд нь төмөр гялалзаж байсан даа. Марина миний тухай ярьсан гэж энэ бузар амьтны хэлдэг худлаа. Зэс нүд бол түүний үг биш».

	Харин Безбедов бол санаанаас юу ч зохион ярьж чаддаггүй хүн байсан даа гэж Самгин бодов. Гэтэл Маринад дургүй нь хүрч

	«Банзалтай Варавка даа» гэж бодов.

	Саяын хоолон дээр уусан дарс толгойд гарч сэтгэл санааг үймүүлэх ажээ.

	«Ангийн хүчирхийлэл, ангийн өс хонзон» гэж сая прокурорын туслахын ярьсныг санаж «Тэр юу гэж хэлэх гэв?» гэж бодов.

	Шүүгээний шилэн нүүрний цаана номын хавтасны алтан үсэг гялалзан, тамхины утаа тольдон харагдана. Самгин тэр өдрийн үзэж дуулснаа мартахын тул цэцэн мэргэн үгээ гаргаж, өнөө үеийн утга зохиолын тухай эвлэрэнгүй үзэлтний сониноос саявтар олж уншсан нэгэн шог найрууллын өгүүлбэрийг амандаа давтан уншив. Тэр өгүүлбэр их л ондоо цогтой дуулджээ. Уг найруулалд «Аж амьдралыг энгүүн ойлгомжтой зүйл гэж үздэг хүмүүсийн оюун санааны гуйланчлалын тухай», «Оюун санааны эрх чөлөөгөө ертөнцийн хамаг муу бүхнээс дээр гэж үздэг өөрийн бодолт шаналагчдын сүр жавхлангийн» тухай өгүүлсэн ажээ. «Хүн бол нийгмийн адгуусан мөн үү? Тийм ээ, хэрэв хүн домгийг бүтээгч биш, адгуусан бол далд сэтгэл дотроо эгшиг хөг бүтээгч байж чадахгүй».

	Самгин ингэж бодсоор зүүрмэглэн унтаж хоцроод сая сэрж хувцсаа тайлж орондоо оржээ.

	Маргааш нь хэн нэг хүн ирэх болов уу, ямар нэг хэрэг явдал сонсох болов уу гэж хүлээсээр өнжжээ.

	«Энэ хотынхон Марина бид хоёрын тухай лав ямар нэг заваан юм ярилцдаг биз» гэж тэр бодно.

	Маринатай хэтэрхий наалдсаар олны дотор, өмгөөлөгчдийн дотор нэг ч хүнтэй сайн танилцаагүйгээ Самгин анх удаа бодон харамсжээ. Самгин бол тэр хотын жараад мянган хүн дотроос Зотова авхайгаас ондоо ядахдаа нэг хоёр хүнтэй танилцахыг хэрхэвч хүсээгүй бил ээ. Москвад байхдаа даргынхаа хэргээр, энд ирээд Маринын хэргээр хөдөө их явах тул хөдөөгийн байдлыг сайн мэддэг гэж өөрийгөө итгэн боддог байв. Хөдөөгийн олонх өмгөөлөгчид бол голдуу шүүхийн хөгшин чононууд, хөзөр наадан, тансаг идээ, ший жүжигт дуртай хүмүүс бөгөөд Боборыкин зохиолчийн «Хохиролд унасан нь» гэдэг романд гардаг хүмүүстэй ихэд адилхан байдаг бил ээ. Залуухан өмгөөлөгчид нь бол ганган, хээнцэр «кадетууд хоёулаа урлагт чамирхах урсгалыг номлогчид бөгөөд нэг нь эхил хуур муугүй дардаг бол гурвуулаа нийлэхээрээ хөзрөөр улайран наадна. Самгин тэднийг хааяа гэртээ урих бөгөөд тэд бас хошууны шүүхийн нэг гишүүн болох шилэн нүдтэй өвгөнийг дагуулан очно. Тэр өвгөн бол эрүүндээ ямаан сахалтай, том хамартай, уруу царайтай өндөр турьхан хүн тул өндөр шилбэт шувуу лугаа адил харагдана. Тэр өвгөн хүзүү нь гайхалтай уян эргэх агаад толгойгоо бараг тасралтгүй ганхуулан сууна. Европын хөзрөөр нааддаг бүх ёсыг судалснаар ихэд нэрд гарсан хүн авай.

	Ер энэ хотынхон Самгиныг бардам, зожиг «нийслэлийн нэгэн» гэж үздэгийг сайх хүмүүсээс олж мэджээ. Тэд Самгиныг бусадтай эс нийлэх учир шалтгаан бүхий хэт нэг талыг барьсан хүн гэж хардаж, таван оны хэрэг явдлаас хулчийгаад үймээн гарсан Москвагаас ирсэн хүнтэй ойр дотно танилцахыг боддоггүй авай. Самгин орой үдшийн цагаар олонтоо явж танил болсон гудамжаар салхинд явахдаа энэ бүхнийг дурдан бодно.

	 

	КЛИМ САМГИНЫ АМЬДРАЛ - 14 (e-nom.mn)

	 

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	 Германаар ― Дахиад нэг аяга пиво авъя гэсэн үг

	 Цагаан банзлын дороос
Цаад гуя нь гялалзана гэсэн франц үг

